
	ФЕДОР МИХАЙЛОВИЧ ДОСТОЕВСКИЙН «ДОРД ҮЗЭГДЭГСЭД» РОМАНЫ ТУХАЙ

	 

	Ф. М. Достоевский (1821 —1881) бол XIX зууны II хагасын Оросын уран зохиолын сод төлөөлөгчийн нэг, нийгмийн амьдралыг хувь хүмүүсийн барим тавин тод дүр, зураглалаар сийлэн гаргасан өвөрмөц зохиолч байв. Түүний нэг онцлог нь хүний дотоод сэтгэлийн гүн рүү өнгийн харж, зөвлөлтийн нэрт зохиолч Л. Леоновын бичсэнээр «зөвхөн нүдэнд тусах өнгө төдийгүй, хэт улаан юм уу, хэт ягаан өнгийг харж чаддаг уран чадвартан» байв.

	Ф. М. Достоевский «Ядуу хүмүүс», «Цагаан шөнө» зэрэг бүр анхныхаа туужуудад урьд нь уран зохиолд тэр бүр дайралддаггүй байсан «өчүүхэн доорд» хүмүүсийн эрх чөлөөгүй, зовлонт хүнд амьдралыг дүрслэн, тэдний өрөвдөлт хувь зохиолыг нийгмийн эмгэнэлт явдал ёсоор зураглан гаргаснаараа В. Г. Белинскийн тэмдэглэснээр оросын уран зохиолын Гоголийн чиглэл гэгддэг натураль сургуулийн сайн зохиолчийн эгнээнд дэвшин оржээ.

	Достоевскийн ертөнцийг үзэх үзэл нь В. Г. Белинскийн ардчилсан социалист үзэл санаа, Францын үл гүйцэлдэх үзэлтнүүд, ялангуяа Ш. Фурьегийн нөлөөнд төлөвшин тогтжээ. Тэрбээр 1847 оноос М. В. Петрашевскийн дугуйланд оролцох болсон тул 1849 онд түүнийг баривчлан, цаазлах ял оноожээ. Гэвч сүүлдээ энэ ялыг нь дөрвөн жилийн цөллөгөөр (1850—1854) сольсон байна.

	Достоевский 1858 онд Петербургт буцаж ирээд хэдэн жилийн дараа «Үхмэл газраас бичсэн тэмдэглэл» (1861—1862) номоо нийтлүүлсэн нь цөллөгийн дараа бичсэн анхны нь том зохиол байв. Орос орны хамжлагын дэглэмийг буруушаан шүүсэн энэ номыг нь И. С. Тургенев Дантегийн «Там» тууль лугаа жишиж байсан бол А. И. Герцен Италийн их зураач Микеланжелогийн Сикстиний сүмийн өргөлийн хананд урлан бүтээсэн «Аймшигтай залхаалт» зурагтай адилтган үзсэн байдаг. Бүр энэ зохиолоос нь цөллөг, бие сэтгэлийн зовлон аль аль нь Достоевскийн амьдралд дурлах их хүслэн, хүнд итгэх итгэлийг мохоосонгүй, харин хүний зовлон зүдүүрийг ухаарах сэтгэлгээг нь хурцалж, хүн төрөлхтний цаашдын хувь зохиолыг улам их эрэгцүүлэн бодож, шударга ариун ёсыг цуцалтгүй эрэлхийлэх тэмүүлэлтэй болгосон нь харагдана. Бас энэ үе бол Достоевскийн үзэл бодолд гүнзгий зөрчил хямрал гарч, нийгмийн амьдрал дахь шударга бус явдлыг эмзэглэн тусгаж авах байдал нь өсөж байсан үе юм.

	Достоевский 60-аад оны үед ах М. М. Достоевскийн хамт «Время» (Цаг үе) (1861—1863), «Эпоха» (Эрин үе) (1864—1865) сэтгүүл гарган, оросын хамжлагат ёсыг илчлэн шүүмжлэхийн хамт, Орос оронд өрнөдийн капиталист байгууллынх шиг хүний уг чанарт харш хууль журам тогтоолголгүй, түүхэн онцлогтой нь нийцэх өвөрмөц зам эрж олохыг хичээсэн санаа бүхий өгүүлэл, зохиол нийтлүүлж байжээ.

	Орос орны нийгмийн зөрчил хурцдаж ирсэн 60—70-аад оны үед Достоевский «Дорд үзэгдэгсэд» (1861) «Гэм зэм» (1866) «Усан тэнэг» (1868) «Чөтгөрүүд» (1871—1872), «Ах дүү Карамазовынхан» (1879—1880) зэрэг оросын болон дэлхийн уран зохиолын түүхэнд чухал шинэ үзэгдэл болж орсон тод хурц дүр, дүрслэл бүхий нийгмийн хурц зөрчлийг нээн гаргасан зохиолоо бичжээ. Эдгээр зохиол нийгэм, улс төр, ёс суртахуун, гүн ухааны олон асуудлыг дэвшүүлэн тавьж, орос орон, өрнөд европын нийгмийн харилцаанд огцом өөрчлөлт гарч байх үеийн бодит байдал хийгээд олон нийтийн санал бодлын зөрчил тэмцлийг дүрсэлсэн байна.

	Достоевскийн уран бүтээлд «Дорд үзэгдэгсэд»-роман нь өвөрмөц байр суурь эзэлдэг.

	Сибирьт цөлөгдөж, 33-р хүн гэж бүртгэгдсэн уурхайн цэрэг Федор Достоевский 1857 оны арван нэгдүгээр сард ах Михаил Михайлович Достоевскийд бичсэн нэг захидалдаа:

	«...Петербургийн ахуй байдлаас сэдэвлэн «Ядуу хүмүүс» тууж шигээ нэгэн роман бичих гэж байна» гэж мэдэгдсэн байна. Үнэхээр дөрвөн жилийн дараа 1861 оны нэгдүгээр сард ах дүү хоёр Достоевскийн нийтлүүлж байсан «Время» сэтгүүлд «Дорд үзэгдэгсэд» роман нь хэвлэгдэх болж, удалгүй тусгай ном болж гарчээ.

	Достоевский уран зохиолоос хөндийрч арваад жил болсон хойноо бичсэн энэ романдаа уншигчдын сонирхол татах адал явдал, жигтэй хачин учрал тохиолдлыг чамгүй оруулж, гол үзэл санаагаа нууцгай битүүхэн үзүүлжээ.

	Достоевскийн энэ шинэ роман урьд нэгэнтээ монгол хэлнээ орчуулагдан гарсан «Ядуу хүмүүс» туужтай нь өнгөц үзэхэд их л ойр. Наад зах нь «Ядуу хүмүүс», «Дорд үзэгдэгсэд» нэр нь ч хүртэл их төстэй. Бас энэ хоёр зохиолд хоёуланд нь Петербургийн ахуй байдлыг дүрслэн, гол баатраар нь талхигдан зовсон хүмүүсийг гаргаж, баян хоосны хоорондын зөрчил, ойр зэргэлдээх хүмүүстээ ач тус болох хүслэн, басамжлуулж дорд үзэгдсэн хүмүүсийг энэрэн хайрлах, эгэл доорд олны сайн үйл, буянтай сайхан сэтгэлийг бишрэн хүндлэх санааг илэрхийлсэн байдаг. Энэ л ойр төсөөтэй шинж нь Достоевский шорон гянданд хоригдож, цөллөгт суусан хойноо ч зохиолынхоо баатрууд шиг айн эмээхийн сэтгэлд автан, зүрх алдаж зориг мохолгүй урьдын адил энэ ертөнцийн зовсон зүдэрсэн олны хувь тавиланд шаналан зовсоор байсныг гэрчилнэ. Үүний хамт «Дорд үзэгдэгсэд» роман нь хамарсан асуудал, дүрслэлийн гүн гүнзгий, уншигчдад төрүүлэх сэтгэгдлээрээ «Ядуу хүмүүс» тууж, Достоевскийн урьдах бүх зохиолоос үлэмж давуу бүтээл болжээ.

	Роман нь зохиомж, үйл явдлын ерөнхий шугамаараа 40-өөд оны үед Достосвскийн анхаарлыг гойд татаж байсан Ч. Диккенс, Э. Сю, Ж. Санд, И. В. Гёте нарын зохиолд ойр боловч, Орос орны бодит байдлыг нарийн эргэцүүлэн бодож бичсэн болохоор нийгмийн амьдралын айдас хүрэм хэрэг явдлыг тэр цагийн Орос орны нийгэм, эдийн засгийн шинэ харилцаатай нягт холбожээ.

	Номд нийгмийн учир шалтгаан бүхий баян, хоосны эрс тэс ялгаа нь хүмүүсийг бас ёс суртахууны хувьд тод ялгарах зааг зөрөөтэй болгодгийг уран сайхны аргаар үнэмшигдэхүйц үзүүлсэн байна. Үүнд басамжлуулж дорд үзэгдэгсэд бол хөрөнгө бэл, хүч нөлөө нимгэн авч, сайн явдал, шударгуу сэтгэлтэй хүмүүс байдаг бол, баян чинээлэг хүмүүс нь хар амиа хичээсэн харгис хатуу, нүнжиггүй, цэвдэг сэтгэлт хүмүүс гэдэг нь харагдаж байна.

	«Дорд үзэгдэгсэд» романд «сайн», «муу» явдалтны хоёр туйлыг илэрхийлэх үйл явдлын хоёр гол шугам бий.

	Романд хөрөнгө бэлтэй, хүч чадалтай ангийн төлөөлөгчөөр хүмүүсийн хооронд байх ёстой ах дүүсэг сайн харилцаанд шууд харшлах, бурангуй ёс журмыг тогтоогч Валковский гарна. Өөрийн хүсэл зоригоо хууль мэт санаж явдаг Валковский хувийн жаргал, зугаа цэнгэлийн төлөө ямар ч гэмт хэрэг, бузар явдал хийхээс үл буцна. Чухам л энэ аминч үзэл, дээрэнгүй хүсэлдээ хөтлөгдөн эрээгүй авирласаар Валковский романы баатрууд дотроос ганцаархнаа зорьж зүтгэсэндээ хүрч байдаг. Валковский ийм ичгүүргүй явдалтан, ямар ч гэмт хэрэг үйлдэхэд бэлэн харгис этгээд боловч бас овжин зальхай, хүнийг эрхшээлдээ оруулах хорон санаа, уран аргатай хүн. Энэ л чанараас нь болж хүү Алеша нь ч түүний нөлөөнөөс гарч чадахгүй байна. Энэ хүний амьд талдаа баримталдаг гол үзэл болсон «Мөнгө бол бүхнийг шийдэх хүчин», «Хүн нь хүндээ чоно» гэсэн капиталист зарчим нь бүх зүйл дээр Өрнөд Европыг дагаж дуурайхыг хичээж байсан Петербург хотод улам бүр дэлгэрч байсныг Достоевский үзүүлсэн юм. Валковский ичгүүргүй бузар явдал, гэмт хэрэг үйлдэн эд баялаг хурааж, эрх мэдэл олж авч байна. Гэвч аливаа сайн чанараа бүрмөсөн гээж ёс суртахууны хувьд сүйрч сөнөн, араатан шинжтэй болно. Ийнхүү капиталист Валковскийн дүрээр орос оронд үүсэж байсан капиталист ёсны гэм хорыг дийлэнх хүмүүс тайлж таньж завдаагүй байх үед нь Достоевский олж хараад, илчлэн шүүмжилсэн юм.

	«Дорд үзэгдэгсэд» романы Валковский тайжийн дүрд «сайн» явдалтныг төлөөлүүлсэн Иван Петровичийн дүрийг сөргүүлэн тавьсан байна. Иван Петрович, Валковский хоёрын хоорондын ёс суртахуун, үзэл санааны зөрчил тэмцэл бол романд дэвшүүлсэн үзэл санааны гол туйл мөн. Басамжлуулж дорд үзэгдэгсдийн бурангуй явдалтны хилэнцэт савраас салгах гэсэн Иван Петровичийн оролдлого бүтэлгүй, ялагдал, хохирлоор төгсөж байна. Үнэхээр уг хэрэг бодит байдал дээр ч ийм л байсан юм.

	Романы дэвшилт баатрууд Иван Петровичийг тойрон хүрээлсэн байна. Эд хэдийгээр ах дүүсэг ёс, шударга сайн явдал, ариун цагаан сэтгэлийг эрхэмлэн үздэг журамт хүмүүс боловч, энэ сайн сайхнаа ажил үйлс болгохын төлөө бодитой шийдэмгий зүйл хийхгүй хий мөрөөдөн, бурангуй нийгмийг жигшин шүүж байвч өөрсдийгөө болон ойр дотнын хүмүүсээ хэрхэн хамгаалах, өөрсдийн шинэ, дээд зарчмыг яаж батлан тогтоох арга замыг мэддэггүй. Ийм ч учраас нөгөө л басамжлуулж дорд үзэгдсэн хэвээрээ байдаг. Төрөлхийн сайн сэтгэлтэй ч хэт номой, амарлингуй, идэвхгүй ийм баатрын нэг нь хамаг л бие сэтгэлээ Алешад тэр чигт нь зориулж, өөрөө шаналан зовсон Наташа хүүхэн юм. Ойр дотнын хүмүүстээ үнэнч шударга, сайхан сэтгэлтэй, итгэмтгий Ихменев өвгөн ч мөн л Валковский мэтийн хүмүүст хялбархан ашиглагдаж, олонд тус болох юу ч бүтээж чадалгүй өнгөрч байна.

	Романд үгүйрч хоосорсон тайж нар, капиталист том хотын нийгмийн амьдралын ёроолд хаягдсан гуравдугаар давхрааныхан, зовж зүдэрсэн хүүхнүүд, өрөвдөлтэй хүүхдүүдийн олон дүр бий. Достоевскийн романы нэг гол ололт, түүний уран бүтээлд гарсан дэвшлийн нэг тэмдэг гэвэл, урьдах зохиолууддаа ядуусыг гашуун хүнд амьдралдаа гутран, дэмий л улиглаж гомдоллосон хүмүүсээр гаргасан бол «Дорд үзэгдэгсэд» романы ядуус бурангуй ёсыг эсэргүүцэн, эрх чөлөө тэгш байдал олох эрмэлзлээр дүүрэн байдаг. Тэд өөрсдийн эсэргүүцлийг үг хэлээр төдийгүй зарим нэг үйлдлээрээ илэрхийлэхийг оролдож байна. Энэ нь романы тод хурц дүрийн нэг бяцхан өнчин охин Нелли Валковскийг зүхэж, занан, Наташа хүүхэн хайр сэтгэлийг нь мөнгөөр худалдан авах гэсэн Валковскийн гэм нүглийг илчлэн, ядуу ч гэсэн шударга ёсыг эрхэмлэдэг гэр орноосоо түүнийг хөөж, Ихменев өвгөн энэ харгис тайжийг ирүүлд дуудахыг оролдож байгаагаас ч харагдана. Ядуус амьдралд хохирч дийлдэж байвч, ёс суртахууны шилдэг чанараа хадгалан үлдэж байдаг.

	Достоевский ядуусын энэ мэт ганцаардмал тэмцэл, мөн амьдралыг мэдэхгүй мөртөө үндсээр нь өөрчлөхийг мөрөөдөгч либерал залуучуудын дугуйлан аль аль нь нийгмийн зөрчлийг арилган, шударга ёс тогтоож чадахгүйг романыхаа бүхий л үйл явдлаар нотлон харуулжээ.

	Романдаа тэгш байдал шударга ёсонд хэрхэн хүрэх талаар тодорхой хариулт өгч чадаагүй байна. Гэвч зохиолын эцэст эрхэм дээд шинж, сайн сэтгэл хүнд итгэх итгэлээ алдаагүй басамжлуулж дорд үзэгдэгсдийг «гар гараасаа хөтлөлцөн» нэгдэж нягтрахыг уриалсан санаа байгаа нь чухам тэр хариулт болж болох анхаарал татахуйц сонин санаа юм.

	Достовескийн урьд нь бичсэн зохиолуудынхаа аль сайн талыг залгамжилж хөгжүүлсэн энэ роман хойшдын нь уран бүтээлийн ерөнхий чигийг тогтоож өгсөн билээ.

	 

	МУИС-ийн багш доцент А. Шархүү

	 


НЭГДҮГЭЭР ХЭСЭГ

	 

	I бүлэг

	 

	Ноднин жилийн гуравдугаар сарын хорин хоёрны орой надад нэгэн хачин явдал тохиолдсон билээ. Миний бие тэр өдөржин хотоор явж, өөртөө суух байр эрсэн юм. Миний хуучин байр маш их чийгтэй, би тэнд байхаас л эвгүй бүгшүүлэн ханиалгадаг болж, бүр намар өөр тийшээ нүүе гэж бодсон хэр нь мунгинасаар байгаад хавар болгочихсон билээ. Бүтэн өдөр яваад олигтой юм ер олж чадсангүй. Тэгэхдээ хамгийн гол нь хүний гар дамжаагүй онцгой, нөгөөтээгүүр заавал том, мэдээжийн хэрэг хөлс хямдхан ганц ч болов өрөө олохыг бодсон хэрэг шүү дээ. Ер нь би жижиг байранд юм бодож сэтгэхэд хүртэл давчуудаад байдгийг мэдсэн юм. Би бол бичих зохиолоо бодохдоо тасалгаа дотуураа нааш цааш явж байх дуртай байлаа. Ер нь бичих зохиолоо нэгд нэгэнгүй бодож боловсруулж, ямаршуу болдог бол, яасхийгээд бичье дээ байз гэж мөрөөдөж байх нь тун аятайхан санагддаг сан. Энэ бол үнэндээ залхуурсных биш байлаа. Тэгвэл юунаас болсон байх нь вэ?

	Бүр өглөөнөөс бие тавгүй байснаа нар жаргахын алдад ихэд дордож, нэг л халуурах дагжих байдалтай болов. Ядахдаа өдөржин хөл дээрээ байж, ядарсныг хэлэх үү. Үдшийн харуй бүрийн өмнөхөн Вознесенскийн өргөн чөлөөгөөр явж байлаа. Би Петербургт хаврын нар, ялангуяа цэлмэг хүйтэн орой нар жаргахыг үзэх дуртай хүн. Гудамж чөлөө тэр аяараа гэнэт гял цал оргиод сав саруулхан болж, хамаг байшин барилга гэв гэнэт гялалзах шиг болно. Тэдгээрийн бор, шар, эвгүй ногоон өнгө нь агшин зуур хамаг ёозгүй байдлаа үгүй хийнэ. Тэрхэн үед дотор онгойх шиг болж, давхийн цочих шиг ч болж, нэг хүн тохойгоороо нудраад авах шиг санагдана. Тэгээд л шинэ үзэл, шинэ бодол... орж ирнэ. Нарны ганцхан туяа хүний сэтгэлийг ингэж хувиргадаг нь гайхалтай ажээ!

	Гэвч нарны туяа төдхөн бөхөж, хүйтний эрч чангаран хамрын үзүүр чимчгэнэж эхлэв. Гадаа улам харанхуй болоход дэлгүүр мухлагуудын гэрэл тодсоод орхив. Би Миллерийн боовны дэлгүүрийн харалдаа ирээд гэнэт шаасан гадас шиг зогсож, мөдхөн надтай нэг л ер бишийн юм тохиолдох нь дээ гэж ёрлон бодох мэт болтол яг тэр агшинд гудамжийн нөгөө талд нохой дагуулсан нэгэн өвгөн явааг харчихлаа. Ямар нэгэн маш аягүй айдсаас зүрх минь агших мэт болсныг одоо би маш сайн санаж байна. Чухам ямаршуу янзын айдас төрснийг өөрөө ч мэдсэнгүй билээ.

	Би угаас ид шидэд итгэдэг хүн биш. Зөн совин, мэргэ төлгөд бараг итгэдэггүй хүн. Гэлээ гэхдээ надад, магадгүй бусад бүх хүнд ч гэсэн байж болно, учир нь олдомгүй, яггүй явдлууд тохиолдсон юм. Жишээлбэл, тэр өвгөнийг аваад үз л дээ. Би яахлаараа тэр өвгөнтэй дайралдмагцаа л өнөө орой надад нэг л ер бишийн юм тохиолдох нь дээ гэж бодогдсон байх нь вэ? Би бас бие муу байсан. Ер өвчин эмгэгтэй холбогдож үүдсэн бодол бараг ихэнхдээ хуурмаг байдаг.

	 Тэр өвгөн мод шиг хөлөө ер нугалахгүй байна уу даа гэмээр сулхан зөөж тавьж, маш удаан бөгтийн хөдөлж, явган замын хавтанг тулуураараа үл мэдэг тог тог хийлгэсээр боовны дэлгүүрт дөхөж ирэв. Би насандаа ч тийм хачин эвгүй биеийг үзсэнгүй. Ингэж уулзахаас урьд ч би түүнтэй... Миллерийн дэлгүүрт дайралдахдаа үргэлж эвгүй муухай сэтгэгдэл төрдөг байсан билээ. Түүний өндөр бие, бөгтөр нуруу, наян настын сүр сүлдгүй царай оёдлоороо тавьсан хуучин пальто, ар дагзанд нь буурал гэхээс шаргал гэмээр хэдэн үс үлдсэн нүцгэн толгойдоо тавьсан арав хорин жилийн далбийж нугарсан бүрх малгай, баадуутай мэт утга учиргүй хийгдэх хөдөлгөөн гэх мэт нь анх удаа түүнтэй тохиолдсон хэний боловч гайхшийг өөрийн эрхгүй төрүүлэх ажээ. Үнэндээ ийм насны эцэст тулсан хэр нь харах хандах хүнгүй ганц өвгөнийг харахад нэг л хачин байлаа. Тэгэх тусмаа харгалзагч нараасаа зугтсан галзуу хүнтэй төстэйг хэлэх үү. Бас түүний эгэлгүй туранхай нь гайхмаар байлаа. Бие гэх юм бараг алга, хэлхээ яс тойруулаад бүрсэн дан арьс л гэмээр байв. Ямар нэгэн хөнхөр хөх нүхэнд суулгаастай галгүй том нүд нь зөвхөн, урдах замаа үзэхээс бус хэзээ ч хажуу тийшээ хардаггүй гэдэгт би бат итгэсэн юм. Өвгөн таны өөдөөс харсан ч гэсэн өмнө нь хоосон зай байгаа юм шиг шулуухан тулаад ирнэ. Би тэгэхийг нь хэд хэдэн удаа ажигласан юм. Тэр нь Миллерийн дэлгүүрээр үзэгдэх болсоор удаагүй бөгөөд хаанаас ирдэг нь бүү мэд, заавал нохойгоо дагуулсаар ирнэ. Дэлгүүрт байгаа хүмүүсээс хэн нь ч түүнтэй юм ярьж зүрхэлдэггүй, өвгөн өөрөө ч аль нэгэнтэй нь үг үүсгэж ярьдаггүй байлаа.

	Гудамжийн нөгөө талд зогссон би түүнийг тэсгэлгүй ширтэн «Энэ ер нь Миллер рүү юунд ирдэг юм бол, ямар хэрэгтэй юм бол?» гэж бодож байтлаа өвчин эмгэгтэй, эцэж цуцсанаасаа болоод нэг л унтууцаж, уур хүрэх шиг болоод «Юү бодож яваа бол? Толгойд нь ямар бодол байгаа бол? Ерөөсөө л өөр ямар нэгэн юм боддог хүн байна уу, үгүй юү? Царай байдал нь даанч үхээнц болохоор мэдэгдэх юм үнэндээ алга байна. Ядахдаа энэ муухай нохойг хаанаас олсон юм бол, нохой нь эзэнтэйгээ нийлээд ямархан нэгэн цул, салгах аргагүй бүхэл юм шиг болж холдохгүй явах юм. Бас эзэнтэйгээ яасан ч адилхан юм бэ дээ?» гэж бодлоо.

	 Тэр зол хувьгүй нохой нь бас л наяад настай болов уу гэмээр байлаа. Тиймээ, эргэлзээгүй тийм л байж таарна. Нэгдүгээрт, тэр нь нохой болгоноос этгээд, их хөгшин байв. Хоёрдугаарт, яагаад ч юм түүнийг анх хараад л энэ нохой бусад бүх нохой шиг байж чадахгүй, нэг л ой ухаанд оромгүй, идтэй шидтэй юм гарцаагүй шүглэсэн байж таарна, нохойн дүрээр үзэгдэгч ямар нэгэн Мефистофель1 байж ч магадгүй, үүний хувь заяа нь эзнийхээ хувь тавилантай ямархан нэгэн үл үзэгдэх далдын замаар холбоотой ч байж болох юм гэдэг бодол толгойд орж ирсэн юм. Та нар түүнийг харвал сүүлийн удаа юм идсэнээс хойш лав хорин жил болсон байх гэж дав даруй зөвшөөрөх болно. Туранхай гэдэг нь жигтэйхэн, яг л араг яс юм уу эзэн шигээ гэсэн үг. (Аль нь тохиролтой вэ дээ?) Хамаг ноос ноолуур нь бараг гуужиж, мод шиг гордойн хавчигдсан сүүлийнх нь үс хүртэл унаж, урт чихтэй толгой нь сүр сүлдгүй унжуулаастай харагдав. Би ер энэ насандаа тийм зэвүүн муухай нохойтой дайралдсангүй. Эзэн нь түрүүлээд, нохой нь дагаад хоёулаа гадаа явахын цагт нохойны нь хамар хойд хормойд нь шууд хүрч явах тул наалттай юм шиг санагдана. Ер тэдний алхаа гишгээ нь ч, бүхий л байдал нь ч хөдлөхийн тоолонгоор 

	 

	Бид хөгшин амьтад аа, хөгшин амьтад, бурхан минь,

	Бид яасан ч хөгшин юм бэ дээ!

	 

	гэж авиа гарган алдах ажээ.

	Бүр нэгэн удаа энэ өвгөн нохой хоёр Газарчийн зураг чимэглэл хийсэн Гофманы номын аль нэг хуудаснаас яаж ийгээд салж уг номыг зарлан явуулын зарлалын дүрээр дэвэн дэлхийгээр дураараа хэрэн хэсэж яваа юм биш биз гэж гэнэт бодогдож билээ. Би гудамж хөндлөн гарч өвгөний араас боовны дэлгүүрт орлоо.

	Өвгөн боовны дэлгүүрт ороод өөрийгөө нэг их хачин танилцуулж, Миллер лангууныхаа цаана зогсоод сүүл тийшээ болоход урилгагүй зочны өөдөөс дургүйцэн ярвайх тийшээ нэгэнт ханджээ. Хамгийн гол нь тэр хачин зочин хэзээ ч, юу ч асууж байсангүй бөгөөд орж ирэх болгондоо шууд булангийн пийшин рүү очиж, нэгэн сандал сандайлах ажээ. Хэрвээ пийшингийн дэргэдэх сандалд нь хүн суучихсан байвал суудлыг нь эзэлсэн тэр хүний өөдөөс харан утга учиргүй алмайран мангайж хэсэг зогсоод нэг юм бодлогоширсон байдалтайгаар нөгөө булангийн цонх руу очно. Тэнд очсон хойно? аль нэг сандал сонгож алгуурхан сандайлаад, бүрх малгайгаа авч дэргэдээ шалан дээр тавьж, тулуураа малгайныхаа хажууд тавьсныхаа дараа сандлынхаа түшлэгийг налж гурав юм уу дөрвөн цагийн турш хөдлөхгүй суух ажээ. Тэр нь нэг ч сонин авч үздэггүй. Нэг ч үг хэлж, нэг ч дуу гардаггүй, эгц урагшаа бүлтийтэл гөлрөн суухаас цаашгүй бөгөөд харах байдал нь даанч маанаг, гал цоггүй учир эргэн тойрондоо юу ч харахгүй, юу ч сонсохгүй байна гэдэгт ам тангараг тавьсан ч болохоор байлаа. Нохой нь нэг байрандаа хоёр юм уу гурав эргэлдээд эзнийхээ хөлийн дэргэд дорвигүйхэн хэвтэж, хошуугаа хоёр гутлынх нь хоорондуур шургуулан нэгэнтээ гүнзгий амьсгалан шуухитнаад шалан дээр биеийнхээ уртаар сунан бүтэн оройжин хөдлөхгүй байх нь энэ хугацаанд яг л үхчихжээ гэмээр харагдана. Ер энэ хоёр амьтан өдрийн зоргоор нэг газар үхсэн хэвтсэнээ нар шингэмэгц зөвхөн Миллерийн боовны дэлгүүрт хүрч, тэгснээрээ ямархан нэгэн битүүлэг нууц, хэний ч мэдэхгүй албан үүргээ биелүүлэхийн тулд амь орон сэргэдэг юм шиг байлаа. Тийнхүү өвгөн гурав дөрвөн цаг сууж сууж, сая нэг юм босоод малгайгаа авч гэрийн зүг бололтой гэлдэрнэ. Нохой нь ч гэсэн өөрцгүй босож, дахиад л сүүлээ хавчиж, толгойгоо унжуулан гүлдийгээд аанай удаан хөдөлж эзнийхээ араас дагадгаараа дагана. Боовны газар байгаа хүмүүс өвгөнөөс аль болохоор зайлсхийн дөлдөг болж, тэр ч байтугай түүнээс ой гутан зэвүүрхэх мэт хажууд нь суудаггүй ч өвгөн огт үл анзаарна.

	Боовны дэлгүүрт ирэгсдийн ихэнх нь герман хүмүүс байлаа. Тэд хамаг Вознесенскийн өргөн чөлөөнөөс ийшээ хуран цугларах бөгөөд слесарь, талхчин, будагчин, малгайчин, эмээлчин зэрэг янз бүрийн газрын эзэд, жинхэнэ герман ёсны хуучин заншлыг дагагсад ажээ. Ер нь Миллерийнд хуучин заншил илэрхий үзэгдэнэ. Эзэнтэн танил айлчид руу хүрч ирээд нэгэн ширээнд хамт суулцаж, пунш дарсыг зохих хэмжээгээр шимэлцэнэ. Бас эзний ноход, бага насны хүүхдүүд заримдаа тэр хүмүүс рүү хүрч ирэхэд нь аль алиныг нь эрхлүүлэн энхрийлцгээнэ. Тэдгээр нь цөм өөрсөд хоорондоо танил, цөм л бие биеэ хүндэтгэнэ. Зочдыг герман сонин шимтэн уншиж эхлэх үес хаалганы цаана, эзний байранд эзний том охин, цав цагаан хулганатай маш адилхан задгай цагаан үстэй хөөрхөн герман бүсгүй ямбий төгөлдөр хуураар тоглон августин2 хангинаж эхэлнэ. Вальс бүжгийг их л баяртайгаар бүжиглэцгээдэг байлаа. Би сар болгоны эхээр Миллерийнд очиж, түүний авдаг орос сэтгүүл уншдаг байсан юм.

	Би боовны дэлгүүрт орж, өвгөн цонхны наана хэдийнээ суучихсан, нохой нь урьдын адил хөлийнх нь дэргэд сунаж хэвтсэнийг үзлээ. Дуугүйхэн явсаар буланд очиж суугаад битүүдээ «Энд юу ч хийж гийгүүлэхгүй мөртөө, биеийнхээ муу байхад шалавхан гэртээ харьж, аяга цай оочоод орондоо орж хэвтвэл дээр байтал яах гэж ийшээ ирэв ээ? Үнэхээр энэ муу өвгөнийг ажиглаж суух гэж ирсэн хэрэг үү?» гэж өөрөө өөрөөсөө асуугаад эгдүү минь хүрэв. Тэгснээ бүр гадаа явахдаа, түүнийг хараад хачин эмзэглэснээ хальт санаж «Энэ өвгөн ер надад ямар пад байна. Энэ муу сайн уйтгар хүрэм германчууд надад ямар хамаатай билээ? Яагаад сэтгэл ийнхүү ер бусын хөдөлдөг билээ? Би яагаад, миний сүүлчийн туужийг уншаад дургүй нь хүрсэн их юм боддог нэгэн шүүмжлэгчийн, надад хэлсэнчлэн сүүлийн үед шал дэмий юмнаас сэтгэл түгшиж айван тайван явж амьдралыг тодорхой харж чадахаа больж байна вэ?» гэж бодлоо. Ийнхүү элдвийг бодож халагласан хэр нь юутай ч атугай суусан газраасаа боссонгүй. Гэтэл миний өвчин улам бүр газар авсаар байсан тул ерөөсөө ч ийм дулаахан газрыг орхин гарах нь хайран санагдлаа. Би франкфуртын нэгэн сониныг авч ганц хоёр мөр уншмагцаа үүрэглэж эхлэв. Германчууд ч надад саад болсонгүй. Тэд ном уншиж, тамхи татаж, хааяа нэг хагас цаг хэртэй болоод Франкфуртын аль нэг шинэ сонин явдал юм уу германы алдарт уран шогч Сафирын3 ямар нэгэн шог элэглэлийг бие биедээ аяархан ярих нь бүдэг бадаг дуулдана. Тэд ингэж ярилцсаныхаа дараа дахиад л үндэстний дээрэлхүү бардам байдалдаа бүр ч ихээр автагдан унших ажилдаа шимтэн орцгоож байлаа.

	Би хагас цаг орчим үүрэглээд хамаг бие аягүй муухай халууран дагжсанаас сэрэв. Гэртээ харихаас өөр ямар ч замгүй боллоо. Гэтэл тэрхэн мөчид тасалгаанд болсон нэгэн дуугүй үзэгдэл намайг дахин саатуулав. Өвгөн суух сандалдаа суумагцаа хаашаа ч юм нэг зүг ширтэж, бүтэн оройжин нүд салгахгүй таг гөлөрчихдөг гэдгийг нэгэнт өгүүлсэн билээ. Би ч гэсэн түүний тэр утга учиргүй салахгүй ширтсэн, юуг ч ялгаж ажиглахгүй харцанд нь өртөж л байлаа. Тийм үед эвгүйгээс эвгүй, бүр тэсэж суух аргагүй болох учир аль болох түргэнээр өөр газар очиж суудаг байсан юм. Харин одоо Рига хотоос ирсэн худалдаачин, Адам Иваныч Шульц гэгч ер бусын ув улаан царайтай, толийтол цардсан босоо захтай цамцтай намхан полдгор, туйлын цэвэр цэмцгэр нэгэн зочин герман хүн мань өвгөний хараанд өртчихжээ. Хожим сонсвол энэ хүн Миллерийн дотнын түнш боловч өвгөнийг ч тэр, тэнд байсан хүмүүс олон хүнийг таньж мэдэхгүй байсан юмсанжээ. Тэр герман хүн Dоrfbаrbеr4-ийг амтархан уншиж, пунш дарс шимэн сууснаа гэнэт толгойгоо өргөж өөр рүүгээ ширтсэн өвгөний үл хөдлөх харцыг мэдчихэв. Ийм байдал түүнд тойвтой санагджээ. Адам Иваныч бүх «язгууртан» германы нэгэн адил маш эмзэг гомдомтгой нэгэн байжээ. Чингэж түүнийг эрээ цээргүй ажиглаж байгаа нь гайхмаар ч, дургүй хүрмээр ч санагдахаар нь ихэд эгдүүцэн тэрхүү бүдүүлэг зочноос харцаа буруулан, аман дотроо нэг юм бувтнаад сониноороо нүүрээ халхаллаа. Гэтэл тэссэнгүй, хоёр нэгэн минут болоод сонин дээгүүрээ сэжиглэн харахад нь аанай л гөлийтөл ширтэж, утга учиргүй ажигласан хэвээр байлаа. Энэ удаад ч гэсэн Адам Иваныч дуугүй өнгөрөв. Гэвч ийм байдал гурав дахь удаагаа давтагдсанд дүрсхийн уурлаж, өөрийн язгуур угсааг хамгаалж, өөрийгөө төлөөлөгч нь гэж үзэж байсан бололтой сайхан Рига хотынхоо нэр төрийг энэхүү язгуур сайт олны өмнө унагахгүй байхыг үүргээ гэж үзжээ. Тэр нь уурсан хөдөлж сониноо ширээн дээр хаяад, сониныг үдсэн модоор хүчтэйеэ түгхийлгэн цохиж, нэр төрөө бодохын зэрэгцээ пунш дарсны нөлөө, биеэ тоон уурссанаас ув улаан болчхоод онигорхон улаан нүдээрээ гайтай өвгөний өөдөөс хариу ширтэн гөлрөв. Тийнхүү тэр хоёр хоёулаа, герман хүн ч, эсрэг этгээд нь ч харах нүднийхээ татах чадлаар нэг нэгийгээ тамирдуулан дийлж, хэн маань түрүүлж хулчийгаад харцаа доошлуулдаг бол гэж хүлээх мэт болцгоолоо. Мод түгхийлгэх чимээ, Адам Иванычийн этгээд содон байдал нь тэнд байсан бүх хүний анхаарлыг татсан болохоор цөмөөрөө дав даруй идэж уухаа больцгоож, эсрэгцэн сөргөлдсөн хоёр хүнийг ихэмсэг бөгөөд сониуч байдлаар дуугүйхэн ажиглаж эхлэх нь тэр. Байдал маш инээдэмтэй болж ирлээ. Гэвч ув улаан Адам Иванычийн онигор нүдний өдөн дуудсан татах чадал шал дэмий талаар боллоо. Өвгөн огт ажиггүй сууж, галзуурах шахсан эрхэм Шульцыг эгцлэн ширтсэн хэвээрээ бөгөөд бүх нийтийн сонирхох зүйл болсныгоо огтхон ч анзаарахгүй, тархи толгой нь газар дэлхийд биш, нар саран дээр байгаа юм шиг байсанд Адам Иванычийн тэвчээрийн уяа тас тавигдаж, дүрэлзэн шатлаа.

	— Та юунд намайг ингэж их ширтэнэ вэ? гэж тэр сүртэй гэгчийн, эрс чангаар германаар хашхирав.

	Гэвч эсрэг этгээд нь огт ойлгоогүй, тэр ч байтугай, асуусныг нь сонсоо ч үгүй юм шиг дүлий дүнбэ суусаар байлаа. Адам Иваныч оросоор хэлэхээр шийдээд дуугаа улам ч хорсолтой чанга болгон.

	— Та яагаад над руу ингэтлээ их ширтэнэ вэ гэж би танаас асууж байна. Би бол нэртэй хүн, тэгэхэд та нэртэй хүн биш! гэж хазгай муруй хэлээд суудлаасаа ухасхийн босов.

	 Гэтэл өвгөн хөдөлсөн ч үгүй өнгөрөв. Герман хүмүүс өвөр хоорондоо зэвүүцэн дүнгэнэлдэв. Миллертэн тэр чимээгээр орж ирээд юу болсныг мэдэж, өвгөнийг чих хатуу юм байна гэж бодсон тул бөхийж яг чихэнд нь аль болох чангаар

	— Эрхэм Шульц таныг интэж битгий их ширтээч гэж байна гэж хэлэхдээ үл ойлгогдох түүнийг сүрхий ажиглав.

	Өвгөн өөрийн мэдэлгүйгээр Миллерийн өөдөөс хараад авав. Тэгтэл өдий болтол хөдөлгөөнгүй гөлгөр байсан царайд нь гэнэт ямархан нэгэн сэтгэл түгшин сандрах байдал мэдэгдээд ирлээ. Тэр мэгдэн хөдөлж, бөхийсөөр аахилан байж малгай руугаа тонгойн, тулууртайгаа цуг яаралхийлэн шүүрч авмагц сандлаасаа босохдоо нэг л хачин өрөвдөлтэйгөөр инээмсэглэхчээ болоод гадагш гарахыг завдав. Түүний тэр инээмсэглэл нь суух газраа андуурч суугаад хөөгдсөн ядуу хүний хүлцэнгүй хөөрхийлөлтэй инээмсэглэл байлаа. Өтөл дорой өвгөний тийнхүү хүлцэнгүй номхноор яаралхийлэх нь даанч өрөвдмөөр, тэгэхдээ бүр заримдаа элэг зүрх эмтэрмээр байдалтай харагдсанд Адам Иванычаас эхлээд тэнд байгсад цөм дав даруй өөр өөрсдийн бодлыг өөрчилцгөөлөө. Өвгөн бээр хэн нэгнийг гомдоож чадахгүй нь илрэхийн дээр намайг хаанаас л бол хаанаас гуйлгачны ёсоор дуртай цагтаа хөөгөөд гаргачхаж болно гэж мэдэж байгаа нь тодорхой байлаа.

	Миллер өр нимгэнтэй сайн хүн байжээ.

	Тиймээс өвгөний мөрийг ялдамхан алгадаж

	— Зүгээр зүгээр. Та суугтун! Abеr5 Herr6 Шульц өөр рүү нь битгий их ширтээч гэж тун их гуйж байна. Энэ бол нэртэй төртэй хүн гэж бас л буруу хазгай дуугарав.

	Гэтэл хөөрхий өвгөн түүний нь ойлгосонгүй, түрүүчийнхээсээ ч илүү хөл болж, бүрх малгайн дотроос нь ойчсон хуучин сиймхий хөх алчуураа авахаар тонгойх зуураа хошуугаа урд хоёр тавгаараа халхлаад бэх гэгчээр унтаж буй бололтой хөдлөхгүй хэвтээ нохойгоо дуудаж гарав.

	— Азорка, Азорка! гэж доожоогүй чичгэнэсэн дуугаар шогшрон дуугарахад нохой нь ер хөдөлсөнгүй.

	Өвгөн нохойдоо тулуураа хүргэж

	— Азорка, Азорка! гэж гунигтайяа дуудсан боловч нохой нь нөгөө л янзаараа байв.

	Өвгөний гараас тулуур нь алдагдан унахад өөрөө тонгойж, хоёр өвдгөөрөө сөхрөн сууж Азоркийнхаа хоншоорыг хоёр гардан өндийлгөв. Хөөрхий Азорка! Үхчихсэн байлаа. Тийнхүү насны эцэст хүрснээсээ болоод ч юм уу, өлсөж өлбөрснөөсөө ч юм уу эзнийхээ хөлийн дэргэд чимээгүйхэн үхчихжээ. Өвгөн Азоркийгаа үхчихсэнийг ойлгож ядах мэт мэл гайхан түр зуур алмайран ажиглаж суув. Тэгснээ зарц бөгөөд мөхөр агсныхаа дээрээс аяархан бөгтийж, цонхигор цагаан нүүрээ үхсэн нохойнхоо хамарт наав. Цөм чив чимээгүй болцгоолоо. Бид бүгдээрээ сэтгэл уярчээ... Тэгж тэгж хөөрхий өвгөн босохчоо болов. Тэр маш цонхигор царайлан, халууран дагжих мэт хамаг бие нь чичрэгнэж харагдав.

	Уян сэтгэлтэй Миллер, өвгөнийг юухан хээхнээр тайтгаруулах санаатай

	— Чихмэл хийж болно. Сайхан чихмэл хийж болно. Федор Карлович Кригер чихмэл их сайхан хийдэг юм. Федор Карлович Кригер чихмэл хийхдээ агуу их Мастер хүн гэж газраас тулуурыг нь авч өгөнгөө хэлэв.

	— Тиймээ би чихмэл сайн хийнэ гэж одоо ярианд өөрөө оролцох болсон гер Кригер даруухнаар шүүрч аван хэлэв. Энэ нь туранхай, гулжгар биетэй, армаг тармагхан улаан үстэй хянган хамар дээрээ шил тохсон буянтай нэгэн герман байлаа.

	— Федор Карлович Кригер гайхамшигт шихмэл хийхдээ маш их авьяастай хүн хэмээн өөриин санаанд урамшин хөөрөн Миллер ч нэмэн хэлэв.

	— Тиймээ, би аливаа чихмэл сайхан хийдэг агуу их авьяастай хүн гэж гер Кригер дахин батлаад, — Би танд нохойн тань чихмэлийг үнэ өртөггүй хийгээд өгнө гэж туйлын ууч сэтгэлдээ автан өгүүлэв.

	Тэгтэл энэ бүх золгүй тохиолдлын хамаг буруутан нь би мөн гэж цайлган сэтгэлээс бодсон Адам Иваныч Шульц бас ууч сэтгэлдээ шатаж царайгаа ихэд улайлган

	— Үгүй ээ, би таныг чихмэл хийж өгвөл үнийг нь өгнө! гэж тачаадан чанга хэлэв.

	Өвгөн энэ бүгдийг сонссон хэр нь аанай л хамаг бие нь чичирч, юу ч ойлгохгүй байгаа бололтой байлаа.

	— Байзнаарай! Ганц хундага сайн шарз уугтун! гэж Миллер энэ хачин зочин гарахаар завдахыг үзмэгц сандран хэлэв.

	Өвгөнд шарз хундагалан барихад өөрийн мэдэлгүй юм шиг авлаа. Гэвч гар нь салгалан цалгилуулан асгаад, дуслын төдий ч уусангүй буцааж тавиур дээр нь тавив. Тэгснээ нэг л хачин, ийм байдалд огт зохиогүйгээр инээмсэглэхчээ аядаад, Азоркийгаа тэр газар нь үлдээгээд дэнтэй дунтай хурдхан шиг алхалсаар боовны дэлгүүрээс гарлаа.

	— Швернот! вас-фюр-эйне-гишехте!7 хэмээн германчууд бие биеийнхээ өөдөөс бүлтийтэл ширтэн өгүүлцгээв.

	Харин би өвгөний хойноос харайн гарлаа. Боовны дэлгүүрээс хэд алхаад баруун гараа дагаж эргэхэд том том байшингийн завсраар орсон харанхуй нарийхан хөндөл гудамж байдаг тул би яагаад ч юм өвгөнийг заавал тийшээ орсон байх гэж бодсон юм. Баруун гар талын хоёр дахь байшинг барьж байсан болохоор эргэн тойрон нь дан сарзайсан шаттай хашаа нь бараг хөндөл гудамжийнхаа голд хүрсэн, хашаа дагуулж явган хүний банзан зам тавьсан байв. Хашаа байшин хоёрын харанхуй булангаас өнөөх өвгөнийг би оллоо. Өвгөн банзан замын өнцөг сандайлаад хоёр гараараа өвдгөө тохойлдон толгойгоо бариад сууж байв. Би дэргэд нь суугаад юу гэж эхлэхээ мэдэхгүй шахам байж:

	— Хүүе ээ та. Азоркийнхаа хойноос битгий гунь. Явцгаая, би таныг гэрт тань хүргэж өгье. Та тайтгар. Би одоохон зөөвөрчин олоод ирье. Та хаана суудаг вэ? гэв.

	Өвгөн хариу эс хэлэв. Би яахыгаа мэдэхгүй боллоо. Ойр хавьд хүн хар алга!. Тэгтэл өвгөн гэнэт миний гараас угзчиж

	— Бүгчим байна! Дотор бүгчимдээд байна! гэж хоолойгоо шахан дуулдах төдий дуугарав.

	— Танайх руу очъё гэм дээ! гэж би хашхирах шахам хэлээд өөрөө босож түүнийг албадан татахдаа, — Та нэг цай уугаад орондоо орж хэвтмээр байна... Би одоохон зөөвөрчин аваад ирье. Бас эмч дуудна... би нэг эмчийг танина... гэв.

	Би өөр юу юу гэж хэлснээ одоо санах юм алга. Өвгөн босох санаатай оролдож, хэсэгхэн зуур дээшилснээ дахин ойчиж, нөгөө л бачимдсан сөөнгө дуугаар нэг юм бувтнаж гарав. Би дээрээс нь ойртон тонтойж чагнавал

	— Василевскийн арал дээр, зургаадугаар шугамын... зургаадугаар шугамын... гэж хоолойгоо шахан дуугарч байв. 

	Өвгөнийг чимээгүй болоход би

	— Та Васильевскийн аралд байдаг хүн үү? Гэтэл та буруу тийшээ явсан байна, баруун гарт биш зүүн гарт шүү дээ. Би таныг мөдхөн хүргэнэ... гэж хэллээ.

	 Өвгөн хөдөлсөнгүй. Би гараас нь барьтал амьгүй юм шиг алдагдан мултрав. Нүүр рүү нь хармагцаа гараа хүргээд үзсэн чинь өвгөн нэгэнт өнгөрчихсөн байлаа. Энэ бүх зүйл зүүд нойрт болж байгаа юм шиг надад санагдав.

	Ийм хачин сонин учрал надад баахан түвэг удаж, тэр хугацаанд миний нөгөө халуурч бие мууддаг нь ч аяндаа алга боллоо. Өвгөний байрыг эрж оллоо. 

	Гэтэл тэр нь Васильевскийн арал дээр биш нас барсан газраасаа хоёр гуравхан алхмын зайд байх Клугений байшингийн бараг л дээвэр дор, тав дахь давхрын нэг үүдний бяцхан өрөө, нэг намхан тайзтай том өрөө, цонх маягийн гурван нүхтэй тусгай байранд суудаг байсан юмсанжээ. Гэр тун ч ядуу зүдүү суудаг, хогшил нь гэвэл нэг ширээ, хоёр сандал, дотор зөөлөвч нь тал тал тийшээ цухуйсан хад чулуу шиг хатуу хуучнаас хуучин нэг буйдан л байлаа. Тэгэхдээ гэдгээр нь цөм өөр эзэнтэй байжээ. Аль хэдийнээс гал түлж үзээгүй бололтой нэг пийшинтэй, гэрэл гэгээ гаргах юм хайгаад олдсонгүй. Өвгөн гагцхүү дэнгийн гэрэлд сууж дулаацах санаатай л Миллерийнх рүү очдог байсан юм байна гэж би одоо баттай ойлгож байна. Ширээн дээр нь нэг хоосон вааран аяга, хуучирч хатсан талхны хальс байв. Өөр сохор зоос ч гарсангүй. Түүгээр ч үл барам оршуулахад нь өмсгөх солих дотуур хувцас байсангүй. Хэн нэг хүн цамцаа илүүчилсэн байжээ. Тийнхүү түүнийг гав ганцаараа амьдарч байсан гэх аргагүй нь тодорхой, хэн нэгэн хүн хааяа боловч эргэж тойрдог байсан нь лавтай. Ширээн дотроос паспорт нь олдлоо. Талийгаач уг нь гадаадын хүн боловч оросын харьяат болсон Иеремия Смит гэдэг, машинч, яг далан долоон настай хүн байжээ. Ширээн дээр хоёр ширхэг ном байсны нэг нь товч газар зүй, нөгөө нь хажуугийн зайд нь харандаагаар ихэд зурж, хумслан тэмдэглэсэн Шинэ гэрээслэлийн орос орчуулга байлаа. Би тэдгээрийг өөртөө авсан юм. Байшингийн хүмүүс, байшингийн эзнээс асууж сураглавал түүнийг мэдэх хүн бараг гарсангүй. Энэ байшинд суудаг хүн маш олон, төлөв ажилчид, ширээ сандал, зарцтай байр эзэмшигч герман хүүхнүүд байв. Байшингийн даамал гэх гайгүй сайн нэг хүн өвгөний талаар бас л мэдэх юмаар маруухан, энэ байр сарын зургаан рублийн хөлстэй, талийгаач дөрвөн сар суусан боловч сүүлийн хоёр сард сохор улаан мөнгө ч төлөөгүй, тиймээс байраас нь хөөхөд хүрсэн гэхээс өөр юм мэдсэнгүй. Ямар нэгэн хүн өвгөн дээр ирдэг байсан уу? гэж сураглахад хэн ч энэ талаар тоймтой хариу хэлсэнгүй. Уг байшин, том, библи сударт гардаг Нойн хөлөг шиг олон амьтан бужигнаж байхад хэнийг нь ч тогтоож авах билээ дээ. Энэ байшингийн хашаачаар таван жил шахаж байгаа хүн юухан хээхэн хэлж болох байсан бөгөөтөл хоёр долоо хоногийн өмнө нутаг руугаа явж, орондоо ач залуу хархүүг үлдээсэн нь байшингийн хүмүүсийн талыг нь ч биечлэн мэдэхгүй байлаа. Энэ бүх лавлах ажил чухам яаж төгссөнийг нь мэдэхээ больсон шиг байна, юутай ч гэсэн өвгөнийг оршуулах нь оршуулж билээ. Тэр хэдэн хоног бусад ажил хөөцөлдөхийн зэрэгцээгээр Васильевскийн арлын зургаадугаар шугам руу очиж билээ. Гэвч тийшээ очсон хойноо өөрөө өөрийгөө шоолон инээвхийлж, би ер нь зургаадугаар шугамд жирийн эгнэсэн байшингуудаас өөр юу үзэх юм бэ? гэж бодсон юм. «Гэтэл өвгөн нас эцэслэж байх үедээ яагаад зургаадугаар шугам, Васильевскийн арлыг ярив аа? Дэмийрч байгаад тэгэв үү?» гэж би бодов.

	Би Смитийн хөндий ханхай байрыг сайтар үзээд ер аятайхан юм байна гэж бодлоо. Тэгээд өөрийн болгож авлаа. Хамгийн гол нь маш намхан таазтай ч, тасалгаа нь том, анхлан толгойгоороо таазанд тулах нь ээ дээ гэж бодогдов. Тэглээ яалаа ч түүндээ төдхөн дасав. Сарын зургаан рублиэр үүнээс олигтой юм олох арга байсангүй. Ер энэ салангид байр миний санаанд таацаж, зарцгүйгээр байх суух арга мөр байсангүй тул түүнийг хөөцөлдөж олох ажил байлаа. Хашаач эхлээд өдөртөө ганц удаа боловч ирж байя, онц хэрэг гарвал тус дэм болъё гэж ам өглөө. «Юмыг яаж мэдэх вэ, ямар нэгэн хүн өвгөнийг эргэхээр ирж ч болох юм!» гэж би бодлоо. Гэтэл өвгөн нас бараад тав хоноход хэн ч хараахан ирсэн нь үгүй.

	 


II бүлэг

	 

	Тэр үеэс, тухайлбал яг нэг жилийн өмнө би хэдэн сэтгүүлтэй холбоо бүхий байж, бага шиг өгүүлэл бичиж, ямар нэгэн дориун том юм бүтээж болох байх гэж бат итгэж байлаа. Тэгэхэд би том роман бичихээр сууж эхэлсэн боловч эмнэлэгт хэвтсэнээр тэр ажил дууссан билээ. Одоо би удахгүй үхэх юм шиг байна. Удахгүй үхэх юм бол бичих тэмдэглэх хэрэг байна уу, үгүй юү?

	Энэхүү амьдралын минь хэцүү бэрх сүүлчийн нэг жил өөрийн эрхгүй санаанд орж ирээд байх юм. Одоо бүх юмыг тэмдэглэж бичмээр байна, хэрэв би ийм ажил сонгож олоогүй бол уйдаж үхэх байсан байлгүй. Энэ бүх болж өнгөрсөн сэтгэгдэл заримдаа бүр өвдөж шаналтал догдлуулах юм. Тийм сэтгэгдэл үзгийн үзүүрээр гарахдаа нэлээд тайтгармаар нэлээд цэгцтэй болж, дэмийрэл, хар дарсан зүүд хоёроос арай өөр болдог ажээ. Тийм л юм шиг байна. Зөвхөн гар хуруу хөдөлгөж юм бичихийг ямар гэж санана. Намайг тайвшруулж, тайтгаруулж, урьдын зохиох дадлагыг минь сэргээж, дуртгал, шаналгаат мөрөөдөл хоёрыг минь ажил хэрэг... болгодог юм. Тиймээ, би сайтар тунгаасан шүү. Бас бага эмчид өв болгон үлдээнэ. Цонхондоо өвлийн жааз хийх үедээ бичсэн зүйлээр минь дулаалбал дулаална биз.

	Ер нь би ярих юмаа яагаадыг бүү мэд тэхий дундаас нь эхэлжээ. Нэгэнтээ л цөмийг нь бичих гэвэл эхнээс нь эхлэх хэрэгтэй юм. За одоо эхнээс нь эхэлье л дээ. Ер нь миний намтар нэг их болохгүй ээ.

	Би энд төрөөгүй, эндээс алс хол, ...ийн мужид төрсөн хүн. Миний эцэг эх сайн хүмүүс байсан байж таарна. Гэвч би багадаа тэднээсээ өнчрөн хоцроод, намайг өрөвдсөндөө түшиж тулсан бага шиг газартай газрын эзэн Николай Сергеич Ихменевийнд хүн болсон юм. Тэднийх Наташа гэдэг надаас гурван нас дүү, гарсаар ганц охинтой байлаа. Тэр бид хоёр ах дүү хоёр шиг л өссөн юмсан. Ай миний бага нас уу!

	Ид хорин таван насан дээрээ чамайгаа санаж уйтгарлан, үхэхдээ гагцхүү чамайгаа баясан бодож ачийг чинь дурсах юутай тэнэг вэ! Тэр үед тэнгэрт манай Петербургт үзэгддэггүй тун ч тунгалаг наран мандаад, чи бид хоёрын бяцхан зүрх юутай баясгалантай догдлон цохилдог байлаа даа. Тэр үед эргэн тойронд маань одоогийнх шиг дүлий дүнбэ бөөн хад чулуу биш, нуга тал, ой хөвч байж билээ, Николай Сергеичийн даамал хийдэг Васильевскийн цэцэрлэг, цэнгэлдэх хоёр юутай сайхан байв аа. Наташа бидэн хоёр тэр цэцэрлэгт зугаалдаг, цэцэрлэгийн цаана чийг даасан битүү мод байдаг, хүүхэд биднүүс тэнд хоёр ч удаа төөрч билээ... Жаргалтай цэнгэлтэй нас байж дээ! Сая л амьдралын зах сэжүүрийг үзэж, битүүлэг сонирхолтой түүнтэй уулзан золгох нь тун ч амттай байлаа. Тэр үед сөөг болгоны цаана мод болгоны ард бидний таньж мэдээгүй ямар нэг амьтан байдаг мэт санагддаг, үлгэрийн ертөнц үнэн бодит ертөнцтэй нийлэх шиг бодогддог сон. Хавцал хөндийд үдшийн уур манан өтгөрч, манайхны том жалгын хадархаг эрэгт авиран ургасан бутанд тээгэлдэн дэвсийн бууралтаж байхын цагт Наташа бид хоёр гар гараасаа хөтлөлцөн зогсоод гүнзгий жалга руу айх сонирхох зэрэгцэн харж, одоохон жалганы ёроолын түнэн харанхуй дундаас хэн нэгэн гараад ирэх юм уу, дуу гаргах байх даа, асрагч ээжийн ярьдаг үлгэр жинхэнэ зайлбаргүй үнэн зүйл болох болов уу гэж хүлээцгээдэг байж билээ. Түүнээс хойш их удсан хойно нэгэн удаа би Наташад бидэнд яаж «Хүүхдийн унших бичгийг» олж өгснийг, бид тэр дорхноо бидний дуртай ногоон вандан байдаг хөгшин саглагар агчийн дэргэдэх цөөрөм бүхий цэцэрлэг рүү гүйлдэн очиж шидэт сонин «Альфонс, Далинда хоёр» гэдэг туужийг уншиж гарснаа сануулан дурсаж билээ. Одоо ч гэсэн би тэр туужийг сэтгэл хачин болохгүйгээр дурсаж чаддаггүйн дээр жилийн өмнө Наташад түүний эхний хоёр мөр болох «Миний туужийн баатар Альфонс нь Португали оронд төржээ. Түүний эцгийг Дон-Рамир хэмээмой» гэх мэтээр сануулахдаа өөрөө арай л уйлчхаагүй билээ. Тийм байдал үнэндээ тэнэг хэрэг болсон байлгүй, тийм ч учраас Наташа миний тэгж хөөрөн баясахад нэг л хачин инээмсэглэж билээ. Гэлээ ч Наташа даруй гэмшин сандарч (одоо би санаж байна), намайг тайтгаруулахын тулд өөрөө дурсан ярьж гарсан юм. Аажимдаа ярилцан ярилцсаар Наташийн сэтгэл уярлаа. Их ч сайхан үдэш байлаа. Бид хоёр нэгд нэгэнгүй дурсаж, намайг мужийн дундад сургуульд явуулсныг (тэнгэр минь, тэгэхэд Наташа мөн ч их уйлсан сан!), намайг Васильевскийг үүрд орхих үед эцсийн удаа уулзсанаа ярилцлаа. Би тэр цагт дунд сургуулиа төгсгөөд их сургуульд орохоор Петербург рүү явсан хэрэг. Би арван долоотой, Наташа арван тавтай байжээ. Наташа, намайг тэр үед доожоогүй, гулжийсан инээд хүрэлгүйгээр харахын аргагүй амьтан байсан сан гэж ярина. Яг салдаг дээрээ би түүнд маш чухал нэг юм хэлэх санаатай хажуу тийш нь болгосон боловч хэл минь яагаад ч юм эргэлдэхээ байчхаад гацаж орхисон билээ. Намайг ихэд догдолсон байсан гэж Наташа дурслаа. Би юу гэж хэлэхээ мэдэхгүй, Наташа ч гэсэн намайг ойлгохгүй байсан биз. Гагцхүү би ихэд гашуудан уйтгарлаад, юу ч хэлж чадсангүй яваад өгч билээ. Бид хоёр удаж удаж Петербургт дайралдсан юм. Энэ бол хоёр жил орчмын урьд болсон хэрэг. Ихменев өвгөн зарга шийдэхээр ийшээ ирсэн юм. Би дөнгөж зохиолч болж эхэлж байсан үе.

	 


III бүлэг

	 

	Николай Сергеич Ихменев бол аль хэдийн хоосорсон ч нэртэй айлын хүүхэд билээ. Тэр нь эцэг эхээсээ зуун тавин албаттай сайн эдлэнг өвлөн хоцорчээ. Яг хорин настайдаа торгон цэрэг болохоор шийдсэн байж. Бүх юм бүтэмжтэй сайхан байтал, алба хаасныхаа зургаа дахь жилийн нүүрт гайтай түйтэй ганцхан орой хамаг эдлэн хөрөнгөө алдах учрал тохиолджээ. Тиймээс тэр шөнө цурам хийлгүй хоноод маргааш өдрийн орой нь дахиад л хөзрийн ширээнээ сууж, өөрт үлдсэн ганц зүйл морио мөрийнд тавьжээ. Тийнхүү мөрийцөн үзэлцсээр хагас цаг болоход тосгонуудын нь нэгэн болох, сүүлчийн тооллогоор тавин албатай байсан Ихменевка гацааг эргүүлэн хожиж авчээ. Тэгмэгц тоглохоо больж, дараа өдөр нь огцорсонд зуун хүнтэй гацаа эргэлт буцалтгүй баларчээ. Хоёр сарын дараа поручик цолтой халагдаж, өөрийн гацаанд ирсэн байна. Тэр нь тэгж мөрий алдаж баларсныгаа хэзээ ч хэнд ч ярьдаггүй, хэрэв хэн нэгэн хүн тэр тухай ам нээх юм бол сайн санаатай хүн гэж нэрд гарснаа эс харгалзан заавал муудалцаж тарах байсан биз. Хөдөө газар аж ахуйг сүрхий нямбай хөтөлж, яг гучин таван насандаа тайж угсаат ядуу хүүхэн Аниа Андреевна Шумиловатай гэрлэн суужээ. Сайх хүүхэн инж сүй үгүй ч, хөдөө хошууны сайн сургуульд хариас ирсэн Мон-Ревеш8 гэдэг авгайгаар ном заалгаж боловсрол олсон бөгөөд чухамхүү тэр боловсрол нь ямар эрдэм болохыг хэн ч тааварлаж мэдэхгүй хэр нь насан турш түүгээрээ бахархан байж билээ. Николай Сергеич ер сайн эзэн болжээ. Хөрш саахалтын эзэд ирж тэднийхээс аж ахуй хөтлөх арга ухаанд суралцдаг болсон байна. Тийнхүү хэдэн жил өнгөртөл есөн зуун албаттай зэргэлдээх Васильевское гэдэг эдлэнд нь Петр Александрович Валковский хэмээх ноён, газрын эзэн Петербургээс иржээ. Түүний ирсэн нь ойр орчимд зэгсэн дуулиантай юм болжээ. Ноён хэдийгээр тийм их залуу биш боловч ид дундын настай, бас багагүй цол хэргэмтэй, холбоо сүлбээ ч ихтэй, царай бие сайхан, хөрөнгө бэнчинтэйн дээр эхнэрээ үхүүлсэн ганц бие байсан нь бүх хошууны авгай хүүхнүүдийн хувьд онц сонирхолтой байжээ. Түүнийг Мужийн захирагчтай садны сүлбээтэй болохоор нь захирагч төв хотдоо маш сайхнаар хүлээн авсан гэнэ, мужийн хамаг эрхэм хатагтай нар «түүний ааш зангийн сайханд ухаан алдацгааж» гэнэ гэх мэтчилэнгийн өдий төдий цуу тархжээ. Ер нэг үгээр хэлбэл хөдөө нутагт гийгүүлж ирэх нь цөөн ч хааяа нэг ирэхдээ онцгой сэтгэгдэл төрүүлдэг Петербургийн дээд зиндааныхны гялалзсан төлөөлөгчдийн нэгэн байжээ. Гэхдээ энэ ноён хэрэгцээгүй юм уу өөрөөсөө жаахан дорд гэж үзсэн хүнтэй тийм ч их найрсаг эвсэг байсангүй. Хөрш саахалт эдлэнгийнхэнтэйгээ танилцах ойртохыг төдий л хүссэнгүй тул төдхөн муу хэлэх олон хүнтэй болоод орхижээ. Тийм ч учраас гэнэт Николай Сергеичийнд зочлох болсонд нь олон бүгдээр онцгой гайхацгаасан байна. Николай Сергеичийнх тэднийд хамгийн ойрх айлын нэгэн гэдэг нь үнэн байлаа. Ноёнтон Ихменевийнд ирээд тун хүчтэй сэтгэгдэл төрүүлжээ. Тэр нь нэг гэрийн хоёрын дур сэтгэлийг дорхноо татаж, ялангуяа Анна Андреевна хөл газар хүрэхгүй хөөр баяртай болжээ. Чингэж хэдхэн хоноход ноён өдөр болгон зочлон ирж, бас гэртээ урьж, алиа шог юм ярьж, тэдний өнөө муу төгөлдөр хуураар хөгжимдөн дуулж, ер хээ шаагүй аашлах болжээ. Ихменевийнхэн бүр гайхаж, ийм эрхэм аятайхан хүнийг яахаараа их зантай, дээрэлхүү, хар амиа хичээсэн этгээд гэж ойр дөтийн улс цөмөөрөө ам нэгдэн хэлэлцэнэ вэ? гэж боджээ. Угаас энгүүн гүндүүгүй, тэнэгэр сайн Николай Сергеич үнэхээр ноёны санаанд таацсан гэдгийг хэлбэл зохино. Удаж түдсэнгүй учир байдал ойлгомжтой болжээ. Ноёнтон Васильевское сууринд ирсэн учир гэвэл өөрийн эдлэнгийн даамал, агрономч, биеэ тоосон, үсэн буурал, нүдэндээ шил зүүсэн, монхор хамартай зэрэг аятайхан байдалтайн хажуугаар ичих зовох, эрээлэх цээрлэхгүйгээр юм хумсалдаг, бас хэд хэдэн тариачны мууг нь үзсэн тэнэмэл герман даамлыгаа хөөн зайлуулах гэж ирсэн байжээ. Иван Карлович сая нэг булхай баригдаж илчлэгдэхээрээ ихэд гоморхож, герман хүний үнэнч шударгын талаар зөндөө юм ярьжээ. Гэвч ингэж биеэ зөвтгөсний нэмэргүй хөөгдөж, хөөгдөх хөөгдөхдөө бүр нэр төрөө унагаж салжээ. Ноёнд даамал хэрэгтэй болсон бөгөөд түүндээ Николай Сергеичийг сонгосон байна. Түүнийг онц сайн эзэн, туйлын үнэнч хүн гэж сонгосонд өчүүхэн ч эргэлзэх юм алга нь мэдээж билээ. Уг нь Николай Сергеичийг өөрөө даамал болъё гэж хэлэх болов уу гэж ноён ихэд горьдсон боловч тэгсэнгүй. Тиймээс ноён нэгэн сайхан өглөөгүүр хамгийн нөхөрсөг найрсаг хэлбэрээр илэрхийлэн хэлжээ. Ихменев эхлээд татгалзаж үзэв. Гэвч үлэмжхэн хэмжээний цалин хөлс Анна Андреевнийн шохоорхлыг татаж, бас хүсэгч эзэн улам ч эелдэг харьцсан нь бусад бүх эргэлзээг нь алга болгожээ. Чингэж ноён зорьсондоо хүрлээ. Түүнийг ер нь хүмүүсийг мэдэх талаар их гарын хүн гэж үзвэл зохино. Тэр нь Ихменевтэй танилцсан богинохон хугацаанд ямаршуу хүнтэй учирснаа цаад наадгүй мэдэж, түүнийг эелдэг найрсаг байдлаар дагуулан зүрх сэтгэлийг өөртөө татахаас биш дан мөнгө амлаад хол явахгүй юм байна гэж ойлгожээ. Ноёнд дахиж Васильевское суурин руу ирж байх огт хэрэггүйгээр бүр мөсөн найдаж болохуйц даамал хэрэгтэй байсан бөгөөд тэгж ч тооцоолжээ. Ихменевийн дур сэтгэлийг даанч хүчтэй татсан болохоор чин сэтгэлээс ноёны найрсаг аашинд итгэжээ. Николай Сергеич бол Орос оронд тун ч зохимжтой, хүн амьтан юу ч хэлэлцлээ гэсэн хэн нэгэн хүнд (заримдаа яахаараа тэгдгийг нь бүү мэд) сайн болох л юм бол хамаг сэтгэлээ өгч заримдаа бүр хөх инээд хүрэм наалддаг хэтэрхий гэнэн романтик хүмүүсийн нэгэн байжээ.

	Түүнээс хойш олон жил өнгөрч, ноёны эдлэн өргөжин хөгжжээ. Васильевскийн эзэн, түүний даамал хоёрын харьцаа аль ч талаас өчүүхэн төдий эвгүй юм гаргалгүй өнгөрч, албаны хуурай үгтэй захидлаар харилцахаас хэтэрдэггүй байв. Ноёны зүгээс Николай (Сергеичийн захирах зааварлахад огтхон ч оролцдоггүй мөртөө заримдаа ер бусын ашигтай ажил хэрэгч зөвлөгөө өгөхөд нь Ихменев бүр гайхдаг байлаа. Тэр нь илүү үрлэг гаргах дургүйгээр үл барам өсгөж арвижуулж чаддаг нь илэрхий байжээ. Ноён Васильевскийн эдлэнг эргэж ирснээсээ хойш таван жил хяраатай болоод мөн мужид байх дөрвөн зуун албаттай өөр нэг маш сайхан эдлэнг худалдан авах итгэмжлэх бичгийг Николай Сергеичид ирүүлжээ. Николай Сергейч ч баясаж, ноёны амжилт олж, азтай яваа хийгээд алба ажил нь ахиж буйг сонсоод төрсөн ах нь тэгж хөдөлж байгаа мэтээр боддог байлаа. Гэвч ноён үнэхээр нэгэн тохиолдолд онцгой итгэж, байгаагаа үзүүлэхэд нь түүний баясал эцсийнхээ шатанд хүрсэн юм. Тэр явдал ингэж эхэлсэн юм... Гэхдээ миний өгүүлэх зүйлийн хамгийн гол хүний нэгэн болох энэхүү ноён Валковскийн амьдралаас зарим онцгой зүйлийг энд дурдах нь зайлшгүй хэрэгтэй гэж үзэж байна.

	 


IV бүлэг

	 

	Би түүнийг бэлэвсэрсэн хүн байсан гэдгийг нэгэнт дурдсан билээ. Тэр нь залуу насандаа эхнэртэй байсан, мөнгөн дээр тулгуурлаж гэрлэсэн хүн байлаа. Москвад байхдаа ор тас хоосорсон эцэг эхээсээ бараг юу ч авч үлдсэнгүй. Васильевское эдлэн нь хэдэн давхар барьцаанд орж, өр шир нь үстэй толгойноос их болсон бөгөөд аргагүйн эрхээр Москвагийн ямар нэгэн албан газар ажиллахад хүрсэн хорин хоёр настай ноён сохор зоос ч үгүй ёстой л «улаан нүцгэн, гуягаа ганзагалсан» чигээрээ амьдралын зах зух руу орсон байна. Харин нэгэн худалдаачин түрээслэгчийн насаа идсэн охин лугаа гэрлэн сууснаар аврагджээ. Худалдаачин инж өгөхдөө түүнийг мэхэлсэн нь мэдээж боловч эхнэрийнхээ мөнгөөр үе залгамжилсан эдлэнг худалдан авч хөл дээрээ босжээ. Ноёнд олдсон тэр хүүхэн бичиж чадах төдий, хоёр үг холбох эрдэмгүй, царай муутай ч гэсэн, нэгэн чухал сайн талтай нь сайхан сэтгэлтэй, номхон хүлцэнгүй байжээ. Ноён эхнэрийнхээ тэр сайн талыг нь бүрнээ ашиглаж, гэрлэснээсээ хойш нэг жил болоод байхад саяхан хүү төрсөн эхнэрээ худалдаачин эцгийн нь гар дээр Москвад орхиод өөрөө ...мужид алба хаахаар явж, Петербургт байдаг нэгэн нэртэй хамаатныхаа ивээлээр зэгсэн сайн ажил олсон байна. Түүний сэтгэл нь онцгойрон тодрох, алба тушаал ахих дэвшихийн хүслэнд автагдсан болохоор би ийм эхнэртэйгээр Петербург, Москва хоёрын алинд нь ч амьдарч чадахгүй биз гэж үзээд нааштай цагийг хүлээх зуураа алба ажлыг хөдөөгөөс эхлэхээр шийдсэн юмсанжээ. Түүнийг эхнэр авсан анхныхаа жил бүдүүлэг хэрцгий харьцаагаараа золтой л эхнэрээ алчихсангүй гэж ярилцдаг юм. Ийм яриа Николай Сергеичийн дургүйг хүргэдэг, манай ноён бол тийм муухай юм хийх хүн биш гэж хамгаалан уурлах шахаж маргадаг байжээ. Түүнээс долоон жил орчим өнгөрөхөд хатан нь нас барж, бэлэвсэрсэн ноён нэн даруй Петербург оржээ. Тэр нь Петербургт ирээд зарим талаар бүр нэрд гарчээ. Нас ч гайгүй, царай бие сайхан, бийлэг баян, авьяас билэг төгс, уран шог үгтэй, юмны донжийг олдог, үргэлжийн наргианч тэр нь аз заяа, ачлал ивээлийг эрж, хайч бус зэгсэн бие даасан байдалтай байжээ. Ер түүнд үнэхээр дур булаам, сэтгэл татам, хүчтэй нэг чанар байсан гэж ярилцдаг. Эмэгтэйчүүдэд онцгой их таашаагдаж, дээгүүр зиндааны нэг гоё хүүхэнтэй холбогдож шившгээ тарин манаргаж ч үзсэн байна. Ноён хэдийгээр угийн тооцоотой, бүр нарийн харамч гэмээр атлаа мөнгийг огт хайрлахгүй туйлж, мөрийтэй хөзөрт алдах нэгэндээ алдаж, асар ихээр алдсан ч ер ажрахгүй болжээ. Гэхдээ тэр нь Петербургт зугаа цэнгэл хайж ирээгүй их зам дээр баттай гарч, албан тушаалаа бэхжүүлэх хэрэгтэй байжээ. Ингэж санасандаа ч хүрчээ. Түүний нэртэй төртэй хамаатан Наинский гүн зүгээр нэг царайчлагчийн байдлаар ирсэн бол ер тоохгүй хүн байснаа, нийгмийн дунд амжилт олж байхыг нь үзэж мэл гайхаад түүнийг онцлон анхаарахад болохтой зохихтой юм байна гэж бодсоны дээр бүр долоон настай хүүг нь өсгөж хүмүүжүүлэхээр гэртээ байлгаж соёрхжээ. Чухамхүү тэр үед ноён Васильевское руу очиж, Ихменевийнхтэй танилцсан билээ. Тэгэн тэгсээр гүнгийн зуучилж өгснөөр нэгэн чухал элчин сайдын яаманд дээгүүр алба хаах болж хилийн чанадад оджээ. Тэр цагаас хойш түүний тухай сураг чимээ жаахан бүдгэрч, гадаад оронд нэг базаахгүй юмтай холбогдсон гэж ярилцсан боловч чухам яасныг нь тайлах нэг ч хүн байсангүй. Миний түрүүн дурдсан, дөрвөн зуун албат авч амжсан гэдэг нь л тодорхой байтаа. Олон жилийн дараа чухал зэрэг хэргэмтэй болчхоод хилийн чанадаас эргэж ирж Петербургт даруйхан тун дээгүүр албанд оржээ. Мөн үеэр түүнийг хоёр дахь удаагаа гэрлэх гэж байгаа гэнэ, нэгэн нэртэй нөлөөтэй, баян тарган айлтай хадам хүргэн болж байгаа гэнэ гэсэн сураг Ихменевкад дуулджээ. Николай Сергеич бахдан шагшиж «Язгууртан болох нь дээ!» гэж байжээ. Би тэгэхэд Петербургт, их сургуульд сурч байлаа. Ихменев зориуд надад захидал ирүүлж, тэгж тэрлэх гэж байна гэдэг сураг үнэн үү, үгүй юү? гэдгийг мэдээд өгөөч гэсэн билээ. Бас ноёнд захидал бичиж, намайг ивээлдээ авч харж үзэхийг хүссэн юм. Гэвч ноён түүнд хариу бичсэнгүй. Би зөвхөн түүний хүүг эхлээд гүнгийнд хүмүүжиж, дараа нь лицейд9 орж эрдмийн курсийг яг арван естэйдөө төгссөн гэдгийг л мэдэж байлаа. Би энэ тухай болон ноён хүүдээ их хайртай, их ч эрхлүүлдэг, бүр одооноос ирээдүйн нь талаар бодож эхлээд байна гэх зэргийг Ихменевийнх рүү бичиж илгээлээ. Ер нь би тэр явдлыг залуу ноёны танил оюутан нөхдөөс нь сонссон юм. Тэр үес Николай Сергеич нэгэн сайхан өглөөгүүр ноёноос захидал авч онц ихээр гайхахад хүрчээ....

	Миний түрүүн дурдсанчлан одоо болтол зөвхөн албаны хуурай үгтэй захидлаар Николай Сергеичтэй харьцаж байсан ноён энэ удаад өөгүй бөгөөд илэн далангүй найрсаг маягаар бичиж, хүүдээ гомдоллон, хүү минь дүрсгүйтэж миний сэтгэлийг зовоож байна, Ийм насны хүүхдийн зүггүйтэхийг дэндүү ноцтойд авч үзэж болохгүй нь мэдээж ( бас л хүүгээ өмөөрөхийг хичээсэн бололтой) боловч би нэг жаахан шийтгэж айлгах гэсэн юм, чухмыг хэлбэл хэсэг хугацаагаар хөдөө газар явуулж, таны хараанд байлгах гэсэн юм гэж түүндээ бичсэн байжээ. Ноён бичихдээ «Би өөрийн эрхэм сайн нөхөр Николай Сергеич, даан ялангуяа Анна Андреевнадаа» бүрэн найдаж байна гэж өгүүлээд та хоёр манай энэ хуудуу хүүг гэртээ авч тэр зэлүүд газраа ухаан суулгаж сургамжлан, болдог бол хайрлан энхрийлж, хамгийн гол нь хөнгөн хийсвэр занг нь засаж, «хүний цаашдын явдалд зайлшгүй хэрэгтэй нарийн ширийн дүрэм горимыг ойлгуулаач» гэж хүссэн байна. Өвгөн Ихменев тэр ажилд баяртайгаар оролгүй яах билээ. Залуу агь ч хүрээд ирж, Ихменевийнх яг л төрсөн хүү шигээ угтан авчээ. Удалгүй Николай Сергеич өөрийн Наташаас ч дутуугүйгээр тэр хөвүүнд маш хайртай болж, бүр хожим нь эцэг ноёнтой нь муудалцаж бүрмөсөн холбоо тасарсан хойно ч Алешийнхаа (агь Алексей Петровичийг ингэж нэрлэж дассан байжээ) тухай заримдаа баясан дурсдаг байж билээ. Үнэндээ тэр хүү тун нүдэнд дулаахан, хөөрхөн эмэгтэй хүн шиг танхил, бухимдуу, гэхдээ хөгжөөнтэй, гэнэхэн цайлган, ариун шударга байж чаддаг, ялдам үнэнч байсан болохоор Ихменевийнхний онгон шүтээн нь болжээ. Тэр хэдийгээр арван есөн насанд хүрсэн ч гэсэн балчир хүүхэд хэвээрээ байлаа. Хүүдээ тун хайртай гэгддэг эцэг нь яалаа гэж ийнхүү явуулсныг төсөөлөхөд бэрх байв. Залуу хархүү Петербургт наргиж цэнгэж, баахан хөнгөн хуудуу загнаж, ажил төрөл хийхгүй байснаас аавыгаа гутрахад хүргэсэн юм гэлцэж байжээ. Петр Александрович хүүгээ хөдөө хөөх болсон жинхэнэ шалтгааныг захидалдаа зориуд бичээгүй бодохоор Николай Сергеич Алешаас асууж шалсангүй. Гэхдээ Алешийн уучилж болшгүй хөнгөн хийсвэр зангийн тухай, нэг авгайтай ямархан нэгэн холбоотой байсан тухай, ирүүл тулалдаанд дуудагдсан тухай, мөрийтэй хөзөрт тоймгүй их юм алдсан тухай цуу үг тархаж, түүгээр ч барахгүй бусдын мөнгийг үрэн таран хийсэн юм гэнээ гэх мэтийн сураг гарчээ. Бас ноён хүүгээ холдуулах болсон нь гэмтэй юм хийсэнд нь бус ямархан нэгэн онцгой, хар амиа бодсон явдлаас болсон юм гэсэн чимээ байв. Николай Сергеич тийм сургийг үгүйсгэн тас өмөөрч байжээ. Алеша ч гэсэн бага залуу насныхаа туршид хол байсан эцгийгээ онц ихээр хайрлан үздэг байсныг хэлэх үү. Алеша аавынхаа тухай баясан хөөрч ярих байдлаас нь үзэхнээн ч үгнээс нь ер гаждаггүй байсан бололтой байжээ. Алеша бас заримдаа нэгэн гүнжийн тухай чалчиж, түүний хойноос аав бид хоёр, хоёулаа хөөцөлдсөн юм, тэгээд би ялж, аав маань тэгж ялагдсандаа аймаар их уурласан юм гэдэг үг цухуйлгажээ. Тэр нь уг явдлыг баясаж хөгжин, хүүхдийн цайлган сэтгэлээр чанга бөгөөд баясгалантай инээн байж ярихад Николай Сергеич түүнийг даруй хорьж болиулдаг байжээ. Алеша бас аавынхаа гэрлэх санаатай байгаа гэсэн дээрх цуурхлыг баталжээ.

	Алеша ийнхүү цөлөгдмөл байдлаар нэг жил орчим болж, тодорхой хугацаанд эцэгтээ хүндэтгэлтэй бөгөөд ухаалаг захидал бичиж, улмаар Васильевское сууринд ихэд дасаад, ноёнтныг зун тосгонд ирэхэд (энэ тухайгаа урьдаар Ихменевийнд мэдэгдсэн байжээ) Васильевскоед аль болох удаан байлгаач, хөдөөгийн аж байдал надад ёстой таарч байна гэж шалжээ. Алешийн энэ бүх шийдвэр, дур татагдсан нь тогтворгүй чанараас нь, халуун сэтгэлээс нь, заримдаа утга учиргүй болдог хөнгөн хийсвэр зангаас нь, аливаа гадаад нөлөөлөлд захирагддаг онцгой чадвараас нь, зориг гэж огт үгүйгээс нь болжээ. Гэвч ноён түүний хүсэлтийг нэг л сэжигтэй сонссон байна... Ер нь Николай Сергеич урьдын «найзыгаа» арайхийж таньжээ. Петр Александревич ноён туйлын их өөрчлөгдсөн байжээ. Тэр нь ялангуяа Николай Сергеичид их л ярдаг хандаж, эдлэнгийн данс тооцоог шалгахдаа нэг л жигшмээр ховдог сувдаг, учир үл олдох сэжиглэмтгий зан гаргажээ. Энэ бүхэн нь сайхан сэтгэлт Ихменевийг туйлаас годоосон учир өөрөө өөртөө их л удаан итгэж яджээ. Энэ удаад бүх юм арван дөрвөн жилийн өмнө анх ноёныг Васильевскоед ирсэнтэй зүйрлүүлэхэд тэс өмнөө санагдсан байна. Энэ явдлаараа ноён хамаг хөрштэйгөө, тэгэхдээ хамгийн чухал айлуудтай нэгд нэгэнгүй танилцсан байтлаа Николай Сергеичийнд болохоор нэг ч удаа ирсэнгүй, өөрийнхөө мэдлийн хүний ёсоор харьцаж байсан байна. Тэгтэл гэнэт учир үл ойлгогдох явдал болжээ. Ноён ба Николай Сергеичийн хооронд ямар ч мэдэгдэхүйц шалтгаангүйгээр ширүүн хагарал гарчээ. Хоёр этгээдийн аль аль нь халуухан бөгөөд гомдом үг хаялцсан нь сэм дуулдаж, Ихменев нь Васильевскаас дургүй хүрэн зайлсан боловч уг явдал үүгээр хараахан дууссангүй. Ой гутам хов жив хавь ойроор нэг тархаж, Николай Сергеич залуу агийн зан төрхийг сайтар танимагцаа түүний бүхий л өөтэй талыг өөртөө ашигтайгаар ашиглах бодолтой байж гэнээ, охин Наташа нь (тэгэхэд нэгэнт арван долоо хүрсэн байж) хорин настай залуугийн тархи толгойг эргүүлэн өөртөө сэтгэлтэй болгож чадсан байсан гэнээ, эцэг нь ч тэр, эх нь ч тэр тийм дурлалыг нь огт мэдээгүй дүр үзүүлэн, өөгшүүлэн ивээж байж гэнээ, зальхай «завхай» Наташа чармайн хөөцөлдөж, бүтэн жилийн турш хавь орчмын хүндтэй эздийнд өсөж цэцэглэж байгаа ёстой жинхэнэ сайн сайхан хүүхнүүдийн нэгэнтэй нь ч бараг учирч чадаагүй цэл залуу эрийг ид шидээрээ уургалсан гэнээ гэлцжээ. Эцэстээ бүр дурлалт хоёрын дунд, Васильевскаас арван таван модны газар орших Григорьев сууринд очиж Наташийн эцэг эхэд мэдэгдэлгүй гэрлэх ёслол хийх болзоо тогтсон байж гэнэ, гэтэл эцэг эх нь хамаг юмыг нь наад цаадгүй мэдэж байснаар үл барам охиндоо шившгийн булай зөвлөгөө өгч удирдаж байж гэнээ гэж ярилцацгаажээ. Нэг үгээр хэлбэл энэ явдалтай холбогдуулан тэр хошууны эр эмгүй хэлэлцсэн ховыг бүхэл бүтэн ном болгоход багтмааргүй болжээ. Гэвч үүнээс хамгийн гайхмаар нь ноёнтон энэ бүгдэд эргэлт буцалтгүй үнэмшиж, тэр ч байтугай чухамхүү үүний учир, хөдөөгөөс Петербург рүү түүнд бичсэн нэгэн нэргүй захидлын үр дүнд Васильевское руу хүрч ирсэн явдал байв. Николай Сергеичийг ямар нэг хэмжээгээр мэдэх хүмүүс түүнд тохоож буй олон зэмлэлийн нэгэнд нь ч итгэмээргүй байсан нь мэдээжийн хэрэг. Гэтэл цөм л байж ядацгаан, цөм л хэлэлцэцгээн, цөм л худал ярьцгаан, цөм л толгой сэгсэрцгээн... эргэлт буцалтгүй буруушаасан нь гайхах юмгүй биз ээ. Тэгэхэд Ихменев хов жив хөөцөлдөгчдийн өмнө охиноо өмөөрөн зөвтгөхөөргүй дэндүү бардам байсан тул айл хөршийнхөндөө ямар нэгэн талаар учирлан ярилцаж хэрхэвч болохгүй шүү гэж Анна Андреевныгаа чандлан хоригложээ. Харин ийм ихээр хар хэлэнд өртсөн Наташа охин түүнээс хойш бүтэн жил өнгөрөөд байхад тэр бүх гүтгэлэг, хов живээс бараг ганцыг нь ч мэдээгүй байж байжээ. Тийнхүү түүнээс ихэд хичээнгүйлэн нууж байсан болохоор арван хоёр гуравтай хүүхэд лүгээ адил хөгжөөнтэй нэгэн байсан байна.

	Энэ завсар хэрүүл уруул улам бүр лавширчээ. Зусар бялдууч нар зүгээр нэг суусангүй. Ховлох, гэрчлэх хүмүүс дорхноо гараад ирж, Николай Сергеич Васильевскийг хэдэн жил эрхлэхдээ тийм ч үнэнч, шударга байсангүй гэдгийг ноёнд эцэст нь үнэмшүүлж дөнгөжээ. Түүнээс гадна, гурван жилийн өмнө төгөлийг худалдахдаа арван хоёр мянган мөнгөн зоос хувьдаа ашиглан дарагдуулсан, тэгэх тусмаа ноёноос ямар ч хууль ёсны баталгаа авалгүй өөрийн дураар гүйцэтгэсэн, сүүлд нь ноёнд тэгж зарах хэрэгцээ тулгарсан гэж итгүүлээд төгөл худалдаж олсон мөнгөнөөс зүйрлэшгүй бага мөнгийг ноёндоо өгсөн болохоор шүүхийн өмнө хамгийн тодорхой хуулийн баталгаа гаргаж өгч болно гэж мэдүүлцгээжээ. Энэ бүхэн цөм худал гүжирдлэг байсан нь цаашдаа мэдэгдсэн ч гэсэн ноён тэр бүгдийг итгэж, хүн амьтны дэргэд Николай Сергеичийг хулгайч хэмээн зүхжээ. Ихменев тэссэнгүй уурсаж, зохих хариу хорон үг хэлж, аймаар муухай явдал үүссэн байна. Нэн даруй шүүх таслах ажиллагаа үүдэж, Николай Сергеич хэрэг шийдэх цаас баримт дутуугийн дээр гол нь өмгөөлөн тэтгэх хүн үгүй, ер иймэрхүү юманд туршлага үгүй байсны харгайгаар төдхөн заргаа алдаж эхэлжээ. Түүнээс эдлэнгээ эдлэх эрхийг нь хасаж ломбодсон тул уурлан хорссон өвгөн хамгийг огоорон, энэ хэргийг биечлэн хөөцөлдөх гэж Петербург орохоор шийдэж, муждаа өөрийн оронд нэгэн хашир хүнийг хамааруулан үлдээсэн байна. Ихменевийг шал дэмий гомдоожээ гэдгээ ноён удалгүй ойлгосон юм шиг боловч хоёр тал аль аль нь даанч хорсолтойгоор дайралцсан учраас эвлэрэх тухай ямар ч яриа байхгүй болсон бололтой. Тийнхүү уурлан шарлахсан ноён хэргийг өөрөө ашигтайгаар эргүүлэхийн тулд буюу чухмыг өгүүлбэл даамал байсан хүнийгээ хоолноос нь салгахын тулд хамаг хүч чармайлтаа гаргахад хүрчээ.

	 


V бүлэг

	 

	Чингэж Ихменевийнх Петербургт ирэв. Ийм удаан хол байгаад Наташатай хэрхэн уулзсанаа тоочихоо болъё. Өнгөрөгч дөрвөн жилийн хугацаанд би түүнийг огтхон ч мартсангүй. Тэгэхдээ түүнийг санаж дурсаж байсан тэр сэтгэлээ өөрөө ч бүрэн ойлгоогүй байсан минь мэдээж. Харин бид хоёр дахин уулзмагцаа, энэ бол хувь зохиолоор надад заяагдсан юм байна гэж төдхөн тааварласан билээ. Анхандаа, тэднийхийг ирсний эхний хэд хоногт хараад, өнгөрөгч жилүүдэд Наташа ер ондоо болсон нь бага юм байна, нэг их өсөөгүй, хоёр тийш салахаас өмнөх шигээ охин хэвээрээ байгаа юм байна гэж надад бодогдлоо. Гэвч өдөр хоног өнгөрөх тусам, урьд миний огт үзээгүй, надаас зориуд нууцгайлсан ямархан нэгэн шинэ зүйл байна, өөрөө ч гэсэн надаас зориуд нуугдаад байсан байна гэж гадарлаж эхлэв. Ингэж гадарлаж тааварлах нь надад юутай их жаргалтай байв аа! Өвгөн Петербургт ирсэн даруйдаа их л ууртай шартай байлаа. Түүний ажил бүтэмж муутай байсан тул шаралхаж, хоролхон, байж ядан, цаас бичгээр хөөцөлдөөд биднүүсийг анзаарахтай мантай байв. Анна Андреевна гэдэг хүн алмайрч орхисон мэт, эхлээд юу ч ойлгож төсөөлж чадахгүй явав. Тэр нь Петербургээс айж, енгинэтэл санаа алдан эмээж, урьдын аж байдал, Ихменевка эдлэн сууриныхаа талаар, Наташа нь нас биед хүрсэн талаар гашуудан харуусч байлаа. Ер нь Наташийн талаар бодох завтай хүн үгүй, нөхөрсөг найрсгаар итгэн ярилцахуйц, тохиромжтой өөр хүн түүнд байсангүйгээс надад хамаг байдгаа дэлгэн ярьж гарав.

	Чухамхүү тэр үеэр, тэднийхийг ирэхийн өмнөхөн би утга зохиолынхоо ажлын эхлэл болсон анхныхаа романыг бичиж дуусаад шинэ хүний хувьд хааш нь өгөхийгөө мэдэхгүй сандарч байв. Би энэ тухайгаа Ихменевийнхэнд ер дуулгасангүй. Тэд намайг санаа амар буюу алба ажил хийхгүй, ажилд орохыг хичээхгүй явлаа хэмээн буруушааж эгээтэй л надтай муудалцсангүй. Өвгөн бүр гомдмоор хортойгоор намайг зэмлэсэн нь надад эцэг ёсоор ханддагтаа л тэр болсон биз. Тэгэхэд би ямар юм эрхэлж байдгаа хэлэхээс зүгээр л зовж байсан юм. Ер нь ч ажил алба хийх хүсэл алга, би роман бичих дуртай гэж шулуухан хэлж яахан болох билээ. Тийм учраас нэгэн хэсэгтээ тэднийг хуурч, надад ажил олдохгүй байна, байдгаараа эрээд л» байна гэж хэлдэг байлаа. Өвгөнд миний үгийг үнэмших зай сөгөө байсангүй. Нэгэн удаа Наташа өвгөн бид хоёрын яриаг сонсож сонсож намайг сэмхэн хажуу тийш хөндийрүүлээд нулимс унаган байж, чи хувь заяагаа бодооч гэж гуйж, чи чухам юу хийж байгаа юм бэ гэж асууж шалгаагаад намайг ний нуугүй хэлэхгүй болохоор, би өөрийгөө залхуу хойрго, зайгуул хэсүүл маягаар явж баллахгүй гэдэг ам өчгийг надаар гаргуулж авлаа. Харин би түүнд юу хийдгээ илчилж хэлээгүй ч гэсэн миний хөдөлмөрийг, миний анхны романыг дэмжсэн ганц нэг үг цухуйлгах л юм бол нь миний талаар магтсан зүйлс, шүүмжлэгч цэгнэгч нарын санал зэрэг надад хамгийн бахдалтай тэр зүйлсийг би түүнд дэлгэх байсан билээ. Тийнхүү сая нэг роман минь гарлаа. Түүнийг минь гарахаас бүр өмнө утга зохиолын ертөнцөд бөөн шуугиан дэгдсэн юм. Б10... миний номын эх бичмэлийг уншаад хүүхэд мэт баярлалаа. Тиймээ, хэрэв би баяртай жаргалтай байсан бол тэр нь амжилт олж байсан анхны хэдэн бахдалт мөчид биш, эх бичмэлээ өөрөө ч уншаагүй, өрөөлд ч харуулаагүй үед тохиолдсон юм шүү. Тэртээ өнө олон урт шөнийг өнгөрөөж, баясалтайяа найдан мөрөөдөж, хийж байгаа юмандаа галтай дөлтэй дурлаж, зөгнөсөн зөгнөл, бүтээсэн дүрүүдтэйгээ үнэхээр амьд юм шигээр дотноссон ижилсэж, тэднийгээ хайрлан, тэдэнтэйгээ хамт баярлаж гуниглаж, тэр ч байтугай болхи толхи баатрыгаа өрөвдөн чин үнэнээс уйлан байсан тэр үед л тохиолдсон юм шүү. Хоёр хөгшинд эхлээд маш хачин санагдаж, туйлаас гайхсан боловч миний амжилтад хэрхэн баярласныг нь зураглан хэлж чадахгүй байна. Жишээлбэл Анна Андреевна бүхэнд алдаршсан шинэ зохиолч нь нөгөө муу... Ваня гэдэгт ер итгэж өгөхгүй, толгой сэгсрээд л байв. Өвгөн бас л удтал үнэмшиж өгсөнгүйгээр барахгүй эхлээд бүр айж хоцорлоо. Алба ажил хийж ахих дэвших чинь өнгөрлөө гээд ерөөс бүх зохиолчид сахилга батгүй байдаг талаар ярьж гарав. Гэвч дараа дараалан гарсан сураг чимээ, сэтгүүлүүдэд хэвлэгдсэн зарлал ба миний тухайд өөрийн бишрэн итгэдэг хүмүүсээа сонссон хойноо үзэл бодлоо өөрчлөхөд хүрлээ. Намайг гэнэт мөнгөтэй болчихсоныг харж, утга зохиолын ажил хийгээд, аль хэрийн шан харамж авч болдгийг мэдээд эргэлзэж тээнэгэлзсэн нь бүрмөсөн сарнин алга болов. Өвгөн эргэлзээнээсээ төгс баясгалантай итгэлд түргэн шилждэг хүн болохоороо миний аз жаргалд хүүхэд шиг хөхин байснаа миний ирээдүйн талаар хамгийн жолоогүй найдлага, хамгийн гял цал мөрөөдөлд автагдах нь тэр ээ. Тэр нь өдөр болгон надад шинэ шинэ албан тушаал, төлөвлөгөө зохиож, тэр төлөвлөгөөнд нь юу эс байсан гэж санана! Тэгэхдээ нэг л онцгой, өдий хүртэл миний үзээгүй хүндэтгэлийг надад үзүүлж эхлэв. Гэвч тэр дахиад л эргэлзээнд орж, хамгийн баясгалантайгаар зохиомжлон мөрөөдөж байснаа гэнэт учраа олохоо байчих удаа тохиолдож байсныг би санаж байна.

	«Зохиолч, яруу найрагч гэнэ! Нэг л хачин байна... Ер яруу найрагч нар хэдийд хүн шиг явж, хэргэм зэрэгт хүрч байсан юм бол? Угаас дэмий сараачигч, найдвар муутай улс шүү дээ!» хэмээн эргэлзэж эхэлнэ.

	Иймэрхүү эргэлзээ, тэр бүх эгзэгтэй асуудал гол төлөв үдшийн харуй бүрийгээр (бүх юм, тэр сайхан үе миний санаанд даанч тодхон байна!) түүнд тохиолддогийг би мэдэж авсан юм. Үдшийн харуй бүрий болмогц л өвгөн маань заавал бухимдуу, эмзэг, сэжиглэмтгий болно. Наташа бид хоёр үүний нь мэдэх болохоороо урьдаас шоолон элэглэдэг байлаа. Би түүнд Сумароковын11 генерал болсон тухай, Державинд алтан зоостой тамхины хөөрөг хэрхэн ирүүлсэн тухай, хатан хаан хэрхэн биечлэн Ломоносов дээр орсон тухай хошин шог юм ярьж, бас Пушкин, Гоголийн тухай өгүүлж хөхүүлдэг байснаа санаж байна.

	Амьдралдаа анх удаа тэр бүхнийг сонссон ч байж магадгүй өвгөн татгалзаж

	— Дүү хүү минь, би цөмийг нь мэднэ ээ мэднэ. Хм! Ваня минь, чиний энэ номын оронцог шүлэг биш байсан нь яамай гэж баярлаж байна. Шүлэг гэдэг чинь дэмийрэл юм шүү дээ, дүү хүү минь. Чи мэтгэх хэрэггүй, өвгөн надад итгээрэй. Би чамд сайныг хүссэндээ л хэлж байна. Ёстой дэмийрэл, цагийг шал дэмий өнгөрөөж байгаа зүйл юм! Шүлэг гэдгийг чинь дундад сургуулийн сурагч л бичвэл таарна. Шүлэг гэдэг чинь чам шиг залуучуудыг галзуугийн эмнэлэгт л аваачна... Пушкин агуу их хүн байж гэж бодъё, хэн үүнийг маргах юм бэ? Тэглээ яалаа ч шүлэг гэдэг чинь тэгээд л дуусаа шүү дээ. Нас богинотой эд гэлтэй юм уу даа... Гэхдээ би их бага уншсан юм шүү дээ. Үргэлжилсэн үгийн зохиол бол өөр хэрэг! Энд зохиолч нь бүр ухаан сургаж ч болно. Эх орондоо хайртай байхыг дурдах ч юм уу ер нь сайн үйлийг өгүүлдэг... тийм ээ! Дүү минь, би санаагаа гаргаж чадахгүй байна, гэхдээ чи миний санааг ойлгож байгаа л даа, сайн санасандаа л ярьж байна. За аль вэ хөө, унш даа! гэж нэлээд халамжтай байдалтай үгээ төгсгөв.

	Тэгээд намайг номоо авчрахад бид цөмөөрөө цайлсныхаа дараа дугуй ширээ тойрон сууцгааж өвгөн ч

	— Аль вэ хө, чи юу эрээчсэн юм бэ дээ, чиний тухай их л шуугилдаад байна! Үзэж л байж болъё, үзэж л байж болъё! гэв.

	Би номоо дэлгээд уншихаар зэхэв. Тэр үдэш роман маань дөнгөж хэвлэгдэж гарсан бөгөөд би ганц хувийг эцэст нь олж аваад Ихменевийнх рүү зохиолоо уншихаар харайлгаж ирсэн нь тэр.

	Хэвлэлийн газрын хүний мэдэлд ороод байсан эх бичмэлээ урьд нь тэдэнд уншиж өгч чадахгүй байсандаа би юутай их гутарч бачимдаж байв аа! Наташа бур бачимдсандаа уйлж, надтай арцалдан, чиний романыг надаас... түрүүлэн өөр хүмүүс унших нь байна гэж намайг зэмлэж байсан юм. Тийнхүү сая л бид нэг ширээ тойрон сууцгаах нь тэр. Өвгөн ер бусын төв, өөнтөгч царай гаргав. Тэр нь чандаас чанд тунгааж, «биечлэн итгэхийг» хүсжээ. Эмгэн ч өөрцгүй ер бусын жавхлантай царайлж, ном уншихад зориулан шинэ тоорцгоо бараг л өмсөх шахав. Эмгэн намайг түүний үнэт эрдэнэ болсон Наташа руу нь хязгааргүй энхрий ширтдэгийг, Наташатай юм ярьж эхлэхдээ амьсгаа минь давчдаж, нүд минь харанхуйлаад ирдгийг, Наташа ч гэсэн урьдынхаасаа нэг л илэрхийгээр намайг ажигладаг болсныг аль хэдийнээ мэдээд авчээ. Тиймээ! Тэр цаг хүрээд ирлээ, тэгэхдээ бүр амжилт олж, сайн сайханд найдан бүрэн дүүрэн жаргаж байгаа үед минь цөм нэгмөсөн хүрээд ирэх нь энэ! Эмгэн бас, өвгөн нь намайг нэг л хэтэрхий магтаж, нэг л онцгойгоор намайг ч, охиныгоо ч аждаг болсныг нь мэдээд... гэнэт айжээ. Үнэндээ би гэдэг чинь гүн ч биш ,ноён ч биш, эрх мэдэлтэй хунтайж юм уу ядахдаа эрхзүйн мэргэжилтэй мяндагтан зөвлөх залуу, одон тэмдэг болсон сайхан эр байсангүй! Анна Андреевна гүндүүгүй түс тас хүн билээ.

	«Хүнийг магтацгаагаад л байх юм. Юу гэж тэгж байгаа нь бүү мэд. Зохиолч, яруу найрагч л гэнэ... Үгүй ер нь зохиолч гэдэг чинь юу юм бэ?» гэж тэр миний тухайд боджээ.

	 


VI бүлэг

	 

	Би нэг суудлаар тэдэнд романаа уншиж өглөө. Бид цайныхаа дараахан эхлээд шөнийн хоёр цаг хүртэл сууцгаав. Өвгөн анхандаа баргар царайлж, нэг л ой ухаан хүрэмгүй лут, лав ойлгомжгүй юм байгаа байх, ер юутай ч гэсэн заавал лут юм байгаа байх гэж бодож байжээ. Гэтэл тийм бус, эгэл жирийн аж байдал, хэний ч мэдээжийн зүйлс, эргэн тойронд нь өдөр тутам болж байдаг зүйлс яг л тэр чигээрээ гарчээ. Том хүн юм уу сонирхолтой хүн, эсвэл Рославлев ч юм уу Юрий Милославский12 шиг түүхэн хүн гарвал сайн сан гэж бодсон нь биш цамцных нь хамаг товч ханзраад ойчсон нэг муу өчүүхэн, өрөвдөлтэй, бүр тэнэг тийшээ түшмэл гарчээ13. Тэгэхдээ энэ бүгдийг тун ч энгүүн өгүүлж дүрсэлж, яг л өөрсдөө ярилцаж байгаа юм шиг гаргасан байлаа... Хачин юм! Эмгэн нь Николай Сергеич рүү яах вэ гэсэн байдалтай харж, тэр ч байтугай нэг юманд урам хугарсан юм шиг жаахан уурлав. «Ийм дэмий юм хэвлэж уншиж, бас мөнгө шагнал өгч байдаг байх нь ээ» гэсэн бодол царайн дээр нь илхэн байлаа. Харин Наташа байдгаараа анхаарч, шуналтайяа сонсож, надаас нүд салгалгүй, үг болгоныг хэрхэн дуудахыг минь ажиглан уруул амыг ширтэн, өөрөө хөөрхөн уруулаа хөдөлгөн суув. Тэгээд юу болов оо? Намайг номынхоо дунд нь хүрээгүй байхад гурвуулангийнх нь нүднээс нулимс бөмбөрч эхлэв. Анна Андреевна чин үнэнээс уйлж, миний зохиолын баатрыг элэг зүрхээрээ өрөвдөн зол хувьгүй түүнд юухан хээхнээр туслах юмсан гэж туйлын гэнэнээр хүсэж буйг нь дуу алдахад нь ойлголоо. Өвгөн нөгөө лут зүйлийн тухай бодлоо хэдийнээ орхиод «Энэ цууцаль ч Петр богдын дүйцэн өдрийг хүртэл өдий байгаа14 нь эхлэнгүүт л харагдаж байна, зүгээр л хүүрнэл юм даа. Тэгсэн хэр нь бидний хавь ойрын юм гэдэг нь ойлгогдож байна!» гэж хэлж байлаа. Наташа уйлан сонсож, ширээн доогуур сэмхэн миний гарыг базаад авч байв. Уншиж дууслаа. Наташа босоход хацар нь минчийтэл улайж, нүдээр нь нулимс гүйлгэнэсэн харагдав. Тэгснээ гарыг минь шүүрэн авч шовхийтэл үнсчихээд тасалгаанаас гүйн гарав. Эцэг эх хоёр нь бие биеэ ширтэлцээд авлаа.

	Охиныхоо байдлыг харж мэл гайхсан өвгөн

	— Үгүй ер! Ингэж их хөөрдөг байх нь ээ. Яах вэ, зүгээр, сайн юманд хөөрнө гэдэг сайн хэрэг! Их сайн охин шүү... гэж бувтнаад Наташийг зөвтгөх гэсэн мэт эхнэр рүүгээ хальт хараад авахдаа яагаад ч юм намайг бас зөвтгөх гэсэн шиг байв.

	Гэтэл Анна Андреевна ном уншиж байхад нэлээд догдолж, сэтгэл хөдөлж байсан атлаа одоо «Александр Македонский баатар гэдэг нь мэдээж. Гэхдээ юу гэж сандал эвдэнэ вэ?»15 гэх мэтчилэнгийн юм хэлэх гэж байгаа мэт харагдав.

	Наташа удсангүй бөөн баяр хөөр орж ирээд миний хажуугаар өнгөрөхдөө сэмхэн чимхээд авав. Өвгөн дахиад л номыг минь «ноцтойгоор» цэгнэн завдсанаа больж, баярласандаа болоод зангаа тэвчиж чадсангүй.

	— За хөө, Ваня дүү минь, сайн байна, сайн байна! Тайтгарууллаа! Бүр миний санаанд ороогүйгээр тайтгарууллаа. Нэг их лут зүйл биш гэдэг нь мэдэгдэж байна... Тэр миний «Москваг чөлөөлсөн нь» байж байна, Москвад л зохиосон юм. Эхний мөрөөсөө л хүн бүргэдийн зориг орсон нь гэх үү дээ... харагддаг юм. Гэхдээ Ваня минь, чиний наадах чинь нэг л амархан, ойлгомжтой байна шүү. Би ийм ойлгомжтой байсанд нь л дурлаж байна! Нэг л дотно байна. Энэ бүхэн яг л надтай учирсан юм шиг байна. Харин нөгөө лут юмны тухайд уу? Өөрөө ч ойлгохгүй өнгөрнө. Арга маягийг нь залруулмаар байна. Би чинь магтаж байна, юу ч гэлээ гэсэн сэтгэл өргөх юм бага байна... Хэвлэгдчихсэн юм чинь одоо нэгэнт оройтож л дээ. Хоёр дахь хэвлэл дээр нь үү? Тэгэхээр, дүү хүү минь, хоёр дахь хэвлэл гарах хэрэг үү? Тэгвэл бас л мөнгө... Ээ дээ! гэж ярив.

	— Иван Петрович та үнэхээр ийм их мөнгө авсан хэрэг үү? Таныг хараад л байхад нэг л санаанд багтаж өгөхгүй юм. Ай бурхан тэнгэр минь, одоо ч мөнгийг ийм л юманд өгдөг болж дээ! гэж Анна Андреевна хэлэхэд өвгөн улам улам бодолдоо автагдан

	— Наадах чинь алба ажил биш юмаа гэхэд бас ч гэж мэргэшил юм даа гэдгийг Ваня чи мэдэж байна уу? Дээгүүр хүмүүс ч уншина. Чи Гоголийг жил бүр тэтгэмж авдаг, гадаад оронд илгээгдсэн гэж ярьсан байх аа. Чи тэгвэл яасан юм бэ? Аан? Аль эсвэл болоогүй байна уу? Өөр ямар нэг юм зохиомоор байна уу? Тэгвэл зохио зохио, шалавхан зохио! Амжилтдаа битгий тайвширч хэвт! Юу хүлээх юм бэ? гэв. 

	Өвгөн үүнийг тун ч үнэнээсээ, тун ч цайлган арьсан болохоор болиулж, гоё юм бодсоныг нь сарниах зориг хүрсэнгүй.

	— Жишээлбэл тамхины хөөрөг өгч ч болох юм... Яах вэ дээ? Өглөгт их бага гэж байдаггүй юм чинь. Урамшуулалгүй яах вэ. Дээшээ дэвшихийг хэн байг гэх вэ гэж өвгөн шивгэнэх төдий хэлээд зүүн нүдээ учиртайхан онийлгож, — Эсвэл тийм биш үү? Эсвэл дээшээ дэвшихэд эрт байна уу? гэхэд

	— Дэвшсэн нь дээр байлгүй яах вэ? гэж Анна Андреевна гомдсон мэт өгүүлэв.

	— Удахгүй та нар намайг генерал болгох нь ээ гэж намайг чин сэтгэлээс инээн хариулахад өвгөн ч бас инээд алдав. Тэр нь туйлаас сэтгэл хангалуун байлаа.

	— Эрхэмсэг та минь ээ, юм идэцгээх юм биш үү? гэж энэ завсар бидэнд оройн хоол бэлтгэсэн золбоолог Наташа хашхиран асуув.

	Наташа инээд алдан, эцэг рүүгээ гүйж хүрээд халуу шатсан гараараа чанга тэвэрч

	— Сайн, их сайн аав! гэв.

	Өвгөн сэтгэл уярч

	— За за, зүгээр, зүгээр! Би зүгээр л ярьж байна. Генерал ч яамай, явж хооллоцгооё. Чи мөн уян хүн ээ! гээд Наташийн час улайсан хамрыг эв нь таарах болгонд илдгээрээ илээд авч 

	—Харав уу, Ваня, би сайн санасандаа хэлж байна. Генерал биш юмаа, гэхэд (генерал болтол өдий хэрэг) үгүйдээ д зохиолч гэдэг чинь нэртэй хүн шүү дээ! гэв.

	— Аав аа, одоо чинь бичгийн хүн гэж ярих болсон.

	— Зохиолч гэдэггүй юм уу? Мэдсэнгүй л дээ. За яах вэ, бичгийн хүн гэж бодъё. Би уг нь ингэж хэлэх гэсэн юмаа. Роман зохиолоо гээд камергер болохгүй нь мэдээж. Тэр талаар горьдохын хэрэг алга. Тэглээ ч гэсэн өөдөлж дэвшиж болно. Адаглаад аль нэг атташе болж болно. Гадаадад Италид явуулж болно. Эрүүл мэндээ сайжруулахын тулд ч юм уу, эрдэм соёлд боловсрохын төлөө ч юм уу явна байгаа даа. Мөнгөн тусламж өгнө биз. Ингэвэл чамд ч гэсэн ачтай тустай болох байлгүй. Яаж ийгээд ар өврийн дэмжлэгээр... биш жинхэнэ ажил хэрэг бүтээчхээд мөнгө шан авч байхад нүүр бардам байх шүү дээ.

	— Харин Иван Петрович, гуай минь, тэр цагт биеэ битгий тоочхоорой гэж Анна Андреевна инээн хэлэхэд нь Наташа

	— Ааваа, түргэн, л дээшээ гараасай, үнэндээ атташе матташе ч яамай! гэж хэлээд, миний гарыг дахин чимхээд авав.

	Өвгөн хоёр хацар нь халуун шатаж, нүд нь од мичид мэт баясгалантай гэрэлтсэн Наташаг баярлан харж

	— Намайг л даапаалаад байна уу даа! Хүүхнүүд минь, үнэхээр үг олдож, үхэр холдож байх шиг байна, бүр Альнаскар16 шиг болох нь байна. Би ийм л... хүн шүү дээ. Ваня чи мэднэ үү, би, чамайг хараад байхнаан чи ер нь тун энгийн... хүн юмаа гэв.

	— Ай, тэнгэр минь! Аав минь, тэгээд энэ чинь өөр ямар байх юм бэ?

	— Үгүй би тэрийг яриагүй байна. Тэглээ ч гэсэн, Ваня минь, чиний царай нэг л...ерөөс авьяастайн шинж алга... Тэр яруу найрагчид гэдгийн чинь царай цонхигор байдаг, үс нь ч өөр, нүд нь ч, ондоо гэлцдэгийг мэднэ биз дээ... Гёте юм уу өөр бусад ч юм уу... би үүнийг «Аббаддоннаас»17 олж уншсан юм... Юу-уу? Дахиад би худал хэллээ гэж үү? Зүггүй ч тархи бол доо, намайгаа шоолж байх шив дээ! Нөхөд минь, би тань эрдэм номтой хүн биш, зүгээр л мэдэрч чаддаг хүн. За царай яах вэ, царай ийм тийм байх нь нэг их гай биш. Надад бол ч чиний царай зүгээр, тун таалагддаг юм...Би зүсээр нэг хэлж байгаа юм биш... Ваня минь шударга, байж үз, шударга байх л хамгийн гол нь шүү, биеэ тоож сагсайлгүй шударга л яв! Чиний өмнө өргөн дардан зам байна. Ажил хэргээ үнэн шударгаар хий. Миний хэлэх гэсэн юм энэ, чухамхүү үүнийг л би хэлэх гэсэн юм!

	Мөн ч догь байлаа! Би хамаг чөлөө цагаа, хамаг үдэш оройг тэднийд л өнгөрүүлдэг байв. Би өвгөнд утга зохиолын ертөнцийн сонин, утга зохиолын хүмүүсийн хэл мэдээ дуулгадаг болов. Өвгөн яагаад ч юм бүү мэд, гэнэт тэдгээрийг онцгой сонирхох болсон билээ. Тэр ч байтугай Б18-ийн шүүмжлэлийн өгүүллүүдийг уншдаг болж, би түүний талаар олон зүйлийг ярьж өгөхөд бараг ойлгодоггүй байсан хэр нь сүрхий магтаж, «Северный трутень» сонинд бичсэн дайснуудад нь ихэд гомдоллов. Эмгэн нь Наташа бид хоёрыг соргог ажиж байвч хараанаасаа алдахгүй байж чадсангүй! Бид хоёрын дунд хэдийнээ хэлдэг ганц үг хэлэгдсэн байсан бөгөөд би сая л Наташа хөөрхөн толгойгоо духайлгасхийн, амаа ангайх төдий болоод, «за» хэмээн бараг л шивгэнэн хэлсэн үе байлаа. Хоёр хөгшин ч бидний явдлыг мэдэж, тааж, бодолд орлоо. Анна Андреевна удтал толгой сэгсэрнэ. Түүнд хачин бөгөөд аймаар санагджээ. Эмгэн надад итгэж өгсөнгүй.

	— Иван Петрович минь, амжилт олно гэдэг сайхан л байна, гэтэл гэнэт амжилт олохгүй юм уу өөр ямар нэг юм болчихвол яах хэрэг вэ? Ядахдаа нэг газар алба хааж байвал дээр юм биш үү? гэж түүнийг хэлэхэд өвгөн нэлээд бодож шийдээд

	— Ваня минь, миний чамд хэлэх зүйл гэвэл энэ л байна, би харж мэдсээн, Наташа та хоёрыг... үнэнээ хэлэхэд бүр баярласан. Өөр юу гэх вэ дээ! Та хоёр хоёулаа их залуу байна, тийм биз дээ, Ваня миний Анна Андреевнийн хэлдэг үнэн шүү. Жаахан хүлээцгээе. Чи яах вэ, авьяастай, бүр гайхамшигтай авьяастан байг, тэгэхдээ чиний тухай анх хашхиралддаг шиг сод ухаантан биш, зүгээр л нэг авьяастай хүн шүү дээ. (Би өнөөдөр «Трутеньд» чамайг шүүмжилснийг уншлаа, чамайг даанч их муулсан байна лээ, энэ чинь ямаршуу сонин билээ дээ!). Тиймээ, авьяас гэдэг маань барьцаанд өгсөн бэлэн мөнгө биш, та хоёр хоёулаа ядуу гэдгийг мэдэж байгаа биз. Жил хагас юм уу ядахдаа нэг жил харъя. Чи сайн явж, зам дээрээ бат зогсвол Наташа чиний боллоо гэсэн үг. Харин чи тэгж чадахгүй бол өөрөө мэдээрэй!... Чи бол үнэн цэх хүн, бод л доо! гэж хэллээ.

	Үүгээр яриа дууслаа. Гэтэл нэг жилийн дараа ийм юм боллоо.

	Тиймээ, энэ бол бараг л яг л нэг жилийн дараа болсон юм! Би есдүгээр сарын нэгэн цэлмэг өдрийн оройхон бие муу, бүр шалдаа буучхаад хөгшчүүл дээрээ ирж, золтой л ухаан балартсангүй, сандалд суухад тэд ч намайг хараад айж хоцорцгоолоо. Гэхдээ миний толгой эргэж, сэтгэл гуньсан нь тэднийд орохоосоо өмнө хаалган дээр нь арвантаа ирж, арвантаа буцсандаа ч биш, амжилт олж ахих дэвших гэсэн минь бүтээгүйдээ ч биш, нэр алдар, мөнгө зоосгүйдээ ч биш, би ямар нэгэн «атташе» ч биш, намайг эрүүл мэндээ сайжруулаг гээд Итали руу явуултал өдий байсанд ч биш, арван жилийг ганц жилд багтааж болдгоос, миний Наташа тэр жилд арван жилийн амьдралыг үзсэн байснаас л болсон юм. Тэр бидний дунд үзүүр хязгааргүй зай байлаа... Би өвгөний өмнө суучхаад, дув дуугүй, тэртэй тэргүй хугарсан бүрхнийхээ хүрээг алмайрсан гараар хугачин нугачин, Наташа өрөөнөөсөө гараад ирэхийг яах гэж хүлээж байгаагаа ч мэдэхгүй байсныгаа одоо санаж байна. Миний костюм даржин, надад муу зохисон, нүүр царай минь урвайж доройтоод, турж эцэж цайсан нь яруу найрагч хүнтэй огтын адилгүй харцанд минь Николай Сергеичийн тэртээ нэгэн цагт ихэд хүсэж агсан агуу их хүний шинж огт байхгүй байжээ. Эмгэн нь намайг шулуухан ширтэж, дэндүү яаран харамсахдаа «Ийм амьтан, Наташийн маань хар хүү нь болчих шахлаа шүү, бурхан тэнгэр өршөөж хайрла» гэж битүүхэндээ бодож суулаа.

	— За, Иван Петрович та цай барихгүй юм уу? (Халуун тогоо ширээн дээр шуугьж байв). За тэгээд, таны бие сайн биз дээ? Таны бие нэг л муу байгаа юм шиг байх юм гэж өрөвдсөн дуугаар асуусан нь одоо ч миний чихэнд тодхон байна.

	Эмгэн надад юм хэлж байхад нүдэнд нь өөр юманд санааширсан байдал байсан, тэр санаашралаас нь өвгөнийх нь учраа олохоо байчхаад байгаа бодол, өвгөн өөрөө зөөгшиж буй аягатай цайн дээрээсээ тонгойгоод бодолдоо автагдан байсан нь одоо хэр нүднээ тусч байна. Валковский ноёнтой заргалдсан зарга тэдэнд тийм ч сайнгүйгээр эргэж, бас Николай Сергеичийг бухимдуулсан шинэ шинэ эвгүй явдал энэхэн минутад тэднийг бодлогошролд оруулаад байна гэдгийг би мэдэж байлаа. Энэ заргын хамаг түүх эхлэх шалтаг болсон залуу агь таван сар орчмын өмнө Ихменевийнд ороод иржээ. Хонгор хайртай Алешадаа төрсөн хүү шигээ сайн, бараг өдөр бүр дурсаж байдаг өвгөн түүнийг баяртайяа угтжээ. Анна Андреевна ч Васильевское сууринаа санаад тэсгэлгүй уйлжээ. Түүнээс хойш Алеша эцгээсээ нууцаар тэднийд байн байн ирэх болсон байна. Николай Сергеич үнэнч шударга, ил гүдэс хүн болохоороо болгоомжтой байх тухайг дургүйцэн эсэргүүцэж, хүү нь Ихменевийнхээр дахин ирдэг болсныг дуулсан ноён юу гэж хэлэхийг бардам уужуу бодлоороо ер тоохгүй байвч ноёны шал дэмий сэжиглэлийг санаандаа үзэж ядаж байв. Гэхдээ шинэ доромжлолыг даах хүч өөртөө байгаа эсэхийг өвгөн мэдсэнгүй. Залуу агь тэднийхээр бараг л өдөр болгон ирэх болжээ. Түүнийг ирэхэд хоёр хөгшин ч баясаж хөөрнө. Агь бүтэн оройжин байж, заримдаа шөнө дөл өнгөртөл сууна. Энэ бүгдийг эцэг нь яваандаа мэдсэн бололтой бөгөөд адгийн муухай хов жив гараад иржээ. Тэр нь аанай л урьдын сэдвээрээ аягүй муухай захидал ирүүлж Николай Сергеичийг доромжлоод, хүүгээ тэднийхээр очихыг яг таг хоригложээ. Энэ бол намайг тэднийхээр ирэхээс хоёр долоо хоногийн өмнө болсон хэрэг. Өвгөн хачин их гуньжээ. Юу гэсэн үг вэ? Гэм зэмгүй, цайлган томоотой Наташийг нь дахиад л бузар булайгаар гүжирдэж, басамжилсан хэрэг байлаа! Тийнхүү охины нэр урьд өөрийг нь гомдоосон хүний аманд дахин доромжлолтой муухайгаар оржээ... Энэ бүгдийг дагаад зүгээр өнгөрүүлж, яахан болох вэ! Өвгөн яадгаа алдаад эхний хэдэн хоногт орондоо орж хэвтжээ. Би энэ бүгдийг мэдэж байлаа. Энэ бүгд нэгд нэгэнгүй надад дуулдаж, өвчтэй, сэтгэлээр уначихсан байсан ч сүүлийн гурван долоо хоног орчим тэднийхээр очилгүй байрандаа хэвтсэн юм. Гэвч би цөмийг мэдэж мэдэх ч гэж дээ, ёрлож, энэ явдлаас гадна юу юунаас илүүгээр тэдний сэтгэлийг түгшээх ямархан нэгэн юм байна гэдгийг мэдсэн ч итгэж өгөхгүй байсан учраас маш их зовсоор тэднийд очсон юм. Тиймээ, би их зовсон. Би тааж мэдчихээс айж, итгэхээс айж, тэр гайтай эгзгийг холдуулах сан гэж байдгаараа чармайж байв. Гэтэл тэр эгзэгтэй мөч рүүгээ өөрөө хүрээд ирлээ. Тэр үдэш намайг яг л чангаагаад байлаа.

	Өвгөн сэхээ орсон юм шиг гэнэт надаас

	— Ингэхэд Ваня чи бие муу байсан юм биш биз? Юунд ийм удаан манайхаар үзэгдсэнгүй вэ? Би л чамд буруутай юм боллоо. Аль хэдийнээс чамайг эргэж очъё гэж бодсон хэр нь нэг л болж өгсөнгүй... гэж хэлээд дахиад л бодлогошров.

	— Бие муу байгаад гэж намайг хэлсний дараа таван минут болоод

	— Ээ дээ! Бие муу! Бие муу гэнэ! Би тэгэхэд чамд хэлж сануулаа биз дээ, чи үгэнд орсонгүй л дээ! Ваня минь, онгод гэдэг чинь үеийн үед дээвэр доор өлөн зэлмэн байж байдаг, хойшдоо ч байж байх бололтой юмаа даа. Тийм байдаг байжээ! гэв.

	Тиймээ, өвгөн сэтгэлээр унасан байлаа. Хэрэв түүний сэтгэл шархгүй байсан бол надтай өлсгөлөн онгодын талаар ярихгүй байсан юм. Түүний царайг ажиглавал цайрч шарлаад, харцанд нь нэг л алмайрч гайхсан байдал, шийдэж чадах тэнхэлгүй асуултын хэлбэрээр илрэх ямархан нэгэн бодол харагдав. Өвгөн нэг л цочруу, ер бусын хоролхуу үзэгдэж, эхнэр нь түүнийг түгшүүрлэн ширтээд толгой сэгсрэн байв. Өвгөнийгөө буруу хармагц над руу сэмхэн дохиод авав.

	— Наталья Николаевскийн бие сайн уу? Гэртээ бий юү? гэж би санаа зовсон Анна Андреевнаас асуувал миний асуултад хариулахаас бэрхшээх мэт байдлаар

	— Бий, бий. Одоо тантай уулзахаар өөрөө гараад ирнэ. Тоглоом биш шүү дээ! Гурван долоо хоног уулзалдсангүй шүү дээ! Манай энэ нэг л биш болсондоо, юу болсныг нь ойлгох арга алга. Эрүүл өвчтэй нь ёстой бүү мэд! гэв.

	Тэгээд нөхөр өөдөө зориг муутайхан харав.

	— Юу гэж? Яагаа ч үгүй, эрүүл л байна. Нас биед хүрч бага балчир биш болж байна шүү дээ, өөр юм алга. Ер нь энэ бүсгүйчүүдийн аль олон ааш гаргаж уйтгарлахыг тэр гэх вэ? гэж Николай Сергеич дургүйцэн огцом огцом хэлбэл

	— Юуны чинь олон аашлах! гэж Анна Андреевна гомдсон дуугаар сөргөлөө.

	Өвгөн дуугүй байснаа хуруугаараа ширээ тожгонуулж эхлэв. «Тэнгэр минь эдний хооронд нэг юм болсон юм биш байгаа даа?» гэж би хиртхийн бодлоо.

	— За тэгээд чиний ажил юу болж байна? Нөгөө Б, өнөөх л шүүмжлэлээ бичиж байна уу? гэж өвгөнийг дахин асуухад

	— Тийм, бичиж байна гэж би хариулав.

	— Ай, Ваня, Ваня! Шүүмжлэл ч яамай байна аа! гэж тэр гараар занган үгээ төгсгөв.

	Хаалга онгойж Наташа ороод ирлээ.

	 


VII бүлэг

	 

	Наташа бяцхан бүрхээ барьсаар орж ирээд төгөлдөр хуур дээр тавив. Тэгээд над руу ирж, дуугүйхэн гараа сунгав. Уруул нь үл мэдэг чичвэгнэж, нэг юм хэлж мэндлэх санаатай оролдоод юу ч дуугарч эс чадав.

	Бид хоёр уулзаагүй гурван долоо хоножээ. Би түүнийг алмайрч айсхийн ширтвэл гурван долоо хоногт мөн ч өөр болсон байлаа! Хонхойж өнгө алдсан хацар, дотор халуундаа омголтсон юм шиг уруул, урт хар сормуус завсраар нэг л шийдэмгий шуналтайгаар гялалзах нүд тэргүүтнийг нь ажаад миний зүрх шимшрэн уйтгарлав.

	Гэхдээ тэр ямар сайхан байв аа! Тэр гайтай өдөр байсан шигээр, түүнээс өмнө ч, түүнээс хойно ч үзсэнгүй. Ердөө л нэг жилийн өмнө надаас нүд салгалгүй, намайг дагаж уруулаа хөдөлгөн, миний романыг сонсч, төчнөөн хөгжилтэй, төчнөөн санаа амар инээж хөхөрч, тэр үдэш хоол идэж байхдаа эцэг бид хоёртойгоо инээдэм наадам болж байсан өнөөх Наташа, өнөөх охин мөн үү? гэж бодмоор, бас тэр өрөөнд бяцхан хөөрхөн толгойгоо гилжийлгэсхийгээд, улаа бутран байж надад «за» гэж хэлсэн өнөөх Наташа мөн үү, биш үү? гэж санамаар байлаа.

	Үдшийн мөргөлд дууддаг хонх дүн дүн хийх нь дуулдав. Наташа давхийн цочиж, эмгэн загалмайлан залбирав.

	— Наташа чи үдшийн мөргөлд очих гэж байсан байхаа, сая дохиогоо өглөө шүү дээ. Наташенька минь, яв даа яв, залбирч мөргө, хувь жаргал ойрхон байна!

	Ер нь салхинд гарангаа яв л даа. Юу гэж түгжээтэй сууж байх юм бэ? Наад царай чинь цонхийчхоод, яг л хараал хийлгэсэн юм шиг гэж эмгэн хэлбэл

	— Би... өнөөдөр гарахгүй ч байж мэдэх нь гэж Наташа бараг шивгэнэн аяархан бөгөөд удаан хэлснээ Миний... бие муу байна гэж нэмж дуугараад царай нь хөсрий даан зэвхийрэв.

	— Наташа чи гадагш гарвал дээрсэн. Чи чинь гарах санаатай л бүрхээ авч явна биз дээ. Наташенька бурхан тэнгэрээс эрүүл энхийг гуйж залбирч мөргө гэж Анна Андреевна охиноосоо айх мэт зориг муутайхан харж хэлсэнд өвгөн бас л охиныхоо царай өөд түгшүүрлэн ширтэж

	— Тэгэлгүй яах вэ, яв яв, салхинд гарангаа яв. Ээж чинь зөв хэлж байна. Ваня чамайг хүргээд өгнө биз гэж нэмлээ.

	Наташийн уруул дээр ярвайн инээмсэглэх байдал үзэгдээд өнгөрөх шиг надад санагдлаа. Тэр нь төгөлдөр хуур руу очиж бүрхээ аваад өмсөхөд гар нь салгалж байв. Түүний бүх хөдөлгөөн өөрийн мэдрэлгүй юм шиг, юу хийж байгаагаа өөрөө ойлгохгүй байх мэт харагдлаа. Эцэг эх хоёр нь түүнийг их л ажиглаж байлаа.

	— Баяртай! гэж Наташийг дуулдах төдий хэлэхэд

	— Хонгор минь, хол замд явах гэж байгаа юм шиг баяртай гэдэг нь юу вэ! Жаахан ч атугай салхинд яваасай нь. Хачин цонхийчихсоноо мэдэж байна уу? Хүүшээ, би мартчихаж (мартахаас цаашгүй болжээ дээ, би). Чиний сахиусыг дуусгасан юмсан. Дотор нь номын үсэг хийгээд битүүлсэн юмсан. Ноднин Киевийн нэг гэлэнмаа зааж өгсөн юм. Хэрэг болох судар шүү. Сая оёсон юм. Хүзүүндээ зүү, охин минь. Бурхан тэнгэр чамд эрүүл энхийг заяах байлгүй. Бидний ганц санаж сарвайх хүн шүү дээ гэж ээж нь хэлэв.

	Эмгэн тийн өгүүлээд үйлийнхээ хайрцгаас Наташийн зүүдэг алтан загалмайг гаргав. Түүний оосор туузад сахиусыг дөнгөж саяхан зүүсэн байжээ.

	Эмгэн загалмайг охиныхоо хүзүүнд зүүлгэхдээ загалмайлан залбирч,

	— Эрүүл энх яв даа, урьд би чамайг бага байхад шөнө болгон загалмайлан, сайхан нойрсоосой нь гаж залбирч байхад чи даган уншдаг байж билээ. Гэтэл одоо чи шал өмнөө болж, нэг ч амар тайван байхаа больжээ. Ай, Наташа, Наташа! Ээжийн чинь залбирал чамд тус болохоо байжээ! гэж хэлмэгц уйлчихлаа.

	Наташа ээжийнхээ гарыг дуугүйхэн үнсээд хаалга чиглэн алхсанаа гэнэт түргэн эргэж эцэг рүүгээ ирэв. Түүний сэтгэл догдолж чээж нь оволзон түхэлзэж харагдав.

	— Аав аа! Та... охиноо загалмайлж ерөөгөөч гэж тэр давчидсан дуугаар түргэн хэлээд өмнө нь сөхрөн суув.

	Бид цөм түүний гэнэт дэндүү жавхлантай аашлахыг үзэж эвгүйцэн зогсоцгоов. Аав нь бүрмөсөн барьц алдаж, хэдхэн хором алмайран байснаа

	— Наташенька, үр минь, охин минь, хонгор минь, яах чи нь энэ вэ! гэж хашхираад нүднээсээ бөөн бөөн нулимс асгаруулан мэлмэрүүлж, — Чи юундаа гунина вэ? Юундаа өдөр шөнийн бор хоногт уйлна вэ? Би цөмийг мэдэж байна шүү дээ, шөнө нойр хулжаад босож чиний өрөөг чагнадаг боллоо!... Наташа, цөмийг нь, нэгд нэгэнгүй өвгөн наддаа хэлээч, тэгвэл бид чинь... гэв.

	Өвгөн үгээ дуусгасангүй, охиноо босгож чанга тэврэв. Наташа чээжинд нь чичрэн наалдаж, нүүрээ эгэмд нь наан далдлав.

	— Зүгээр зүгээр, бие жаахан тааруухан байна... гэж тэр ундран гарах нулимсандаа бачимдан амьсгаадаж дуугарав.

	— Хонгор үр минь, амин сүнс минь, миний ерөөдөгтэй адилаар бурхан тэнгэр чамайг харах болтугай! Чиний сэтгэл санааг тайтгаруулж, аливаа зовлон гамшгаас хаацайлах болтугай. Миний өчүүхэн залбирлыг сонорт нь хүргэхийн тул бурхан тэнгэрт залбирч яваарай гэж өвгөнийг хэлэхэд

	— Миний ч гэсэн залбирал чамайг харж хандах болтугай! гэж эмгэн нь уйлан хайлан нэмэрлэв.

	— Баяртай! гэж Наташа аяархан хэлэв.

	Тийнхүү Наташа хаалганы наана зогсож, бас дахин тэднийгээ хараад нэг юм хэлэх гэснээ чадсангүй, бушуухан гадагш гарав. Би нэг л базаахгүй юм болох нь дээ гэж ёрлон хойноос нь ухасхийлээ.

	 


VIII бүлэг

	 

	Тэр над руу харалгүй, газар ширтэн дуугүй түргэн алхалсаар гудамж өнгөрч, эргийн зам дээр гармагцаа гэнэт зогсоод гараас минь шүүрэн барьж

	— Бүгчим байна! Дотор бачимдаад... бүгчим байна! гэж шивгэнэв.

	— Наташа, буц л даа! гэж намайг хиртхийн дуу алдсанд

	— Ваня минь, намайг бүрмөсөн гарсныг мэдээгүй явна гэж үү дээ, би тэднийгээ орхиж хэзээ ч буцаж очихгүйг минь мэдээгүй байгаа юм уу? гэж миний өөдөөс өгүүлшгүй их гунигтайгаар харан асуув.

	Миний дотор палхийгээд явчихлаа. Би тэднийх рүү очиж явахдаа ийм юм болох вий гэж ёрлож явсан билээ. Би бүр тэр өдрөөс хавьгүй өмнө, энэ бүгдийг манан доторх шиг бүдэг бадаг төсөөлж явсан байх. Гэтэл одоо түүний хэлсэн үг аянга буусан мэтээр сонсогдож барьц алдууллаа.

	Бид хоёр эргийн замаар гунигтайяа алхалцгаав. Би юм дуугарч чадахгүй, янз бүрийн юм бодож, бүрмөсөн балартчихаад явлаа. Бас миний толгой эргэж, ер яасан цадиггүй, яасан байж боломгүй юм бэ гэж бодлоо.

	— Ваня, чи намайг зэмлэж байна уу? гэж сая түүнийг ам ангайхад

	— Үгүй дээ, гэх... гэхдээ би итгэхгүй байна, ингэж яаж болох вэ!... гэж юу хэлж байгаагаа ч мэдэлгүй хариулсан чинь

	— Тийм бишээ, Ваня, болдгоо болчхоод байна! Би эднийгээ орхилоо, эд минь ч яах юм билээ, бүү мэд... би ч бас яах юм билээ, бүү мэд! гэв.

	— Чи нөгөө дэх рүүгээ явж байна уу, Наташа! Тийм үү? гэж намайг асуухад

	— Тийм гэж хариулав.

	— Яаж ингэж болох вэ? Болохгүй гэдгийг чи мэдэж байна уу. үгүй юү, Наташа, хөөрхий минь дээ! Энэ чинь ухаангүй явдал. Чи тэднийгээ амьдаар нь алж, өөрийгөө ч сүйтгэнэ! Чи үүнийгээ мэднэ үү, үгүй юү, Наташа минь! гэж намайг хашхичин сүйд болбол

	— Мэдэж байна аа, би тэгээд яах юм бэ, миний зориг хүрэх юм биш гэж хэлэх дууны нь өнгөнд цаазаар авхуулахаар яваа юм шиг цөхрөнгөө барсан байдал мэдэгдлээ.

	Би түүнийг аргадаж, бүр галтай дөлтэй шаргуугаар гуйх тутмаа ингэж чаргууцалдаад огт ашиггүйг, яг тэрхэн үед ямар ч хэрэггүйг нь мэдсээр байсан хэр нь

	— Буц буц. оройтоогүй дээрээ буцаач дээ. Наташа чи аавыгаа юу болгож байгаагаа ойлгож байна уу, үгүй юү? Чи энэ галаар бодов уу, үгүй юү? Түүний чинь эцэг танай эцгийн дайсан шүү дээ. Ноён танай эцгийг доромжилж, мөнгө луйвардсан гэж хардаж гүтгээ биз дээ. Аавыг чинь хулгайч гээ биз дээ. Хоёулаа заргатай байгаа биз дээ.. Юу гэсэн үг вэ? Энэ чинь адгийн явдал гэдгийг Наташа чи ойлгож байна уу... (Ай бурхан, чи нэгд нэгэнгүй мэдэж байгаа шүү дээ!) Ноён, ээж аав хоёрыг чинь хардаж, эднүүс л өөрснөө манай хүүг хөдөө тосгонд байхад охинтойгоо зориуд нөхцүүлсэн гэж гүжирдсэнийг мэдэж байна уу, үгүй юү? Ийм гүтгэлгээс болж эцэг чинь яаж зовж шаналсныг бодооч, төсөөлөөч. Энэхэн хоёр жилд був буурал болчихсоныг нь хар л даа чи! Гэтэл хамгийн гол нь, чи энэ бүгдийг мэдэж байгаа шүү дээ, ай бурхан тэнгэр! Чамайгаа үүрд алдана гэдэг тэр хоёрт юу гээч болохыг би чамд яриагүй байна шүү! Чи тэдний амин сүнс, голт зүрх нь, хөгшин насандаа элгээ дэвтээх ганц хүн нь шүү дээ. Надад бүр яриад байх ч хүсэл алга, чи л өөрөө мэдэх ёстой. Эцэг чинь чамайг энэ дээрэлхүү хүмүүст шал дэмий гүтгэгдэж гомдоолгосон, өшөөгөө авбал зохих хүн гэж үзэж байгааг бодооч дээ! Одоо, чухамхүү одоо тэр бүхэн дахин дүрэлзэж, та нар Алешийг гэртээ оруулдаг болсноос тэр бүх хуучин дайсагнал улам газар авсан байна. Ноён танай аавыг дахиад доромжилж, энэ шинэ доромжлолоос аавын чинь хор шар буцалж байтал энэ бүхэн, энэ бүх зэмлэл одоо шударга юм шиг харагдах нь байна шүү дээ! Үүнийг мэдсэн хүн болгон одоо ноёныг зөвтгөж, чамайг ч, аавыг чинь ч буруутгах болно. За тэгээд өвгөн одоо яадаг бол? Нэгмөсөн алуулна гэсэн үг биз дээ! Хэнээс болж ичиж улайж, шившгээ тарих нь вэ? гэвэл охиноосоо, санах сарвайх ганц үрээсээ болох нь байна! Тэгвэл ээж чинь бас? Өвгөнөөсөө ч түрүүлж ойчно вий... ай, Наташа, Наташа! Чи яах чинь энэ вэ? Буцаач! Сэхээрээч! гэж ятгалаа.

	Наташа дуугүй явснаа сая л нэг над руу зэмлэх мэт харахад нь түүний харцанд өчнөөн гүнзгий өвчин шаналгаа байгаа нь мэдэгдэн, миний хэлсэн хэлээгүй шархалсан зүрх ямаршуу булгилан догдолж байгааг би ойлголоо. Би бас ямаршуу шаналж байж ингэж шийдсэнийг нь, нэгэнт ашиггүй оройтсон юм ярьж сэтгэлийн нь шархыг сэдрээснээ ойлгов. Хэдий тийм боловч бас л биеэ барьж чадсангүй үгээ үргэлжлүүлэн:

	— Чи чинь сая Анна Андреевнад оройн мөргөл рүү... гарч очихгүй ч байж магадгүй гэж хэлээ биз дээ. Тэгэхээр гэрээсээ гарах хүсэлгүй байсан юм шиг байна. Бүрмөсөн шийдээгүй ч байж болох юм биш үү? гэж асуув.

	Наташа зөвхөн ярвайсхийн хариу инээмсэглэв. Би ер юу гэж ингэж асуув аа? Бүх юм буцалтгүй шийдэгдсэнийг ойлгож болох л байлаа шүү дээ. Гэтэл би ч гэсэн өөрцгүй сандарчихсан байжээ.

	Би түүнийг балмагдан ширтэж, юу асууж байгаагаа өөрөө ч мэдэхгүй шахам дуу алдаж:

	— Чи түүнд тэгтлээ их дурлаж байгаа юм гэж үү дээ? гэвэл

	— Ваня минь, чамд юу гэж хариулдаг юм билээ дээ? Чи харж байна! Намайг ирээрэй гэсэн юм, тэгээд би түүнийг энд хүлээж байна гэж Наташа нөгөө ярвайсхийн инээмсэглэсэн хэвээрээ дуугарав.

	Би бас л арга барагдан гуйж:

	— Үгүй чи сонс л доо, сонс гэм, үүнийг чинь засаж залруулж болмоор байна, өөр маягаар, бүр шал өөр ямар нэг аргаар хийж болмоор байна! Гэрээ орхихгүй байж болно. Наташечка, би яаж хийхийг чамд зааж өгнө. Би та хоёрт тус болъё, уулзаж учрахыг чинь ч, ер бүгдийг... зохицуулъя. Ганцхан чи гэр орноо битгий орхи л доо!... Би та хоёрын захиа занааг дамжуулъя, тэгж болохгүй нь юу билээ? Тэгвэл одоохныхоос дээр шүү дээ. Би түүнийг хийж чадна. Хоёуланд чинь тус хүргэж нийцүүлье, нийцүүлж чадахыг минь та нар үзнэ ээ... Наташечка чи одоогийнх шиг ингэж өөрийгөө сүйдлэхгүй болно... Гэтэл чи одоо өөрийгөө бүрмөсөн баллаж байна шүү дээ! Наташа, бүх юм бүтэмжтэй сайхан жаргалтай болж, та нар ч бие биедээ хүссэнийхээ хэрээр дурлалцах болно гэдгийг бодооч... Тэгээд хоёр аав чинь хэрүүл маргаанаа болихын (тэр хоёр хэрэлдэж муудалцахаа заавал больж таарна) цагт... гэж хэлтэл

	— Боль, Ваня, боль гэж үгийг минь таслаад миний гарыг чанга базаж, нулимс гүйлгэнүүлэн инээмсэглэж, — Ваня чи сайн хүн юмаа. Чи бол үнэнч сайн хүн! Өөрийнхөө тухайд нэг ч үг хэлэхгүй байдаг! Би чамайг түрүүлэн хаясан, тэгэхэд чи цөмийг уучлаад, ганцхан миний сайн сайхны төлөө санаа тавьж байх юм. Бид хоёрын захидал харилцааг залгуулах гэж байдаг... гэв.

	Наташа уйлж эхлэн

	— Ваня, чи надад хэрхэн дурлаж, одоо хэр нь дурласаар байгааг би мэдэж байна, чи тэгээд энэ бүх хугацаанд намайг нэг ч буруутгаж, нэг ч гашуун үгээр зэмлэсэнгүй! Тэгэхэд би, би... Бурхан минь, би чиний өмнө юутай их буруутай вэ. Санаж байна уу, Ваня. чи бид хоёр ямар байсныг санаж байна уу? Ай халаг, түүнийг танихгүй, түүнтэй хэзээ ч уулзахгүй байвал дээр байх байж дээ!... Тэгвэл чамтайгаа амьдарч, хонгор сайхан сэтгэлтэй хайрт чамтайгаа цуг байх байж дээ!... Үгүй ээ, би чамд тэнцэх хүн биш! Намайг ямар хүн болохыг харж байгаа биз дээ, ийм үед чамайг тэртэй тэргүй шаналж байхад өөрсдийнхөө өнгөрсөн жаргалыг чамд дурдаж байдаг! Чи гурван долоо хоног үзэгдсэнгүй, тэгэхэд, Ваня минь, намайг харааж зүхээд үзэж ядаж яваа болов уу гэсэн бодол миний толгойд ганц ч удаа орж ирээгүй гэдгийг чамд андгайлъя. Чамайг яагаад явсныг би мэдэж байсан. Чи бидэнд саад болж, биднийг буруушаах амьд зэмлэл байхыг хүсээгүй. Гэтэл чамд биднийг харах нь хэцүү байсан байлгүй яах вэ! Ваня минь, би чамайг ямар их хүлээв ээ, мөн ч их харсан шүү! Хэрвээ би Алешад галзуу юм шиг ухаангүй хайртай байгаа бол чамд бүр, их, найз нөхрийн ёсоор хайртай байгаа юм шүү. Би чамгүйгээр амьд явж чадахгүй гэдгээ мэдэж сонсож байна. Чи надад хэрэгтэй, зүрх минь, алт шиг сайхан сэтгэл чинь надад хэрэгтэй... Ай, Ваня! Юутай гашуун, юутай хэцүү цаг ирж байна вэ! гэж ярив.

	Тэгээд уйлж унжлаа. Тиймээ, түүнд хэцүү байлаа! Нулимс унагахаа больж, цааш нь 

	— Аяа, би чамайг харах гэж ямар их хүсэв ээ! Чи яасан их тураа вэ, яасан их цонхийж цайгаа вэ. чи үнэхээр бие муу байсан уу, Ваня минь? За яах вэ, би асуухгүй байна! Дандаа л өөрийгөө ярилаа. Ингэхэд чи минь сэтгүүлчидтэй яаж шүү байна даа? Шинэ роман чинь хэр байна даа, ахиж байна уу? гэв.

	— Наташа минь, романтай мантай байна шүү дээ! Миний ажил үйл яах вэ! Зүгээр, нэг юм явж л байна, за тэр яадаг санж! Харин цаадах чинь өөрөө шалж шаардав уу, чамайг хүрч ир гэж?

	— Үгүй, ганц түүнээс болоогүй, гол нь надаас болж байна. Алеша хэлэх нь хэлсэн, би ч гэсэн өөрцгүй... Би чамд бүгдийг нь ярья л даа, түүнийг нэг баян, маш нэртэй бүсгүйтэй суулгах гэж байна, маш нэртэй хамаатан садантай юм гэнэ. Аав нь заавал түүнтэй суулгах гэж байгаа юм, аавыг нь аймаар хорон зальтай хүн гэдгийг чи мэднэ газар даа. Ёстой л хамаг байдаг аргаа хэрэглэж байгаа юм. Арван жилд ч ийм юм тааралдахгүй биз. Холбоо сүлбээ, мөнгө хөрөнгө. Ер нь тэр бүсгүйг тун сайхан хүүхэн гэлцдэг. Алеша ч түүнд талтай байгаа юм. Бас түүн дээр өөрөө гэрлэх санаатай байгаа болохоороо шалавхан хүүгээ гэрлүүлэхийг хүсэж, тийм ч учраас бид хоёрын холбоог юутай ч гэсэн таслахыг урьдал болгосон. Тэр хүн надаас, надаас Алешад нөлөөлөх нөлөөллөөс айж байгаа юм...

	— Энэ чинь, та хоёрын дурлалыг мэдэж байгаа хэрэг үү? Зүгээр л сэжиглэж, тэгэхдээ бүр лавтай бодоогүй байлгүй гэж намайг түүний яриаг тасалдуулахад

	— Мэднэ ээ, бүгдийг нь мэднэ гэв.

	— Хэн түүнд хэлсэн юм бэ?

	— Саяхан Алеша өөрөө цөмийг нь хэлчихсэн. Энэ бүгдийг аавдаа ярьсан гэж өөрөө надад хэлсэн.

	— Тэнгэр минь! Та нар ер юу болж байна аа! Ядахдаа ийм явдал болж байгаа үед өөрөө бүгдийг нь тоочсон хэрэг үү?... гэтэл Наташа миний яриан дундуур орж

	— Ваня, чи түүнийг битгий зэмлэ, битгий доог хий! Бусдын адилаар түүнийг буруутгаж болохгүй. Шударга байж үз. Тэр чинь чи бид хоёр шиг хүн биш. Хүүхдээрээ амьтан. Буруу гараар хүмүүжсэн хүн байхгүй юу. Юу хийж байгаагаа ойлгож байна гэж үү? Анхны сэтгэгдэл, бусдын анхны нөлөөлөл л минутын өмнө тангараг тавьж байсан юмнаас нь хөндийрүүлчхэж чадна гээч. Тогтсон зад үгүй хүн. Өнөөдөр нэг хүнд ам тангараг тавьж, оройхон хэрд өөр нэг хүнд мөн л үнэн санаанаасаа тангараг тавина. Тэгэхдээ өөрөө чам дээр хүрч ирээд үүнийхээ тухай ярихыг нь яана. Муу том хийх нь хийж л байх шиг байна. Гэхдээ тийм муу юм хийлээ гэж өрөвдөнө үү л гэхээс биш буруутгаж болохгүй байх. Биеэ золиосонд гаргах, тэгэхдээ бүр яахаас ч буцахгүй хүн байгаа юм. Тэгэхдээ л дараачийн ямар нэгэн шинэ зүйлтэй тулгартлаа шүү дээ. Тэгэхийн цагт түрүүчийнхээ бүх юмыг дахиад л мартана. Хэрэв намайг байнга дэргэд нь байхгүй бол бас л мартана. Ийм л хүн дээ! гэв.

	— Ай, Наташа, наадах чинь цөм худал, цуурхлаас цаашгүй байж болох шүү дээ. Ер нь ийм бага хүн байж яаж гэрлэх юм бэ!

	— Би чамд аавын нь бодол нэг л онцгой өөр гэдгийг хэлээд байна шүү дээ.

	— Тэр бүсгүй нь их сайхан, наадах ч бас түүнд дуртай байгаа юм гэдгийг чи яагаад мэдсэн юм бэ?

	— Өөрөө надад хэлсэн юм чинь

	— Юу уу? Би өөр хүнд сэтгэлтэй болж болно гэж өөрөө хэлээд, бас чамаас өөрийгөө хохироохыг шаардаж байгаа хэрэг үү?

	— Үгүй ээ, үгүй Ваня! Чи түүнийг мэдэхгүй байна, чи түүнтэй нэг их дөт байгаагүй. Түүнийг эхлээд жаахан мэдэх хэрэгтэй, тэгсэн хойноо буруутгаж болно... Түүний сэтгэлээс үнэнч цэвэр сэтгэл гэж энэ дэлхийд байхгүй! Тэгээд юү гэж? Худал хэлж байсан нь дээр гэж үү? Түүний сонирхлын хувьд гэвэл надтай долоо хоног уулзахгүйд хүрэх л юм бол намайг мартаж өөр нэгэнд сайн болно, дараа нь намайг харчихвал дахиад хөлийн минь өмнө сөгдөх хүн дээ! Тиймээ, надаас үүнийг нуугаагүйг нь би мэдэж байгаа нь сайн байна. Тэргүй бол би хардаж үхэх байх. Тийм л байна даа, Ваня! Хэрвээ намайг л дэргэд нь байнга, тогтмол, мөч хором тутамд байж байхгүй бол дурлахаа болиод мартаж хаях хүн гэж баттай бодсон юм. Ийм л хүн дээ, Өөр ямар ч хүүхэн дагуулчхаж болно. Тэгвэл би яах юм бэ? Тэгвэл би үхнэ... юунаас нь анх вэ дээ! Би бүр одоо үхсэн ч баярлах байна! Харин түүнгүйгээр амьд явах нь ямар байх вэ гэвэл үү? Энэ чинь л үхлээс ч доор, хамаг зовлонгоос ч доор байх вий! Ай Ваня, Ваня! Би одоо түүнийг бодоод эх эцэг хоёроо хаясан минь учиртай юм шүү! Намайг битгий ятга, бүх юм шийдсэн! Миний дэргэд цаг тутам, мөч хором тутам байж байх ёстой хүн. Би одоо буцаж чадахгүй. Би ч баларч, бусдыг ч балласнаа мэдэж байна... гэснээ, — Аяа. Ваня! гэж гэнэт хашхирах шахам хэлээд хамаг бие нь чичрэн, — Гэтэл үнэхээр надад сэтгэлгүй байж байвал яана аа! Чамайг ердөө л мэхэлж байна, ердөө л үнэнч шударга хүн болж харагдаж байна, түүнээс биш хорон санаатай өөдгүй хүн гэж сая түүний талаар хэлсэн чинь (би ер тэгж яриагүй билээ) үнэн байж байвал яана аа! Би одоо түүнийг чиний өмнө өмөөрч байна. Гэтэл яг энэхэн минутад өөр нэг хүүхэнтэй цуг байж, битүүхэндээ доог тохуу хийж ч байгаа юм билүү... тэгэхэд би, би гэдэг адгийн амьтан, хамаг байдгаа хаяад гудамжаар явж, түүнийг эрж явдаг... Аяа, Ваня! гэв.

	Сүүлчийн нь үг даанч элэг зүрх эмтрэм сонсогдсонд миний сэтгэл гуниглан хүйт даах шиг болов. Би Наташийг биеэ барьж чадахаа бүрмөсөн больж, сэтгэлийн жолоогоо алджээ гэдгийг ойлголоо. Гагцхүү яадгаа алдсан сохор, ухаангүй хардлага л түүнийг ингэж солиотой мэт шийдвэр гаргахад хүргэжээ. Гэвч миний хардах сэтгэл бадран, зүрхийг минь дэлбэлэх шахахад тэссэнгүй, муухай хорон бодолд би хөтлөгдлөө.

	— Наташа, би нэг л юм ойлгохгүй байна. Чи дөнгөж сая түүний тухайд ийм юм ярьчхаад яаж түүнд дурлаж байна вэ? Чи түүнийг хүндэтгээгүй, дурлалд нь ч итгээгүй мөртөө эргэлт буцалтгүй тэмүүлж, түүнийг бодоод бүх юмаа баллаж байгаа хэрэг үү? Энэ чинь юу болж байна аа? Цаадах чинь чамайг нэг насаар чинь зовоож, чи ч гэсэн түүнийг зовооно. Наташа чи түүнд бүр дэндүү их хайртай дуртай байх нь ээ! Би ийм дурлалыг ойлгохгүй байна гэхэд минь өвдсөндөө царай нь зэвхийрэх шиг болоод:

	— Тиймээ, солиотой юм шиг дурлаж байна: Ваня минь би чамд хэзээ ч ингэж дурлаагүй. Би ер солиорч, дурлавал зохих ёсоор дурлахгүй байгаагаа өөрөө ч мэдэж байна. Би түүнд нэг л базаахгүйгээр дурлаж байна... Ваня чи сонсооч, би бүр өмнө нь ч, хамгийн жаргалтай байцгаах үедээ ч надад ганц зовлон л авчрах хүндээ гэж мэдэж байсан юм шүү дээ.

	Гэтэл түүнээс болж зовох нь жаргал юм шиг санагдаж байхад одоо би яах вэ? Би жаргах гэж түүн рүү тэмүүлж байгаа хэрэг үү? Намайг юу хүлээж, түүнээс ямар юм амсахыгаа мэдэхгүй байгаа хэрэг үү? Тэр надад хайртай байхаа андгайлж, ам тангаргаа өгсөн шүү дээ. Тэгэхэд би түүний ам тангаргийн алинд нь ч үнэмшихгүй, надад худал хэлээгүй, хэлж чадахгүй хүн гэдгийг нь мэдсээр хэр нь түүний нь юман чинээнд авч үзээ ч үгүй, үзэх ч үгүй байна. Би түүнийг юугаар ч барихгүй гэж бүр өөрөө хэлсэн юм. Түүнийг ингэх нь дээр байх. Надаас эхлээд л хүлээстэй юм шиг байхыг дурлах хүн байхгүй. Тэглээ ч гэсэн би түүний боол нь, сайн дурын шивэгчин нь байж, гагцхүү тэр надтай цуг байж, би л түүнийг харж байвал баяртай байх болно! Өөр хүүхэнд хайртай дуртай боллоо ч гэсэн миний дэргэд, би ойр байж л байвал болох нь тэр... Мөн ч хөсөр унаж байгаа биз, Ваня? гэж гэнэт асуугаад намайг нэг л галтай сүртэй харахаар нь дэмийрч байгаа юм биш биз гэж би бодоод орхитол, — Ингэж хөсөр унаж, ийм юм хүсэж байх уу? За яах вэ? Хөсөр унаж байна гэж би өөрөө хэлж байна, намайг хаячихдаг юмаа гэхэд өөдөөсөө түлхүүлсэн ч, хөөлгөсөн ч, газрын мухар хүртэл дагана даа. Чи намайг одоо буц гэж ятгаж байна, тэглээ гээд юу болох юм бэ? Буцдаг юмаа гэхэд маргааш дахиад л явна, бүү яв гэж тушаасан ч явна, гөлөг дуудаж байгаа юм шиг шогширлоо ч гэсэн дагаж гүйгээд л байна... Зовлон гэвэл үү! Би түүний зүгээс яаж ч намайг зовоосон би айхгүй! Түүнээс болж шаналж... байна гэдгээ л мэдэж байвал боллоо... Аяа, за энэ бүгдийг яаж хэлж барах вэ, Ваня! гэв.

	«Эцэг эх хоёр нь яадаг бол?» гэж би бодов. Наташа бүр тэднийгээ мартчихсан юм шиг байлаа.

	— Наташа, тэгэхээр цаадах чинь чамтай суухгүй юм уу?

	— Амласаан амласан. Маргааш хотоос гарч сэмээрхэн гэрлэх ёслол гүйцэтгэхийн тулд л одоо намайг дуудсан юм шүү дээ. Ер нь юу хийж байгаагаа мэдэхгүй байгаа юм чинь. Тэр байтугай яаж гэрлэх ёслол үйлддэгийг ч мэдэхгүй байж магадгүй. Ямар ч хар хүн гэх вэ дээ! Инээдтэй байгаа биз. Гэрлэдгээ гэрлэчхээд жаргахгүй бол зэмлэж эхэлнэ... Хэзээ нэгэн цагт намайг ямар нэг юмаар буруутгаж зэмлэхийг хүсэхгүй байна. Би хамаг байдгаа өгнө, харин надад юу ч өгөхгүй байхнаа хамаа алга. Гэрлэсэн хойно жаргахгүй байх юм бол нь зол хувьгүй байлгаад яах юм бэ?

	— Үгүй ээ, энэ чинь нэг л муухай юм, Наташа. Чи тэгээд одоо шууд түүн рүү очиж яваа юм уу? гэж намайг асуухад

	— Тиймээ, наашаа ирж намайг авна гэсэн юм, бид хоёр болзсон... гэв.

	Тэгснээ алс тийш хүчлэн ширтсэн боловч хэн ч харагдсангүй.

	— Цаадах чинь байхгүй л байна шүү дээ. Чи түрүүлээд ирсэн байна! гэж намайг эгдүүцэн дуу алдвал Наташа цохиулсан юм шиг ганхасхийж, нүүр нь эмзэглэн ярвайв. Тэр ярвайн мушилзаж:

	— Ерөөсөө ирэхгүй ч байж болох юм. Уржигдар надад бичихдээ, хэрэв намайг ирнэ гэж андгайлахгүй бол надтай гэрлэх ёслол үйлдэх шийдвэрээ арга буюу хойш тавих болно, эцэг маань нөгөө хүүхэн рүү аваачна гэсэн юм. Үүнийгээ ер юу ч биш юм шигээр тун энгийн, тун ойлгомжтой бичсэн... Үнэхээр тэр хүүхэн рүүгээ явчихсан байвал яана, Ваня? гэв.

	Би хариу хэлсэнгүй. Тэр миний гарыг чанга атгаж, нүдээ гялалзуулан байв.

	Тэгээд дуулдах төдийхнөөр

	— Тэр хүүхнийд оччихсон байх нь. Тэр намайг энд ирэхгүй биз гэж бодоод тэднийдээ оччихоод дараа нь миний зөв боллоо, би урьдаас мэдсэн юм, чи өөрөө ирээгүй шүү дээ гэж хэлэхээр найдсан байна. Би түүнийг залхаасан байна, тэгээд л цагаасаа хоцорч байна... Аяа, бурхан минь! Би солиорчээ! Ер нь ч сүүлд уулзахдаа, чи намайг залхаасан гэж надад хэлсэн шүү дээ... Би юугаа хүлээнэ вэ! гэж ярив.

	Би гэнэт Алешийг алсад, эртийн замаар ирж явахыг харчихмагц

	— Тэр ирж явна! гээд хашхирчихлаа.

	Наташа давхийн цочиж, дуу алдаад, ойртон яваа Алешийг нэг сайн хараад авмагцаа гэнэт миний гарыг тавьчхаад өөдөөс нь ухасхийлээ. Алеша ч бас алхаагаа хурдасгаж, нэг минут өнгөрөхөд Наташа түүнд хэдийнээ тэврүүлчихсэн байлаа. Гудамжид бид гурваас өөр хүн амьтан бараг байсангүй. Тэр хоёр үнсэлдэж инээлдэв. Наташа нэг инээж, нэг уйлж, уулзаагүй байж байж сая л нэг юм яг бараагаа харалцаж байгаа юм шиг харагдлаа. Наташийн цонхигор хацарт туяа татаж эхлэн, улайран тэсгэл алдсан юм шиг байв... Алеша намайг хармагцаа төдхөн над руу ирэв.

	 


IX бүлэг

	 

	Түүнээс өмнө би Алешийг олонтоо үзсэн байсан ч сайтар шинжин харав. Харц нь миний учрыг нь олохгүй байгаа зүйлийг шийдэж, энэ жаал хүү юугаараа Наташийн сэтгэлийг булааж, ухаангүй дурлуулж, бүрэн тэргүүнийхээ үүргийг умартуулан, одоо болтол хамгийн төгс нандин шүтээн болж байсан зүйлийг нь хүртэл өөрийн мэдэлгүй золиос болгоход хүргэсний учрыг тайлбарлаж чадах юм шигээр түүний нүд рүү ширтэв. Ноёны хүү миний хоёр гараас барьж чанга атгахад дөлгөөн аятайхан харц нь миний зүрхэнд нэвтрэв.

	Энэ бол миний дайсан гэдэг ганцхан бодлоос болж би алдаатай дүгнэлт хийж болох байжээ гэж бодов. Тиймээ. би түүнд дургүй байсан, магадгүй, түүнийг таньдаг бүх хүний дундаас ганцхан би хэзээ ч түүнийг хайрлахгүй байсан гэдгээ нуух юм алга. Түүний олон юм, бүр гаднаа гяланцаг нь хүртэл миний санаанд тун ч таардаггүй байв. Энэ нь тэрбээр дэндүү гангалж хээнцэрлэснээс ч болсон байж болох юм. Хожим нь би энэ талаар хэтэрхий явцуу бодсон байснаа ойлгосон билээ. Алеша бол нарийхан өндөр гоолиг, дандаа цайж явдаг гонзгойдуу царай, цагаан шаргал үс, заримдаа хамгийн амарлингуй, хамгийн хүүхдэрхүү баясал гэнэт гэнэт гялсхийн тодордог бодлогоширсон дөлгөөн харцтай том цэнхэр нүдтэй билээ. Түүний нимгэвтэр боловч махлаг ув улаан уруул нь сайхан гэгч зурайн голдуу нэг л төлөв намбатай жимийн харагддаг сан. Харин түүн дээр нь гэнэт тодрох туйлын гэнэхэн цайлган инээмсэглэл тун ч санаанд оромгүй, тун ч дур булаам үзэгдэх тул та өөрөө сэтгэл санаагаар ямар ч байлаа гэсэн яг л өөртэй нь адилаар инээмсэглэж, хариулах шаардлага нэн даруй гарч ирнэ. Алеша дээд зэргээр биш боловч заавал гоё хувцаслаж, ингэж гоёх нь түүнд өчүүхэн ч бэрхшээлтэй биш ерөөс төрөлхийн чанар нь юм шигээр харагддаг байв. Гэхдээ түүнд хэд хэдэн базаахгүй авир, хөнгөдөж хийсвэрлэх, биеэ тоох битүүхэн шаралхах мэтийн хэд хэдэн наанаа гэмгүй ч цаанаа муухан зуршил байх нь байсан юм. Тэгэвч өөрөө сэтгэл санаагаар тун илэрхий энгүүн болохоороо тэр бүх зуршлыгаа өөрөө түрүүлэн илрүүлээд гэмшиж, шоолж байдаг сан. Ер энэ жаал хүү хэзээ ч, бүр тоглоом шоглоомоор худал хэлж чадахгүй, худал хэлдэг юмаа гэхэд муу юм хийж байна гэж даанч бодохгүйгээр хэлэх хүн шиг санагддаг байв. Тэр байтугай түүний хувиа бодох нь хүртэл нэг л аятайхан харагддаг нь чухамхүү далд биш, илэрхий байснаас болдог байсан биз. Түүнд далд юм гэж ер байсангүй. Уян зөөлхөн, гэнэхэн ичингүй даруухан сэтгэлтэй, зориг хатамж гэж ер байхгүй учир түүнийг гомдоох мэхлэх нь балчир хүүхдийг мэхлэх гомдооход нүгэл гэдэг шиг хөөрхийлөлтэй өрөвдөлтэй болох байв. Тэр нь насандаа тэнцэмгүй гэнэхэн, бодит амьдралаас бараг юу ч ойлгодоггүй, дөч хүрлээ ч гэсэн амьдралаас юуг ч ойлгохгүй өнгөрөх болов уу гэмээр байлаа. Нэг насаараа балчир явах тавилантай мэт ийм хүмүүс байдаг. Түүнийг хайрлахгүй хүн гэж байхгүй, хүүхэд шиг эрхлүүлж байх болов уу гэж надад санагддаг юм. Хэн нэгний хүчтэй нөлөөнд автагдаад муу юм хийж мэдэх хүн гэж Наташа үнэнийг хэлсэн юм. Гэвч тийм юм хийсний үр уршгийг ухамсарлах юм бол гэмшиж үхэх хүн шигээр надад бодогдоно. Наташа зөн совингоороо түүний хатагтай, эзэн нь болж, өөрийнх нь олз, идэш болно гэж мэдээд ухаангүй дурлаж, чухамхүү дурлаж байгаа хүнээ туйлдтал зовоож жаргал эдэлье гэж бодсондоо ч өөрийгөө түрүүлж золиосонд гаргая гэж яарсан ч байж болох юм. Гэвч Алешийн нүдэнд ч гэсэн хайрын сэтгэл гэрэлтэн тодорч бүсгүйг баясан ширтэж байлаа. Наташа над руу жавхлантайяа ширтэж, энэхэн агшинд эх эцгээ ч, хагацаж салснаа ч, хардаж сэжиглэхээ ч таг мартаад жаргалтай баясгалантай байлаа.

	— Ваня! гэж тэр дуу алдаад — Би энэ хүний өмнө буруутай юм хийлээ, би энэ хүнд хүрэхгүй хүн байна шүү дээ! Алеша, чамайг би нэгэнт ирэхгүй нь гэж бодлоо. Ваня чи миний муу юм бодсоныг мартаарай. Би түүнийгээ залруулна аа! гэж Алеша руу хязгааргүй хайраар ширтэн нэмж хэлэв. Алеша инээмсэглэж, гарыг нь үнсээд, хоёр гарыг нь барьсан чигээрээ надад хандаж

	— Та намайг битгий зэмлээрэй. Таныг төрсөн ах шигээ тэвэрье гэж хэдийнээс бодсон юмсан, Наташа таны тухай зөндөө их юм ярьсан шүү! Та бид хоёр одоо хэр нь дөнгөж танил төдий байхаас нэг л ойртож нөхөрлөсөнгүй. Журмын нөхөд болцгооё... Та биднүүсийг уучлаарай гэж аяархан хэлэхдээ жаахан улайгаад туйлын сайхан инээмсэглэхээр нь би чин сэтгэлээсээ хариу талархахгүй байж чадсангүй.

	— Тийм, тийм, Алеша гэж Наташа залгуулан аваад, — Энэ чинь манай хүн, манай ах, биднийг хэдийнээ уучилсан хүн, бид энэ хүнгүйгээр жаргаж чадахгүй. Би чамд хэлсэн биз дээ... Ай. Алеша минь, бид мөн ч ачлалгүй хүүхдүүд ээ дээ! Гэхдээ бид гурвуулаа амьдарна...Ваня! гэж хэлээд уруулаа татвагануулж, — Одоо чи манайх руу тэдэн дээр очно. Чи бол сүү шиг сэтгэлтэй хүн, тэд намайг уучилдаггүй юмаа гэхэд чиний уучилсныг мэдээд надад жаахан ч атугай зөөлрөх юунаа магад. Чи тэдэнд цөмийг нь сэтгэлийнхээ үгээр хэлж яриарай. Таарамжтай сайхан үг олж хэлээрэй... Намайг хамгаалж авар... Бүх шалтгааныг тэдэнд өөрийнхөө ойлгосноор хэл. Хэрэв өнөөдөр чамайг надтай уулзаагүй бол би ингэж зориглож чадахгүй ч байсан байж магадгүй гэдгийг Ваня чи мэдэж байна уу? Чи бол миний аврал. Би чамайг үзмэгцээ л чухам чи л тэдэнд үг дамжуулж адаглаад анхны энэ аймшгийг нь зөөлрүүлж өгч чадах хүн гэж найдсан юм. Ай бурхан, тэнгэр минь!... Ваня чи миний өмнөөс тэдэнд хэлж, намайг одоо нэгэнт уучилж болохгүй, тэд уучилдаг бол бурхан уучлахгүй гэдгийг дуулга. Ер нь тэд намайг харааж зүхлээ ч гэсэн би тэднийгээ үргэлж ерөөж, насан туршдаа тэднийхээ төлөө залбирч байх болно. Миний хамаг сэтгэл тэдэндээ байна! Аяа, бид яагаад бүгдээрээ жаргалтай биш байна вэ! Яагаад яагаад!... Бурхан минь! Би ер нь юү хийчих вэ! гэж гэнэт хашхираад сэхээ авсан мэт айн балмагдаж салганан гараараа нүүрээ дарав. Алеша түүнийг тэвэрч биедээ чанга наав. Хэдэн минут дуугүй өнгөрлөө.

	— Та ийм хохирлыг шаардаж чадах хүн байна уу! гэж Алешийг зэмлэнгүй харж дуугарвал

	— Та намайг битгий зэмлээрэй гэж Алеша бас дуугараад, — Энэ бүх золгүй явдал хэдийгээр тун их ч гэсэн ганцхан минутаас хэтрэхгүй гэдгийг танд баталъя... Би үүнд бүрэн итгэж байна. Тэр минутыг даваад өнгөрөх хатуу тэвчээр л хэрэгтэй. Наташа ч гэсэн үүнийг л надад хэлсэн. Ер нь энэ бүхний шалтгаан нь айл гэрийн бардам ихэрхэг байдал, хэндээ ч хэрэггүй хэрүүл маргаан, тэр нэг зарга заалхай... гэдгийг та мэдэж байгаа байх! Гэвч... (би энэ тухайд удтал янз бүрээр бодсон гэдгээ та нарт хэлье) энэ бүхэн татрах ёстой. Бид бүгдээрээ дахин нийлж, цөм тэгш жаргалтай болж, тэр байтугай хөгшчүүл маань ч биднийг хараад эвлэрэх болно. Чухамхүү бид хоёрын гэрлэлт тэднийг эвлэрүүлэх эхлэл болохын хэн байг гэх вэ! Өөрөөр байж таарах ч үгүй байх гэж би бодож байна. Та юү гэж бодож байна? гэв.

	— Та гэрлэлт гэж ярьж байна. Та нар хэзээ ёслолоо хийх юм бэ? гэж намайг Наташа руу харж асуухад

	— Маргааш юм уу нөгөөдөр. Үгүйдээ л нөгөөдөр болж таарах байх. Би өөрөө ч сайн мэдэхгүй байгааг та харж байна уу, үнэнийг хэлэхэд тэр талаар юу ч бэлдээгүй байгаа. Наташийг өнөөдөр ирэхгүй ч юм билүү гэж бодож байлаа. Ядахдаа аав маань намайг өнөөдөр нөгөө хүүхнийх рүү заавал авч явах гээд. (Намайг чинь хүнтэй суулгах гээд байгаа шүү дээ. Наташа танд хэлсэн биз, би дургүй байгаа юм). Ийм болохоор би бүх юмыг яг таг тунгааж бодоогүй байна. Тэглээ яалаа ч нөгөөдөр л гэрлэж таарах байхаа даа. Өөр зам байхгүйгээс хойш би тэгж л бодож байна. Бид хоёр маргааш гэхэд л Псковын замд гарна. Замаас холгүй нэг тосгонд миний сургуулийн найз их сайн хүн бий. Би түүнийг тантай танилцуулж ч болох юм. Тэндхийн сууринд нэг лам байгаа, тэгэхдээ яг бий үгүйг нь сайн мэдэхгүй байна. Уг нь эртнээс хийх байсан юм, гэвч амжсангүй л дээ... Тэгэхдээ энэ бол, чухмыг хэлэхэд өчүүхэн зүйл шүү дээ. Хамгийн гол нь анхааралд өртсөн байх хэрэгтэй. Ойролцоох аль нэг сууринаас лам залж болно биз дээ. Та юу гэж бодож байна? Тэнд нь ойрхон сууринууд байдаг юм чинь! Би одоо болтол тийш нь нэг мөр юм бичиж явуулаагүй, урьдчилж мэдэгдээгүй минь л тоогүй байна. Гэхдээ манай найз гэртээ эзгүй байгаа байх... За энэ яах вэ, сүүлд шийдэж болох зүйл! Шийдэмгий л байвал аяндаа бүх юм учраа олдог биз дээ? Харин одоохондоо, маргааш юм уу үгүйдээ нөгөөдөр болтол Наташа надтай цуг байх болно. Би нэг тусгай өрөө хөлсөлж авсан, бид эргэж ирээд тэндээ сууна. Би нэгэнт аав дээрээ очихгүй юм чинь тийм биз дээ? Та манайхаар ирнэ биз би сайхан тохижсон. Сургуулийн найз нар маань манайхаар ирээд л, би үдэшлэг зохиогоод л... гэж ярив.

	Би тээнэгэлзэж гуниглан түүн рүү харахад Наташа намайг ширтэж, битгий их хатуу байж үзээч, хүлцэнгүй байж үзээч гэж харцаараа гуйв. Наташа Алешийн ярихыг нэг л гунигтай инээмсэглэхийн зэрэгцээ хөгжөөнтэй хөөрхөн хүүхдийн ухаангүй боловч хөөрхөн шулганахыг өхөөрддөгийн адилаар өхөөрдөн сонсож байлаа. Би түүнийг зэмлэнгүй ширтсээр л байв. Тэсэхийн аргагүй хэцүү болоод ирэхээр нь

	— Гэтэл аав чинь? Тэр та нарыг уучилна гэж бат итгэж байна уу? гэж асуувал

	— Гарцаагүй. Өөр тэр яах юм бэ? Эхлээд намайг занаж зүхэх нь зүхэх л байх, би бүр тэгж итгэж байна. Ер нь тийм л хүн шүү дээ, надад ч гэсэн их хатуу байдаг юм. Өөр ямар нэг хүнд гомдол мэдүүлж, нэг үгээр хэлбэл эцэг хүний эрх мэдлээ эдлэх л байх... Гэхдээ тэр нь нэг их ноцтой юм болохгүй. Надад амин голоосоо хайртай юм чинь уурлаж байгаад л уучилна. Тэгээд цөм эвлэрч, бид бүгдээрээ жаргана. Наташийн эцэг ч ялгаагүй гэж хариулав.

	— Уучлахгүй бол яах вэ? Та энэ талаар юм бодов уу?

	— Гарцаагүй уучилна, тэхдээ тийм түргэн биш байж болно. Одоо яая гэх вэ? Би ч гэсэн бас зоримог зантай хүн шүү гэдгээ түүнд батална. Аав намайг тогтсон зангүй хүн, хөнгөн хуудуу хүн гэж дандаа л загнаж байдаг юм. Одоо л миний хөнгөн хуудуу эсэхийг үзнэ дээ. Өрхийн тэргүүлэгч болно гэдэг тоглоом биш шүү, би хүүхэд шиг байхаа больж... өөрөөр хэлбэл бусад гэр оронтой хүмүүсийн адил байх болно гэж хэлэх гэсэн юм. Тэгээд өөрийнхөө хөдөлмөрөөр аж төрнө. Тэгэх нь одоогийнх шиг хүний гар харж байснаас хавьгүй дээр гэж Наташа хэлдэг. Ер Наташа надад хэчнээн их сайн юм ярьдгийг та мэддэг ч болоосой! Би л лав тэгж хэзээ ч бодож чадахгүй, би өөрөөр хүн болж, өөрөөр хүмүүжсэн хүн шүү дээ.

	Өөрийгөө хөнгөн хийсвэр, бараг юу ч хийж чадахгүй хүн гэдгээ мэдэх нь мэднэ ээ. Гэвч уржигдар надад гайхалтай бодол орж ирснийг та мэднэ үү. Хэдийгээр одоо цагаа олоогүй ч гэсэн Наташад ч бас сонсох нь хэрэгтэй учраас би танд ярья, та тэгээд бидэнд зөвлөгөө өгөөрэй. Би тан шиг тууж бичиж, сэтгүүлүүдэд наймаалах хүсэлтэй байна. Та надад сэтгүүлчидтэй танилцахад минь туслах юм байгаа биз дээ? Би танд дулдуйдаж, өчигдөр шөнөжин нэг паянг бодож, анхны удаад үзүүлэх юм болгох санаатай оролдлоо. Тун аятайхан юм болж болмоор санж. Санааг нь Скрибийн19 нэг инээдэмт жүжгээс авсан юм... Би танд сүүлд ярина аа. Гол нь түүнд минь мөнгө өгөхөд байгаа юм... Танд чинь мөнгө өгдөг биз дээ!

	Би инээмсэглэхгүй байж чадсангүй.

	Алеша намайг даган инээмсэглэж,

	— Та шоолж байна уу. Та ер нь сонс л доо гэж их л санаа амар өгүүлээд, — Та намайг энэ байгаа шигээ хүн гэж битгий бодоорой. Би онцгой их ажигламтгай хүн шүү. Та өөрөө үзнэ ээ. Яагаад туршиж болохгүй билээ? Нэг юм болж бүтэх ч юм билүү... гэхдээ таны боддог зөв байх л даа. Би үнэн бодит амьдралаас юу ч мэдэхгүй амьтан шүү дээ. Наташа ч ингэж хэлдэг. Ер нь цөмөөрөө л ингэж хэлдэг. Чи яаж бичгийн хүн болох юм бэ? гэлцдэг. Та шоолоод л байна уу даа, намайг залруул л даа. Та үүнийг Наташийн тусын тулд хийнэ, та чинь Наташад хайртай шүү дээ. Танд үнэнээ хэлэхэд, би Наташад хүрэхгүй хүн юм шүү. Би үүнийгээ мэддэг юм. Ингэх нь их л хүнд байдаг, ер нь Наташа миний юунд нь болж ингэтлээ дурласан юм бол оо? Тэгэхэд би хамаг амьдралаа Наташийн төлөө зориулчихсан юм шиг байна! Чухамдаа би энэ минутыг хүртэл юунаас ч айгаагүй явснаа одоо айж байна. Бид ер нь юу л хийгээд байна даа! Тэнгэр минь! Өөрийнхөө үүрэг даалгаварт бүрэн үнэнч хүнд бүр тэгэхээс тэгэх гэсэн юм шиг үүргээ биелүүлэх чадвар хатан тэвчээр хоёр дутдаг юм гэж үү? Та чинь бидний найз байна даа, туслаач, та л ганцаараа бидний найз үлдлээ шүү дээ. Ганц би юугаа мэдэх юм бэ! Ингэж танд найдаж байгааг минь уучлаарай. Би таныг дэндүү сайхан сэтгэлтэй, надаас хавьгүй дээр хүн гэж үзэж байна. Гэхдээ би засарна аа, би та хоёрт хоёуланд чинь гологдохооргүй хүн болж чадна аа гэж ярилаа.

	Тэгснээ миний гарыг дахиад атгав. Түүний сайхан нүдэнд сайн сайхан сэтгэлийн өнгө гэрэлтэн туяарав. Тэр нь над руу тун ч итгэлтэйгээр гар сунгаж, намайг найзыгаа гэж тун ч итгэж байв.

	Алеша цааш нь өгүүлрүүн:

	— Намайг засрахад Наташа тусална. Та ер нь ямар нэгэн маш муу юм битгий бодогтун, бидний талаар хэтэрхий ихээр битгий уурлагтун. Надад, юутай ч гэсэн, их найдвар байгаа юм, эд юмны хувьд гэвэл бид хоёр бүрэн хангалттай. Жишээ нь би роман бүтдэггүй юмаа гэхэд (би үнэнийг хэлэхэд, роман гэдэг ч шал дэмий юм гэж аль хэдийнээс бодсон юм л даа. Сая би таны шийдийг сонсох гэж л тэр талаар ярьсан юм), адгийн наад зах нь хөгжмийн хичээл зааж болох байна. Намайг хөгжим мэддэгийг та мэдэхгүй байсан уу? Би тийм ажил хийж амьдрахаас ичиж зовохгүй шүү. Би бол тэр талаар цоо шинэ бодолтой хүн. Түүнээс гадна надад жижиг сажиг чамин юм, гоёлын юм зөндөө бий, би түүгээр яах юм бэ? Би түүнийгээ зараад, бид хоёр тэр мөнгөөрөө хэчнээн удаан явахыг та мэднэ үү! Тэрийгээ бүр байлаа гэхэд, магадгүй үнэхээр алба ажил хийж ч болох юм. Аав маань бүр баярлах байлгүй. Намайг явж ажил алба хаа гэж хөөгөөд, би бие муу гэж гэдрэг суугаад л байгаа юм байхгүй юу. (Би ч нэг газар данстай байж мэдэх л байх). Харин гэрлэсэн нь тус болж, намайг төлөвшүүлэн, үнэхээр алба хааж эхлэхийг минь үзэх юм бол баяр хөөр болоод намайгаа уучилна...

	— Гэвч Алексей Петрович минь, одоо танай эцэг, Наташийн эцэг хоёрын хооронд ямаршуу явдал болохыг бодож үзсэн үү? Тэр хоёрынд өнөө орой юу гэгч болно гэж та бодож байна?

	Би ингэж асуугаад миний үгнээс үнсэн царайлсан Наташийг заав. Би ер маш хатуу байлаа.

	— Тиймээ тийм, таны хэлдэг зөв, их аймшигтай юм болж байна! Би энэ талаар боддогоо бодож, битүүдээ шаналсан... Гэхдээ өөр яах юм бэ? Таны зөвөө. Ядахдаа Наташийн эцэг эх биднийг уучилдаг болоосой! Тэгээд би тэр хоёрт ямар их хайртай байдгийг тэд мэддэг ч болоосой доо! Тэд надад яг л төрсөн эцэг эх хоёр шүү дээ, тэгэхэд би ачийг нь ингэж хариулж байдаг!... Аяа, энэ хэрүүл маргаан, энэ зарга заалхай юу! Энэ нь одоо бидэнд юутай эвгүй байгааг та үнэмшихгүй байх! Тэд яалаа гэж муудалцана вэ! Бид цөмөөрөө л бие биедээ сайн мөртөө муудалцаад байдаг! Эвлэрээд, нэг тийшээ болбол болох нь тэр! Би л лав тэдний оронд байсан бол ингэнэ... Таны үгийг сонссон надад аймшигтай байна. Наташа, мөн аймшигтайяа, бид хоёр юу хийж байна вэ! Би энэ талаар өмнө нь ч ярьж байсан... Чи өөрөө шахаад байдаг... Иван Петрович гуай, магадгүй, энэ бүхэн явж явж учир зүйгээ олно вий, та юу гэж бодож байна? Явж явж эвлэрэх юм байгаа биз дээ! Бид тэднийг эвлэрүүлнэ. Тэгж таарна, гарцаагүй тэгнэ. Тэд бидний хайр дурлалын эсрэг зогсож чадахгүй... Тэд биднийг харааж зүхлээ ч гэсэн бид тэдэндээ хайртай хэвээрээ л байх болно. Тэд удаан зөрөхгүй байх. Манай аав заримдаа ямаршуу сайхан загнадгийг та итгэхгүй байх! Заримдаа духаараа сөлийж харахаас биш бусад үед их тогтуун буурьтай байдаг юм. Өнөөдөр надтай ямаршуу эелдэг зөөлөн ярьж, надад таниулан ухуулж байсныг нь мэдсэн ч болоосой! Гэтэл би өнөөдөр түүнийг сөрж явна. Энэ бол надад маш гунигтай байна. Энэ бүх балай иш мухаргүй юмнаас болоод шүү! Яг л солиорол юм даа! Хэрэв аав Наташийг сайтар харж, ядахдаа хагас цаг ч болов цуг байсан сан болов уу? Тэгвэл даруйхан биднийг дураар маань болгох сон гэж ярихдаа Наташа руу энхрий бөгөөд тачаангуй ширтэж байлаа. Тэгээд цааш нь бас л баахан юм хөврүүлж

	— Аав Наташийг мэдээд ямаршуу хайрлахыг, Наташа ч тэд бүгдийг хэрхэн шагшруулахыг би мянгантаа бахдан дүрсэлж бодлоо. Тэд маань хэзээ ч ийм бүсгүй хүнийг үзэж хараагүй улс шүү дээ! Аав Наташийг зүгээр л нэг хорон зальтай хүүхэн байж таарна гэж бодож байгаа. Миний үүрэг бол Наташийн нэр хүндийг сэргээхэд оршино. Би тэгж ч чадна! Ай, Наташа минь дээ! Чамд бүр цөмөөрөө дуртай болно. Чамайг хайрлахгүй байх хүн байхгүй шүү дээ гэж баясан дуугараад

	— Хэдийгээр би чамд эн тэнцэхгүй ч гэсэн, Наташа минь, намайгаа хайрлаж үз, миний хувьд гэвэл... чи мэднэ шүү дээ! Ер нь чи бидэн хоёрын жаргалд юун их юм хэрэгтэй байх вэ дээ! Тиймээ, өнөө орой бид бүгдэд жаргал баяслыг ч, эв найрыг ч, харилцан ойлгохыг ч авчрах ёстой гэдэгт би ёстой итгэж байна! Өнөө орой өлзийтэй нааштай байх болтугай! Тийм биз дээ, Наташа? Үгүй чи чинь яачхав аа? Бурхан минь, чи чинь яаж байна аа? гэж сандрав.

	Наташа бүр үнсэн хөх царайлчихсан байлаа. Алешийн олон таван юм дэлгэж байхад алдахгүй ширтсээр харц нь улам улам зэвхийрч байв. Ер нь түүний яриаг сонсож байгаа бус нэг л дүнсийчхээд байх шиг надад санагдав. Алеша дуу алдсан нь түүнийг гэнэт сэргээх шиг болов. Наташа сэхээ орж, эргэн тойрноо харснаа гэнэт над руу ухасхийв. Тэр нь яг л яарч, Алешаас нуух мэт сандан мэндэн хөдөлж хармаанаасаа нэг захидал гаргаад надад өглөө. Түүнийг урьд өдөр нь хөгшчүүлд зориулж бичсэн байжээ. Тэгээд надад өгөхдөө харцаараа надтай холбогдсон мэтээр намайг сүрхий ажиглан ширтэв. Тэр харцанд нь цөхрөнгөө барсан шинж илт байсан бөгөөд тэр аймаар харцыг би хэзээ ч мартахгүй байх. Миний ч гэсэн айдас хүрлээ. Наташа одоо л нэг хийж байгаа хэргийнхээ хамаг аймшгийг бүрэн төгс мэдэрч байна гэдгийг би үзлээ. Тэгээд надад нэг юм хэлэх гэж хүчлэн, тэр байтугай ярин завдсанаа гэнэт ухаан алдан ойчлоо. Би түүнийг амжиж барилаа. Алеша айсандаа зэвхий царайлж, чамархайг үрж арчин, гарыг нь, уруулыг нь үнсэж гарав. Хоёр минут хэртэй болоод Наташа сэхээ оров. Алеша сууж ирсэн зөөврийн сүйх тэрэг нь холгүй байсныг дуудлаа. Наташа сүйхэнд сууж, ухаан нь гарчихсан хүн шиг миний гарыг шүүрэн барьсанд халуун нулимс дусалж гар хурууг төөнөх мэт. Сүйх хөдөллөө. Би байсан газраа удтал зогсож, түүнийг харцаараа үдэн хоцорлоо. Тэрхэн минутад миний хамаг жаргал баясал мөхөж, амьдрал минь хоёр хэсэг бут үсэрсэн юм. Би тэгэхийг нь их л эмзэглэн мэдрэв... Тэгээд алгуурхан эргэж, ирсэн замаараа хөгшчүүлийн зүг гэлдэрлээ. Би тэдэнд юу гэж хэлэх, тэднийд яаж орохыгоо мэдсэнгүй. Ухаан бодол минь хөлтэйгөө адил хөшилдөн царцжээ...

	Миний жаргалын хамаг түүх ийм л байна даа. Миний хайр дурлал ингэж дуусаж шийдэгдсэн юм. Одоо би түрүүн тасалдсан яриагаа үргэлжлүүлье.



	




	X бүлэг

	 

	Смитийн нас барснаас хойш дөрөв тав хоноод түүний байранд нүүж орлоо. Тэр өдөр бүхэлдээ тэсвэрлэшгүй уйтгартай болов. Тэнгэр муухайрч хүйтрээд бороотой холилдсон нойтон цас оров. Гагцхүү оройхон хэрд нар цухуйх төдий үзэгдэж, ямархан нэгэн төөрсөн туяа гэлтэй гэрэл миний өрөөг сонирхох мэт хальт гэрэлтүүллээ. Би ийшээ нүүж орсондоо гэмшиж эхлэв. Өрөө том нь том боловч тайз нь намхан, ис тортог болсон, хуучирч муудсан, ганц нэгэн тавилга байсны нэмэргүй, даанч эл хуль эвгүй байв. Тэгээд л би энэ байранд гарцаагүй үхэж, эрүүл мэндээ ч барж дуусах юм байна гэж бодлоо. Тэр ёсоор ч болсон юм.

	Би тэр өглөөжин цаастайгаа зууралдаж, эмхэлж цэгцэллээ. Би түүнийгээ цүнхгүй болохоороо дэрнийхээ уутанд хийж зөөлөө. Тиймээс хамаг юм үнгэгдэж, үрчийн, учир нь олдохооргүй холилдож дуусав. Дараа нь би суугаад бичиж эхэллээ. Би тэгэхэд том романаа бичсээр байсан цаг. Гэвч дахиад л болж бүтдэггүй. Толгойд минь өөр бодол дүүрэн эргэлдэж байлаа...

	Би үзгээ орхичхоод цонхны дэргэд суув. Бүрий баруй болоход улам ч уйтгартай боллоо. Ер нь би Петербургт үхэж таарах нь ээ дээ гэж бодогдоод болж өгсөнгүй. Хавар болох ойртлоо. Сэргэлэн сайхан агаартай тал хөндий, ой модны үнэрээр нэгэнтээ амьсгалаад тэрхүү хашилт дотроос гарч амь орсон юм шигээр би санадаг юм. Би тийм юмыг хараагүй даанч удсан байлаа шүү дээ!... Сүүлийн хэдэн жилд амсаж өнгөрүүлсэн бүх зүйлийг ямар нэгэн ид шид юм уу гайхамшгийн хүчээр бүрмөсөн мартвал мөн ч сайхан байх сан даа гэсэн бодол орж ирснийг санаж байна. Бүгдийг мартаж, толгойгоо сэргээгээд, дахин шинэ хүчээр эхлэх юмсан гэж бодогдсон юм. Тэгэхэд би бүр үүнийг мөрөөдөж, дахин сэргэнэ гэж найдаж байлаа. «Галзуугийн эмнэлэгт боловч хэвтэж, яаж ийгээд уураг тархиа толгой дотроо бүтэн эргэлдүүлж, шинээр байрлуулаад, дараа нь дахин эмчлүүлж эдгэрэх юмсан» гэж бүр сүүлдээ шийдлээ. Амьдрах хүслэн, түүнд итгэх итгэл байсан хэрэг шүү дээ!... Гэвч би тэгэхэд инээд алдсанаа санаж байна. «Галзуугийн эмнэлэгт хэвтсэнийхээ дараа юу хийх болж байна аа? Дахиад л роман бичнэ гэж үү?...» гэж бодогдсон хэрэг.

	Намайг тэгж мөрөөдөж, уйтгарлаж байхад цаг хугацаа өнгөрчээ. Шөнө болов. Би тэр үдэш Наташатай уулзахаар болзсон байв. Наташа бүр өчигдөр нь намайг манайд ир гэж зурвас илгээн ихэд хүссэн байсан юм. Би харайн босоод гарахад бэлтгэж эхлэв. Ер нь тэртээ тэргүй байраас аль болох шалавхан гарч хаашаа ч хамаагүй, бороо цас, шавар шавхай дундуур явсан ч хамаагүй байсан юм чинь дээ.

	Харанхуй болох тутам миний өрөө улам улам өргөсөн уужим болох шиг санагдлаа. Шөнө болгон өрөөний булан бүрд Смит харагдаад байх байхдаа гэж бодогдов. Смит, Адам Ивановичийн боовны дэлгүүрт суудаг байсан шигээ хөдлөхгүй суугаад намайг ширтэж, бас хөлийн нь дэргэд Азорка нь хэвтэж харагдах болов уу гэж бодтол яг тэрхэн агшинд надтай нэгэн зүйл тохиолдож намайг маш хүчтэй гайхширалд оруулсан юм.

	Ер нь тархи мэдрэл ядарснаас ч юм уу, шинэ байранд орсны шинэ сэтгэгдлээс ч юм уу, сайхан оёг шаналгаатай байсандаа ч юм уу үдшийн харуй бүрий болж эхэлснээс хойш, одоо бие муу байхад үргэлж тохиолддог шиг сэтгэл тавгүй байдалд орж эхэлснийг ний нуугүй тоочих нь зөв биз ээ. Би энэ сэтгэл тавгүйдлийгээ хий айх өвчин гэж нэрлэдэг юм. Энэ бол ямар нэг юмнаас хамгийн муухайгаар айж зовуурилдаг зүйл бөгөөд чухам юунаас айгаад байгаагаа хэлж мэдэх аргагүй, нэг л үл ойлгогдох ер бишийн юм шиг байж, чухам л одоохон зүй ёстой юмны бүхий л учрыг элэглэх маягаар ирж, өмнө минь үгүйсгэх аргагүй аймшигтай, дүрэм дүрсгүй, аргалшгүй баримт болон хэрэгжиж байх шиг байдаг юм. Ингэж айх нь ухаан бодлын учир шалтгааныг эс харгалзан их төлөв улам улам хүчтэй болсоор байх бөгөөд бас энэ үед тэр ухаан бодол улам тодорхой болсон ч гэсэн тэр мэдрэцийн эсрэг тэмцэх аливаа боломжоо алдаж байдаг юм. Түүнийг аргалах аргагүй, тул ашиггүй болж, тийнхүү хоёр дахь нь айж эмээн уйтгарлан хүлээхийг улам ч ихэсгэнэ. Миний бодоход үхсэн хүнээс айдаг хүмүүсийн уйтгар нь зарим талаар ийм байх шиг санагддаг. Гэхдээ миний уйтгарын тодорхойгүй аюул дээр минь зовлон зүдүүр нэмж улам ч хэцүү болгодог юм.

	Хаалганы эсрэг харан зогсоод ширээн дээрээс бүрхээ авснаа санаж байна. Тэгтэл яг тэрхэн агшинд намайг эргээд харахад Смит заавал харагдана даа гэсэн бодол толгойд минь орж ирсэн билээ. Тэр эхлээд аяархан хаалга онгойлгож, босгон дээр зогсоод, өрөөн доторхыг ажиглана, дараа нь толгойгоо унжуулаад чимээгүйхэн дотогш орж өмнө минь зогсоод маналзсан харцаар намайг ажиж ажиж, тэгснээ эгцлэн ширтсэн чигээрээ шүдгүй шамшгар амаараа чимээгүйхэн удтал инээх байх, хамаг бие нь чичгэнэн ганхалзаж эхлээд тэгж инээсэндээ удтал ганхалзах байх гэж бодогдлоо. Энэ бүх хий бодол гэнэт миний ой ухаанд онц тодорхой ойлгомжтойгоор бууж, тэгэхийн зэрэгцээгээр энэ бүхэн гарцаагүй заавал тохиолдох зүйл хэдийнээ тохиолдчихоод байна, гагцхүү би хаалганы эсрэг харан зогсож байгаа болохоороо харахгүй байгаа юм, чухамхүү яг энэхэн агшинд хаалга нэгэнт онгойж ч байж болох юм гэж хамгийн итгэлтэй бүрэн төгс, хамгийн няцаашгүйгээр бодогдоод явчихлаа. Би шалавхан эргээд хартал ямар байсан гэж санана? Минутын өмнө надад бодогдсонтой яг адилаар хаалга чимээгүйхэн алгуур онгойлоо. Би дуун алдав. Хаалга өөрөө онгойсон юм шиг удтал хэн ч үзэгдсэнгүй. Тэгтэл босгон дээр нэг хачин амьтан гараад ирлээ. Харанхуй дундаас хэн нэгний нүд намайг айхавтар сүрхий ажиглаж байхыг би дөнгөж данган үзэв. Миний хамаг биеэр хүйт даагаад явчхав. Тэр нь нэг охин, эмэгтэй хүүхэд байгааг үзээд би бүр ч их айн хиртхийлээ. Смит өөрөө байлаа ч гэсэн ийм цагт, ийм үеэр миний өрөөнд үзэгдсэн үл таних хүүхэд гайхалтай санамсаргүйгээр орж ирсэн шиг айлгахгүй байсан биз ээ.

	Тэр нь орохоос айсан мэт хаалгыг тун ч алгуур чимээгүй онгойлгосон гэж би нэгэнт өгүүлсэн билээ. Тэр охин босгон дээр зогсоод над руу удтал мэл гайхаж, цэл хөхрөн ширтэв. Тэгж тэгж, урагшаа алгуурхан хоёр алхаад нэг ч үг дуугараагүй чигээрээ өмнө минь зогсчихов. Би түүнийг ойроос сайтар ажвал арван хоёр гурав орчим насны, намхан туранхай, хүнд өвчинд нэрвэгдэж байгаад саяхан боссон гэлтэй цонхигор охин байлаа. Тэгэхдээ түүний том хар нүд маш тод гялалзаж байв. Охин оройн жаварт дааран чичирсээр байгаа чээжээ халхалсан хуучин сиймхий алчуурыг солгой гараараа барьжээ. Түүний өмссөн хувцсыг уранхай навтас гэж бүрэн хэлж болохоор бөгөөд самнаагүй өтгөн хар үс нь өрвийж сэгсийжээ. Тийнхүү бид хоёр өөд өөдөөсөө эгцлэн ширтэлцэж, хоёр нэгэн минут хэртэй болов.

	— Өвөө хаа байна? гэж тэр охин чээж юм уу хоолой нь өвдсөн юм шигээр дуулдах төдий сөөнгө дуугаар сая нэг юм асуулаа.

	Ингэж асуумагц нь миний бүх хий айдас алга болчихлоо. Смитийг асуугаад сураг нь гараагүй байтал ингэж санамсаргүй мөр гарах нь тэр.

	— Чиний өвөө юм уу? Нас барчихсан шүү дээ! гэж би түүний асуултад хариулах ямар ч бэлтгэлгүйгээр хэлчхээд тэр даруй амаа барилаа. Охин түр зуур тэр байдлаараа зогссоноо гэнэт хамаг бие нь салганан, ямар нэгэн аюултай сэтгэл мэдрэлийн уналтад орох нь уу гэмээр маш ихээр салганав. Би түүнийг ойчуулахгүйн тул барьж авахыг завдалхийлэв. Гэвч хэдэн минут өнгөрөхөд арай дээрдэж, сэтгэлийнхээ догдлолыг надаас нуух санаатай хүн бусын хүч гаргаж байгаа нь надад тодхон үзэгдэв.

	— Уучлаарай охин минь, миний дүү, уучлаарай! Би чамд дэндүү палхийтэл хэлчихлээ, магадгүй өөр хүн ч юм билүү... Эвий минь!... Чи хэнийг эрээ вэ? Энд байсан өвгөнийг үү? гэж намайг асуухад

	— Тийм гэж охин шивгэнээд над руу хүч гаргаж, сэтгэл түгшсэн байдалтай харсаар байв.

	— Түүний овог Смит гэдэг үү? Тийм үү?

	— Т-тийм!

	— Тэгвэл тэр чинь...тийм дээ, мөн байна, нас барсан... Харин чи битгий гунь, хонгор үр минь. Чи тэгээд юунд ирээгүй юм бэ? Чи одоо хаанаас ирэв? Түүнийг өчигдөр хөдөөлүүлсэн. Гэнэт, зуурдаар нас барсан... Чи тэгэхээр ач, зээ нь үү? гэж би асуув.

	Охин миний дээр дээрээс нь эмх замбараагүй асуусан асуултад хариулсангүй, дуугүйхэн эргээд өрөөнөөс алгуурхан гарав. Би даанч балмагдсан болохоороо түүнийг саатуулсан ч үгүй, өөр юм асуусан ч үгүй. Охин босгон дээр дахин нэг зогссоноо над руу хальт эргээд

	— Азорка бас үхсэн үү? гэж асуув.

	— Тэгсэн, Азорка бас л үхсэн гэж би хариулав. Надад түүний асуулт хачин санагдлаа. Азоркийг бас л өвгөнтэй цуг заавал үхэх ёстой гэдэгт яг таг итгэж байлаа. Охин миний хариуг сонсоод хаалгыг болгоомжтойхноор жаахан онгойлгож өрөөнөөс чимээгүйхэн гарав.

	Би түүнийг ингэж алдсандаа туйлаас харамсан минутын дараа гэхэд араас нь хөөж гүйцэхээр гүйлээ! Тэр тун ч чимээгүйхэн гарсан учраас би шатны тавцан руу гардаг өөр хаалгыг хэрхэн онгойлгосныг нь сонссонгүй. Түүнийг шатны тавцангаас хараахан бууж амжаагүй байх гэж бодоод чимээ чагнав. Пин дотор саатав. Гэвч нам гүм, хүний алхах гишгэх ер сонсогдохгүй байлаа. Гагцхүү тэртээ доод давхарт хаалга тасхийх дуулдаад дахин нам гүм болов.

	Би яаран уруудаж эхлэв. Миний байдаг тавдугаар давхраас дөрөвдүгээр давхар хүртэл эргүүлгэн шаттай, түүнээс доош шулуун шаттай байсан юм. Энэ нь жижиг жижиг өрөөтэй томхон байранд гол төлөв байдаг шиг заваан, хар, хэзээд харанхуй шат байв. Тэрхэн үед тэнд бүр ч тас харанхуй байсан бөгөөд би таамаг тэмтэчсээр дөрөвдүгээр давхар руу бууж зогстол энэ пин дотор нэг хүн байснаа надаас нуугдчихлаа гэдэг бодол гэнэт орж ирэв. Би гараараа тэмтчиж эхлэв. Нөгөө охин ч тэрүүхэнд, нэг буланд хана руу харан зогсоод аяархан уйлж байх нь тэр.

	— Хүүшээ. чи юунд нь айгаа вэ? Би чамайг бүр айлгачихлаа, миний буруу. Өвөө нас барахдаа чамайг ярьсан. Тэр л сүүлчийн үг нь байсан... Надад ном нь үлдсэн. Чиний байж таарах нь ээ дээ. Чамайг хэн гэдэг вэ? Чи хаана суудаг вэ? Өвөө зургаадугаар шугам... гэж ярьсан гээд л ярьж эхэлсэн боловч үгээ гүйцээсэнгүй.

	Охин хаана суудгийг нь миний мэдэж байгаагаас болсон юм шиг цочин дуу алдаад туранхай чөргөр гараараа намайг түлхчингүүтээ шатаар доош гүйлээ. Би ч хойноос нь харайлгав. Түүний хөлийн чимээ дуулдахтай үгүйтэй болов. Тэгснээ чимээ тасарчихлаа... Намайг гудамжид гүйн гарахад охин нэгэнт алга болсон байв. Би Вознесенскийн өргөн чөлөөнд тултал гүйгээд миний эрэл талаар болсныг ойлгов. Охин алга болжээ. «Шатнаас буухдаа л нэг газар надаас нуугдсан байх нь ээ дээ» гэж би бодлоо.

	 


XI бүлэг 

	 

	Гэвч өргөн чөлөөний шавхайтай нойтон явган зам дээр гармагцаа гүн бодлогошролд автагдан газар шагайгаад нэг зүг яаран хурдалж яваа бололтой нэгэн хүнтэй гэнэт мөргөлдчихлөө. Ихменев өвгөнийг таньж би асар их гайхав. Энэ бол миний хувьд санамсаргүй учралын орой болов. Хоёр гурав хоногийн өмнө өвгөнийг сүрхий бие нь муу байсныг мэдэж байсан би гэнэт ийм чийгтэй нойтон байхад тааралдчихсан хэрэг шүү дээ. Бас өвгөн өмнө нь ч үдэш орой ер гадагш бараг гардаггүй, Наташийг явсан цагаас хойш буюу өнгөрөгч хагас жил орчмын дотор ёстой л гэрийн мухар сахигч болсон байсан билээ. Тэр нь бодсон санаснаа хуваалцаж болох хүнээ сая нэг олсон юм шиг нэг л ер бусаар баярлаж, гараас минь шүүрэн барьж чанга атгаад надаас хаашаа явж байна гэж асуусан ч юм байхгүй хойноосоо чирлээ. Өвгөн нэг юманд санаа зовж, яаруу сандруу байв. «Энэ ер хаашаа явж байсан юм бол оо?» гэж би битүүдээ бодов. Түүнээс асуух нь илүүц байлаа. Ер нь өвгөн аймаар өөнтөгч болсон тул заримдаа бүр хамгийн энгийн асуулт юм уу үгийг дайрч, доромжиллоо гэж үзэх болсон байв.

	Би түүнийг хулгай нүдээр ажиглавал царай нь муухай харагдав. Сүүлийн үед маш их турж, сахлаа долоо хоног хусаагүй, бүр був буурал болсон үс нь үнгэгдсэн бүрхний дороос эмх замбараагүй цухуйж, хуучирч элэгдсэн пальтоных нь зах дээрээс нөмрөн унжжээ. Би бас өмнө нь ч түүнийг заримдаа бүр мартамхай болчихдог болсныг ажигласан юм. Жишээлбэл, өрөөндөө хүнтэй байгаагаа мартчихаад, ганцаараа ярьж, гар хөлөө хөдөлгөн зангаж дохидог байв. Ер түүнийг харахад хэцүү байлаа.

	— За, Ваня. юу байна даа? Чи хаашаа явж байна? Би чинь гараад явж байна, ажил ихээ. Бие чинь сайн уу? гэхэд нь

	— Таны бие сайн биз? Саяхан л бие чинь муу байсан, гэтэл гараад явж байх юм гэж би хариулав.

	Өвгөн миний хэлэхийг сонсоогүй юм шиг хариу хэлсэнгүй.

	— Анна Андреевнийн бие сайн уу?

	— Сайн, сайн... Заримдаа энд минь, тэнд минь гэдэг л юм. Хөөрхий минь, нэг л уйтай болсон доо... Чамайг ч дурсаж л байсан. Яагаад чи очихгүй байна. Чи одоо манайх руу явж байгаа биз дээ? Аль үгүй юү? Би бүр чамд саад болж, ажил төрлөөс нь сатааруулах нь уу? гэж асуучхаад нэг л итгэж ядан хардсан байдалтайгаар намайг харав. Өөнтөгч өвгөн маш гомдомтгой бухимдуу болсон болохоороо танайх руу очих гээгүй гэж хэлэх л юм бол гарцаагүй гомдож, надаас хүйтнээр салах байлаа. Тиймээс би яаран амыг нь дагуулж, чухамхүү Анна Андреевнийг эргэхээр явж байна гэж хариулахдаа Наташа дээр очихоосоо хожимдох нь байна, магадгүй, бүр ч очиж чадахгүйд хүрэх нь байна гэдгээ мэдэж байлаа.

	Миний хариултад бүрмөсөн тайтгарсан өвгөн

	— За тэгвэл их сайн байна. Энэ ч их сайн... гэж хэлснээ гэнэт дуугүй болж, хэлэх гэсэн юмаа гүйцэд хэлсэнгүй мэт бодлого болчихлоо.

	Тэгснээ таван минут хяраатай болоод, гүн бодлогошролоос салах мэт болж

	— Тиймээ, энэ чинь л сайн байна! гэж хар аяндаа давтаад, — Ээ дээ... Ваня чи мэдэж байна уу. чи бол хэзээ ч манай төрсөн хүү шиг л байдаг байсан. Анна Андреевна бид хоёрт бурхан тэнгэр хүү заяасангүй л дээ... тэгээд чамайг явуулсан байна. Би үргэлж ингэж боддог байсан. Эмгэн ч гэсэн өөрцгүй... Тиймээ! Чи ч гэсэн бидэнд ачлалтай хүүгийн ёсоор хүндэтгэлтэй энхрий ханддаг байсан. Ваня минь, үүнийг чинь бурхан тэнгэр ивээж үзнэ, хөгшин биднүүс ч бас чамайг хайрлаж ерөөж байна... тиймээ! гэж ярив.

	Өвгөний хоолой чичирч эхэлсэнд түр зуур чимээгүй болоод

	— Тиймээ... за, юу байна даа? Бие чинь зүгээр уу? Яагаад манайхаар ирэхгүй удаа вэ? гэв.

	Би түүнд Смиттэй холбогдсон бүх явдлыг ярьж, Смитийн ажил үйлд саатаж, бас өөрөө заяатай л хэвтчихсэнгүй гэдгээ хэлж, тийм их хөөцөлдөх ажилтай байсан болохоороо Васильевский (тэгэхэд тэднийх Васильевскийд байсан юм) руу очих нь хол байлаа гэж уучлал гуйв. Би бүр яриандаа халаад Наташатай тэр үеэрээ уулзаж амжсан гэж золтой л хэлчихсэнгүй амаа татаж амжив.

	Смитийн явдлыг өвгөн маш их сонирхлоо. Өвгөн их анхааралтай болж, миний шинэ байр чийгтэй, магадгүй, түрүүчийнхээс долоон дор, тэгсэн мөртөө сарын зургаан рублийн хөлстэйг нь дуулаад бүр эгдүүцэв. Ер нь л туйлын цочруу болж тогтвор муутай болжээ. Гагцхүү Анна Андреевна л тийм үед нь тэр болгонд биш ч гэсэн зүгшрүүлж эвий нь олж чаддаг байжээ.

	— Ээ дээ, Ваня минь, чиний нөгөө зохиол чинь л гэж бараг л уурсан хашхичаад, — Дээврийн хонгилд хүргэсэн байна, дараа нь булшны газар хүргэнэ дээ! Би тэгэхэд чамд хэлээ биз дээ, урьдаас мэдээ биз дээ!... Нөгөө Б. аанай л шүүмжлэлээ бичсээр үү? гэж асуухад нь:

	— Уушгины ханиадаар нас барчихсан шүү дээ. Би үүнийг танд ярьсан шиг санагдах юм гэвэл

	— Нас барсан, нас барсан! Ёсоороо л болж дээ. За тэгээд, эхнэр хүүхдэдээ юухан хээхэн үлдээсэн үү? Чи чинь түүнийг эхнэртэй юм шигээр яриа биз дээ... Ер ийм улс юу бодож гэрлэдэг байна аа! гэв.

	— Үгүй, юу ч үлдээгээгүй гэж намайг хариулсанд

	— Тэгж л таарна даа! гэж бүр ч ам халан чанга хэлэхдээ тэр зүйл өөрт нь ойр дөтийн юм шиг, нас барсан Б. төрсөн дүү нь байсан юм шиг аашилж — Зүгээр! Тун зүгээр байна! Ваня чи санаж байна уу, чи түүнийг учиргүй магтаж ярьж байсан бүр тэр үед л ингэж төгсөнө дөө гэж би чамд зөгнөж хэлээ биз дээ. Юу ч үлдээсэнгүй гэж хэлэх амархаан! Ээ дээ... алдаршсан юм биз дээ. Үүрд мөнхийн алдар олсон ч байг л дээ, гэхдээ алдар гэдэг маань хүн хооллодог зүйл биш. Дүү хүү минь, би тэгэхэд л чамтай юу тохиолдохыг мэдэж байсан юм, Ваня минь, чамайг нүүрэн дээр чинь магтаж байхдаа цаанаа цөмийг нь мэдэж байсан юм. Тэгээд Б. үхсэн юм биз дээ? Үхэлгүй ч яах вэ дээ! Аж байдал ч сайн... Газар нь ч зохимжтой, харав уу! гэж ярив.

	Өвгөн ингэж яриад өөрийн мэдэлгүй юм шиг гэнэт гар сунган, чийгтэй бүдэг бадаг дундаас сүүмэлзэх дэнлүүнд гийгүүлэгдэн манан татсан өргөн гудамж, муухай байшингууд, чийгт гялалзах явган замын хавтан чулуу, ууртай баргар царайтай, норж нэвтэрсэн хүмүүс, хар түүш түрхсэн юм шиг Петербургийн дээгүүр нөмрөх харанхуй тэнгэрийн доорх бүх юмыг заалаа. Бид хоёр талбай руу орлоо. Бидний өмнө доороосоо хийн дэнлүүгээр гэрэлтсэн хөшөө харуй бүрий дундаас үзэгдэж, түүнээс нэлээд хол Исаакийн асар сүрлэг бараан дуган харанхуйлах тэнгэрийн наана бүдэгхэн сүндэрлэж харагдав.

	— Чи түүнийг уян зөөлөн ухаалаг, ууч сэтгэлтэй, сайн сайхан хүн байсан гэж яриа биз дээ. Чиний тэр ухаалаг сайхан хүмүүс цөмөөрөө л тийм улс шүү дээ! Ганц чаддаг нь өнчин хүүхдийг л олшруулдаг улс даа! Ээ дээ...үхэх нь ч түүнд хөгжөөнтэй байсан байх гэж бодож байна!... Ай даа! Эндээс нэг тийшээ, Сибирь рүү ч болсон явчихсан бол аштай юу!... гэж ярьснаа явган зам дээр зогсоод гуйлга гуйж байгаа хүүхдийг гэнэт харж — Охин минь, юу хийж байгаа юм бэ? гэж асуув.

	Тэр нь навтас болсон муухай хувцастай, долоо наймаас хэтрээгүй насны чөргөр бяцхан охин байлаа. Охин бяцхан хөлдөө цоорхой шаахай холхиндог угласан харагдаж даарч чичирсэн биеэ аль хэдийн багадсан нэг муу гадуур хувцасны оронцгоор халхлахыг чармайн байв. Түүний нүднээс гарчихсан цонхигор шаналгаатай нүүр бидний зүг хандаж, зориг муутайхан дуугүй хараад, юм өгөхгүй болов уу? гэж нэг л хүлцэнгүй эмээн салганасан гараа бидэн рүү сарвайлаа. Өвгөн охиныг үзээд хамаг бие нь салганан, маш түргэн эргэж түүн рүү харсандаа охиныг бүр айлгаж орхилоо. Охин давхийн цочиж, хажуу тийш шарвасхийв

	— Юу, юу гээ вэ, охион? Юу? Юм гуйж байгаа юм уу? Тийм үү? Май, май, ав энэ байна! гэж өвгөн сандарлаа.

	Тийнхүү сэтгэл хөдөлсөндөө сандчин салгалан хармаагаа тэмтчиж хоёр юм уу гурван мөнгөн зоос гаргав. Гэвч тэр бага санагдаж, бяцхан түрийвчээ гаргаад нэгтийн дэвсгэрт авч (түүнээс өөр байсангүй) бяцхан гуйлгачны алган дээр тавив.

	— Охин минь, чамайг Христос тэнгэр харах болтугай!. Тэнгэрийн элч чамайг сахих болтугай! гэж өвгөн ерөөв.

	Тэгээд салгалсан гараар тэр хөөрхийг хэдэнтээ загалмайлснаа намайг хажуугаас нь ажиглаж байхыг гэнэт харчхаад царайгаа барайлгаад хурдан хурдан алхлан холдов.

	Тийнхүү нэлээд удаан ууртай дуугүй явснаа:

	— Ваня чи харав уу, би ийм юм харах дургүй хүн. Ийм гэм зэмгүй бяцхан амьтад үл бүтэх эцэг эхээсээ болоод гадаа гудамжид даарч дагжиж явах ч гэж дээ. Ер нь ийм хүүхдийг ийм аймаар юм руу явуулж байгаа ээж хамгийн золгүй хүн байж таарах байлгүй дээ!... Нэг буланд бас хэд хэдэн өнчин юм сууцгааж байж таарна, энэ лав эгчмэд нь байх. Эмгэн нь өвчин зовлонтой байлгүй. Бас... Ээ дээ! Эд чинь ноёдын хүүхэд биш! Ваня минь, ер энэ орчлонд ноёдын биш хүүхэд олон байна шүү дээ!... Ээ дээ! гэж ярилаа.

	Өвгөн нэг юмнаас бэрхшээх мэт түр зуур чимээгүй болов. Тэгээд жаахан будилж түгдчиж байж:

	— Би уг нь Анна Андреевнад амласан юмаа, амласан ч гэж дээ, Анна Андреевна бид хоёр нэг өнчин охин өрлөж авч хүн болгоё, ямар нэг ядуу зүдүү жаахан охин хүүхэд бүрмөсөн гэртээ авъя гэлцсэн юмсан. Ойлгож байна уу? Тэгэхгүй бол хөгшин настай болсон бид хоёр хоёулхнаа байх нь уйтгартай байна шүү дээ. Анна Андреевна яагаад ч юм дургүйцээд байгаа юм. Тэгэхээр чи түүнтэй ярьж, миний өмнөөс биш, өөрийн

	хөө зүгээс хэлж байгаа байдлаар сэхээрүүлэх хэрэгтэй байна... Ойлгож байна уу? Би чамаар ятгуулах санаатай аль хэдийнээс хэлье дээ гэж бодсон юм, миний хувьд гэвэл өөрөө нэг их гуйх нь эвгүй байна, тэгээд ч дэмий юм яриад яах билээ! Би охиноор яах юм бэ? Хэрэггүй шүү дээ. Гэхдээ сэтгэлээ тэжээхийн тулд, хүүхдийн дуу сонсож байх хүсэлтэй байна л даа. Чухам үнэнийг хэлэхэд эмгэнээ л бодож байгаа юм, ганц надтай байж байснаас арай сэргэж баясах биз. Гэхдээ энэ бүхэн дэмий зүйл л дээ! Ваня, бид хоёр хавьд хүрэхгүй нь. Хөлсний тэрэг авъя. Явган хүнд хол байна, Анна Андреевна биднийг хүлээж ядаж байгаа... гэж ярив.

	Биднийг Анна Андреевна дээр ирэхэд долоо хагас болж байлаа.

	 


XII бүлэг

	 

	Хоёр хөгшин бие биедээ туйлын сайн байдаг байлаа. Хайрын холбоогоор олон жил хамт амьдарсан нь тэднийг салахын аргагүй болгожээ. Гэхдээ Николай Сергеич одоо байтугай өмнө нь ч, хамгийн жаргалтай байх үедээ ч Анна Андреевнатайгаа нэг л нийц муутай. тэр ч байтугай заримдаа ширүүн, хүн зоны дэргэд бол бүр ч ааштай байв. Ер нь энхрий ялдам, нарийн ширийнийг сайн мэддэг зарим хүмүүс хааяа нэг зөрүүдэлж, бусдын дэргэд байтугай хоёулхнаа байхдаа ч бодож санаж байгаагаа хамгийн дотно хүндээ ч ил гаргаж хэлэхгүй гэсэн ямар нэг цэцэн цэлмэг ухаан зарах нь бий. Тэгэхдээ бүр хоёулхнаа байхдаа улам ч дуугүй байж, хааяа нэг хайр халамж нь ил гарч ирэхдээ удтал битүү баригдаж байсан болоод ч тэр үү улам ч галтай дөлтэй болох ажээ. Өвгөн Ихменев, Анна Андреевнатайгаа бүр залуугаасаа зарим талаар чухамхүү тийм байжээ. Ихменев эхнэр нь хэдийгээр сайн санаатайгаас цаашгүй, нөхөртөө хайртай байхыг л ганцхан чаддаг байсан ч хүндэтгэж, хязгааргүй хайрладгийн зэрэгцээгээр цагаан цайлганаасаа болоод заримдаа бүр дэндүү болгоомжгүй байдагт нь хачин их зэвүүцэн дургүйцдэг байлаа. Гэвч Наташийг гэрээ орхиж явснаас хойш бие биедээ нэг л эелдэг дотно болж, энэ хорвоод хоёулхнаа үлдсэндээ их л эмзэглэдэг болжээ. Бас Николай Сергеич заримдаа дэндүү дүнсийж барайдаг байсан ч тэд хоёрхон цагийг ч болон бие биеэ санаж гансрахгүйгээр өнгөрүүлж чадахгүй байлаа. Тэд Наташийн талаар үг цухуйлгахгүй байх, тийм хүн ер энэ дэлхий дээр байгаагүй юм шиг байхаар үг хэлэлцэлгүйгээр ойлголцож тохиролцжээ. Анна Андреевнад хэдий маш хэцүү байвч өвгөнийхөө дэргэд Наташийн талаар үг цухуйлгаж зүрхэлдэггүй байв. Анна Андреевна аль хэдийн Наташагаа сэтгэл зүрхэндээ уучилжээ. Бас би тэднийхээр ирэх болгондоо элэг зүрхний хонгор хайрт үрийнх нь талаар ямар нэг мэдээ сураг дуулгаж байхаар түүнтэй тохиролцсон байсан юм.

	Эмгэн удаан хугацаанд сураг чимээ сонсохгүй л бол бие нь муудчихдаг болж, харин намайг хэл мэдээ сонсгохоор ирэхэд хамгийн жижиг сажиг зүйлийг боловч сонирхон байж сууж ядан байж, асууж лавлаж, миний ярьсан зүйлээр «сэтгэлийн буглаагаа» гаргаж, нэгэн удаа Наташийг өвдөхөд бараг л үхэх шахам айж, тэр ч байтугай өөрийн биеэр охин дээрээ хүрээд оччих дөхөж билээ. Гэвч энэ нь аргаа барагдахдаа л ингэсэн байлаа. Анхандаа бүр миний нүүрт охинтойгоо уулзах хүсэлтэй байна гэж хэлж зүрхлэхгүй, ярилцдагаа ярилцаж, надаас асуудгаа асууж авсан хойноо нэг л айж зовж, би охиныхоо хувь заяаг сонирхож байгаа нь үнэн, гэхдээ л Наташа бол уучилж болшгүй гэмт хэрэг үйлдсэн хүн мөн гэж заавал батлахыгаа зүйтэй гэж үздэг байлаа. Гэхдээ энэ бол өнгөц зүйл байв. Бас заримдаа Анна Андреевна туйлдталаа уйдаж, уйлж, унжин, миний дэргэд Наташийг хамгийн дотно үгээр энхрийлэн дурсаж, Николай Сергеичид өрөвдмөөр гомдоллон, хэдий их болгоомжтой боловч хүмүүсийн нэрэлхүү зан, хатуу сэтгэл, гомдоосныг уучлаад өнгөрдөггүй зөрүүд ааш, тийм хүмүүсийг бурхан тэнгэр өршөөдөггүйн талаар өвгөний дэргэд сануулан ярьж эхлэх боловч цааш нь дэлгэн ярьж түвддэггүй байж билээ. Тийм үед өвгөн дорхноо царайгаа хувирган барайж, дуугаа хураан хөмсөг атируулах юм уу гэнэт шал хөндлөнгийн юмыг ер бусын чанга чанга эв хавгүй ярьж эхлэх юм уу эсвэл бүр бид хоёрыг орхичхоод өрөө рүүгээ орж, тэгснээрээ миний өмнө уй гашуугаа уйлан хайлан тоочих боломжийг Анна Андреевнад олгодог сон. Ер нь өвгөн, надтай амар мэндийг мэдэлцэв үү, үгүй юу явж, Наташийнх нь сүүлчийн сониныг Анна Андреевнад дуулгах цаг гаргах зорилгоор намайг орж очих болгонд өөрийнхөө өрөө рүү ордогтойгоо адилаар энэ удаад ч яг л тэглээ.

	Гаднаас ормогцоо л:

	— Би бүр нэвтэрчихлээ. Өрөөндөө ороодохъё, Ваня чи эндээ сууж бай. Эдний байранд их л сонин явдал тохиолдсон байна. Чи түүнийгээ хөгшинд яриарай. Би одоохон эргээд орж ирнэ... гэв.

	Тэгээд л бид хоёрыг уулзуулсандаа ичингүйрэн зовсон юм шиг биднүүсийг харахгүйг хичээн гарахаар яарав. Ийм үед буюу ялангуяа буцаад орж ирсэн үедээ надад маш ширүүлж, хорон үг хаяж эхэлдэг, Анна Андреевнад бол бүр ч муухай аашилж, тэгж зөөлөн загнаж эргэж буцсандаа өөртөө уурсан хорсох мэт байдаг сан.

	Надад хэт ёсорхуу, давхар бодолтой ханддаг зангаа сүүлийн үед орхисон эмгэн,

	— Чи харав уу, үүнийг, надтай дандаа ийм л байдаг болсон шүү дээ. Өөрийн нь хамаг уран аргыг бид ойлгож байгааг мэдэж байгаа юм. Миний өмнө ингэж нэг их илүү ааш гаргаад яах вэ дээ! Би ямар гаднын хүн юм уу? Охиндоо ч ийм л байгаа юм. Өршөөж ч болох шүү дээ, магадгүй, өршөөх хүсэлтэй ч байгаа юм билүү, хэн яаж мэдэх вэ. Шөнөдөө уйлдаг болсныг нь би сонссон! Гаднаа л ийм хатуу загнаж байгаа юм. Нэрэлхүү нь давчхаад байна... За, Иван Петрович гуай, бушуухан яриарай, энэ хүн хаагуур явсан бэ? гэхэд нь,

	— Николай Сергеич үү? Мэдэхгүй. Би танаас асууя гэж бодсон гэвэл

	— Би гараад явмагц нь ухаан алдчих шахсан. Бие нь муу байгаа шүү дээ. Гадаа ийм муухай байхад харанхуй шөнөөр явж ч байх гэж дээ. Гэхдээ нэг чухал юманд явсан байлгүй гэж бодлоо. Таны мэдэх тэр хэргээс чухал ямар юм байх билээ дээ? Би дотроо бодохоос биш асууж зориглохгүй байгаа юм. Би ер нь одоо юу ч асууж зүрхлэхгүй болсон шүү дээ. Бурхан минь, энэ хүнээс ч болоод, охиноосоо ч болоод ийм таг дуугүй болсон доо. За тэгээд охин руугаа очсон юм биш биз, уучлах гэж бодсон юм биш биз? гэж бодлоо. Энэ хүн чинь цөмийг дуулж, Наташийн тухай бүх сүүлчийн сониныг мэдэж байгаа юм чинь. Мэдэж байгаа л гэж би бодож байна, харин хаанаас мэдээ аваад байгааг нь бодоод бодоод олохгүй юм. Өчигдөр, өнөөдөр ч гэсэн өөрцгүй аягүй их гунигласан даа. Үгүй, та чинь юунд дуугүй сууна вэ! Юу болсныг яриач. Би таныг тэнгэрийн элч хүлээдэг шиг л хүлээгээд байлаа шүү дээ, бүр хоёр нүд чилж орхилоо. За тэгээд юу болж байна, нөгөө өөдгүй нь Наташийг орхисон уу? гэж асуув.

	Би тэр даруйхан өөрийнхөө үзсэн дуулсныг Анна Андреевнад ярьж өглөө. Би ер түүнтэй хэзээ ч илэн далангүй байсан билээ. Наташа Алеша хоёрын харилцаа үнэхээр холдох тийшээ байдалтай байна, энэ нь тэдний урьдын зөрөлдөөнөөс хавьгүй ноцтой байна, Наташа надад өчигдөр зурвас ирүүлж, намайг өнөө орой есөн цагт ирж уулзаач гэж ихэд гуйсан байсан, тийм болохоор би танайхаар өнөөдөр орно гэж ер бодоогүй явсан юм. Николай Сергеич л өөрөө дагуулаад ирлээ гэж түүнд дуулгалаа. Бас одоо ер нь байдал эгзэгтэй байна, гадагшаа яваад хоёр долоо хоногийн өмнө ирсэн Алешийн эцэг, хүний үг ер авахгүй, шууд л Алешийг чангахан гараар барьж эхэлсэн, гэтэл хамгийн чухал нь Алеша өөрөө нөгөө хүүхэнд дургүй биш, тэр ч байтугай бүр түүнд дурласан гэдэг сураг гарч байна гэж нэгд нэгэнгүй тайлбарлан яриад Наташийн зурвас нь их л сэтгэл хөдөлж байж бичсэн гэж тааварлаж болохоор байна, өнөө орой л бүх юм шийдэгдэнэ гэж бичсэн байна, чухам юуг хэлсэн нь бүү мэд, бас гайхалтай нь өчигдрөөр хаягласан мөртөө өнөөдөр ирээрэй гэж, есөн цагт гэж бүр хугацаа заасан байх юм, тийм учраас би заавал очих ёстой, тэгэхдээ бүр түргэлэх ёстой гэж нэмж хэллээ.

	Эмгэн сандарч,

	— Яв яв, заавал оч, өвгөнийг ороод ирэхээр цай уугаад яв... Үгүй энэ чинь, халуун тогоо оруулж ирэхгүй нь ээ! Хөөе Матрена. Чи чинь халуун тогоогоо яачхав аа! Эм хүн биш луйварчин шидэл... Цайнаас уугаад, нэг аятай шалтаг олоод түргэхэн яв. Харин маргааш заавал манайд ирж цөмийг нь ярь. Эртхэн шиг ирээрэй. Бурхан минь! Бас өөр гай дайраагүй байгаа даа! Одоогийнхоос ч доор юм дайралдахыг хэн байг гэх вэ! Николай Сергеич цөмийг нь дуулсан, тэгж би элгээрээ мэдэж байна. Би бол Матренаар дамжуулаад их юм дуулж байна, Матрена маань Агашаас, Агаша нь Марья Васильевнийн угааж авсан охин нь байгаа юм, ноёныд суудаг юм, чи өөрөө мэднэ газар даа. Муу Николай минь өнөөдөр айхавтар цухалтай байсан. Би энэ тэрийг ярин завдтал бараг л намайг зандчиж хашхирсангүй, тэгснээ өрөвдөв үү гэмээр болж, мөнгө багатай байна гэж хэллээ. Яг л мөнгөн дээрээс болж хашгирсан юм шиг. Үдийн хоолны сүүлээр унтах гэж өрөөндөө очсон. Би хаалганы нь завсраар (хаалганд нь тийм завсар бий, өөрөө түүнийг мэддэггүй юм) шагайсан чинь, хөөрхий минь гүнгэрвааныхаа өмнө сөхөрчхөөд бурханд залбирч байсан шүү. Би тэгж байхыг нь хармагцаа хоёр хөл минь солбиод явчихсан. Тэгээд цайгаа ч уусангүй, унтсан ч үгүй, малгайгаа аваад гарсан. Таван цагт гарсан. Би асууж зүрхэлсэнгүй, намайг харааж зандрах байсан байлгүй. Ер нь сав л хийвэл хашхичдаг, гол төлөв Матрена руу үсчдэг, заримдаа над руу ч дайрдаг болсон доо. Түүнийг хашхичиж эхлэнгүүт л миний хөл хөшилдөөд, элэг зүрх минь эмтэрдэг юм. Зүгээр л аашилж байна гэж мэдсэн хэр нь айдас хүрэх юм. Гарч одсоноос нь хойш бүтэн цаг бурхандаа мөргөж, түүний минь ухаан бодлыг засаж өгөөч гэж залбирлаа. Нөгөө зурвас нь хаа байна, үзүүл дээ! гэв.

	Би үзүүллээ. Анна Андреевнад ганц горьдлоготой дуртай бодол байсан нь нэг үе үл бүтэх этгээд, нэг үе хүний мөсгүй тэнэг банди гэж нэрлэдэг Алеша нь сая нэг Наташатай сууж түүний эцэг Петр Александрович ноён ч гэсэн зөвшөөрөх байх гэсэн санаа гэдгийг би мэдэж байв. Түүгээр ч үл барам миний өмнө тэр талаар үг алдчихаад заримдаа гэмшиж, хэлсэн амнаасаа буцдаг байлаа. Гэхдээ өөрийн горьдлогыг Николай Сергеичийн дэргэд хэрхэвч хэлж зүрхэлдэггүй, өвгөн нь түүний нь гадарлаж, тэр байтугай нэг бус удаа тойруу замаар зэмлэснийг мэддэг байсан бөгөөд ер нь Николай Сергеич тэгж гэрлэж болохыг мэдэх л юм бол Наташийг хараалын муухайгаар харааж зүхээд, сэтгэл зүрхнээс үүрд ховхолж хаях байсан биз гэж би боддог юм.

	Бид тэгэхэд цөмөөрөө л тэгж бодож байлаа. Николай Сергеич охиноо хамгаас их хүсэн хүлээж, тэгэхдээ буруугаа хүлээн гэмшсээр, тэр Алешийнхаа тухай бодлыг сэтгэл зүрхнээсээ суга татаж хаяад ганцаараа ирэх байх гэж горьдож байжээ. Энэ нь ил хэлэгдээгүй ч гэсэн хартал ил, эргэлзэх аргагүй цорын ганц уучлах болзол байсан юм.

	Анна Андреевна дахиад л:

	— Тэр чинь зан нь тогтоогүй хүн байгаа юм, зан нь тогтоогүй банди байгаа юм, зан нь тогтоогүй, хатуу дотортой амьтан. Би дандаа ингэж хэлдэг байсан. Хүмүүжүүлж чадсангүй л дээ, тэгээд л нэг тийм хөнгөн хийсвэр болж л дээ. Тэгж дурласан охиныг минь хаяж ч байх гэж дээ, ай бурхан тэнгэр минь! Хөөрхий минь одоо яана аа! Тэр цаад хүүхнийхээ юунд нь болсон юм бол оо, бүр гайхах юм! гэж үглэв.

	— Анна Андреевна гуай, би тэр хүүхнийг тун дур сэтгэл булаам бүсгүй гэж дуулсан. Наталья Николаевна ч түүний талаар тэгж ярьсан... гэж би татгалзтал яриаг минь таслаад

	— Чи түүнд бүү итгэ! Дур сэтгэл булаам гэдэг чинь юу юм бэ? Та нар шиг цаас сараачдаг улсад банзал дэрвүүлсэн л бол цөм дур сэтгэл булаам байдаг биз. Наташа түүнийг магтаж байгаа нь цайлган ууч сэтгэлтэйдээ л тэгж байгаа юм. Алешийг тогтоож чадахгүй, бүх юманд түүнийг уучлаад өөрөө шаналж байна. Ер хэчнээн ч удаа цаадах нь урвав даа! Хатуу дотортой үл бүтэх юмнууд! Харин Иван Петрович минь, би бүр айж хоцрох юм. Нэрэлхэнэ гэдэг ч бүр дэндлээ. Муу өвгөн минь сэтгэлээ тайтгаруулж, хонгор үрийг минь уучилдаг ч болоосой, нааш нь буцааж авчирдаг ч болоосой. Түүнийгээ тэвэрч, нэг сайн харж авах юмсан! Тэр минь турж уу? гэж асуув.

	— Турсан шүү, Анна Андреевна гуай гэвэл

	— Хүү минь! Иван Петрович минь, би бүр гайтаад байна! Шөнөжин өдөржин уйллаа... Тэгээд юү! Сүүлд хэлье! Уучилчхаач гэж би түүнд үгийн далимд хэлэх сэн гэж хэчнээн ч удаа завдав даа. Шууд хэлж зүрхлэхгүй байна, үгийн далимаар, эвтэйхэн аргалж байгаад хэлье гэж боддог юм. Гэтэл хоолойн дээр нэг тээглэх шиг болоод л, уурлаж сүйд болж, түүнийгээ бүрмөсөн зүхэх байх даа гэж бодогддог. Өвгөний амнаас хараах зүхэхийг нь одоохондоо сонсоогүй байгаа л даа... Тийм болохоороо хараал зүхэл урсгах вий гэж айдаг юм. Тэгвэл юу болно гэж санана! Эцэг нь харааж зүхвэл, бурхан цээрлүүлж шийтгэнэ. Ингэж л би өдөр болгон айж чичирч байна шүү дээ. Иван Петрович танд ч гэсэн ичгэвтэр юм. Манай гэрт өсөж, манайхаас эцэг ёсны энхрийлэл үзсэн баймаар атлаа бас л больж дээ. Дур сэтгэл булаам гэнэ шүү! Тэгвэл тэднийг Марья Васильевнийн юу гэж ярьсны нь хар л даа. (Би ёс алдаж, нэг удаа, түүнийг манайд ирж цай уухгүй юу гэсэн юм, өвгөн маань ажил хэрэг хөөцөлдөөд өглөөжин явчихсан байсан). Тэр надад хамаг нууцыг ярьсан. Ноёнтон, Алешийн эцэг шүү дээ, нэг гүнжтэй нууцгай холбоотой байсан гэнэ. Тэр гүнж нь чи надтай яагаад суухгүй байна гэж аль хэдийнээс зэмлэдэг, ноёнтон ч булзааруулж өнгөрөөд байж гэнэ. Гэтэл тэр гүнж нь бүр эр нөхрийнхөө амьд байхаас завхай явдлаараа зартай хүн байжээ. Нөхрийнхөө нас бармагц гадаадад явчхаад, нөгөө л итали, францчуудын гар дамжиж, барон маронуудыг гэр орноороо эргэлдүүлж байсаар Петр Александрович ноёныг урхидаж амжсан юм байх. Тэр завсар, анхны нөхөр худалдаачны нь дагуул охин өсөөд л байж. Чингэж хойд эх, гүнжинг гүйлгээ муутай болоход Катерина Федоровна ч өсөж, худалдаачин эцгийн нь ломбардад үлдээсэн хоёр сая нэмэгдээд байж. Одоо түүнийг гурван саятай болсон гэлцдэг юм. Ноёнтон, Алешатайгаа суулгах юмсан гэж бодоодохжээ! (Олдсон завшааныг алдахгүй хүн дээ!) Тэднийхний хамаатан нэртэй төртэй дэргэдийн гүн байдгийг санаж байна уу, тэр бас л зөвшөөрсөн юм байх. Гурван сая гэдэг маань тоглоом биш шүү дээ. Болно, энэ талаар гүнжинтэй ярилцагтун гэж гэнэ.

	Ноёнтон тийм хүсэлтэй байгаагаа гүнжинд хэлжээ. Гэтэл гүнжин дөрвөн мөчөөрөө орох шахаж гэнэ. Ер нь улаан галзуу авгай гэлцдэг юм! Гадаад оронд байтугай эндээ ч тэр болгон хүн түүнийг тоодоггүй юм гэлцдэг. Тэр ярихгүй ээ, ноён чи өөрөө надтай суу, миний дагуул охин Алешатай сууж таарахгүй гэж гэнэ. Охин ч гэсэн хойд эхдээ учиргүй хайртай, бараг л мөргөх шахаж, хэлсэн үгнээс нь гардаггүй юм гэнэ. Ер нь даруу төлөв, ёстой л тэнгэрийн элч шиг амьтан юм байх! Ноёнтон хэргийн учрыг мэдээд, гүнжин чи битгий зов, чи юу байдгаа барж, өр ширд баригдаад байна, охин чинь Алешатай суух юм бол ёстой зохино, чиний томоотой номхон охин, миний муу хүү хоёр сайхан таарах улс. Бид хоёр эхэндээ хараандаа байлгаж, хамтарч дэмжиж тэтгэнэ. Тэгэхэд чи мөнгөтэй ч болно. Харин надтай сууна гэдэг чинь юу л бол? Их зальтай хүн! Их зайтай эр! Энэ бол хагас жилийн өмнө болсон зүйл, гүнжин шийдэж чадсангүй, харин одоо Варшава орж тэнд очоод учраа ололцсон гэлцэнэ. Миний сонссон зүйл энэ л байна. Энэ бүгдийг надад Марья Васильевна ярьсан юм, бүх нууцыг худал хэлэхгүй хүнээс дуулсан юм гэнэ билээ. За тэгэхээр мөнгө хөрөнгө, хэдэн саяын тухай л яриа байгаа болохоос тэр сэтгэл булаам гэдэг чинь юу л бол доо! гэж ярилаа.

	Анна Андреевнийн яриа надад гайхаш төрүүлэв. Энэ нь саявтар Алешийн амнаас сонссон зүйлтэй минь яв цав тохирлоо. Алеша яриандаа халж мөнгө хөрөнгөнд болж хэрхэвч гэрлэхгүй гэж хэлж билээ. Гэтэл Катерина Федоровна дур сэтгэлийг нь татан дууджээ. Бас эцэг нь нэг хэсэгтээ гүнжингийн хор шарыг хүргэхгүйн тулд, үгүйсгэж байгаа ч гэсэн гэрлэж магадгүй байна гэдгийг мөн Алешаас дуулсан юм. Ер Алеша эцэгтээ тун хайртай, бахдаж шагширч, зөнчид итгэдэг шиг биширдэг гэдгийг би нэгэнт өгүүлсэн билээ.

	Залуу ноёны ирээдүйн хүүхнийг магтсанд минь ихэд шаралхсан Анна Андреевна:

	— Чиний тэр дур сэтгэл булаам хүүхэн гүнгийн гаралтай хүн биш шүү дээ! Харин манай Наташа л Алешад илүү зохимоор байна санж. Цаад хүүхэн бол худалдаачин гаралтай байхад Наташа эртний тайж угсааны дээгүүр бүсгүй байхгүй юу. Өвгөн маань өчигдөр (би танд ярихаа мартчихаж) төмөр тоногтой авдраа онгойлгож, мэднэ биз дээ, бүтэн оройжин өөдөөс минь харж суугаад хуучны бичиг сачгаа янзалсан. Хэчнээн төв намбатай суусан гээ. Би оймс нэхээд, айгаад сайн харж чадсангүй. Намайг тэгж дуугүй байхлаар өвгөний уур хүрч намайг дуудаад бүтэн оройжингоо удам судраа ярилаа. Тэгэхээр Ихменевийнхэн бид чинь бүр Догшин Иван Васильевичийн үед тайж нар байсан, миний төрхөм Шумиловынхан бол бүүр Алексей Михайловичийн үед цаасан дээр нэртэй, цасан дээр мөртэй улс байсан байна, Карамзиний түүхэнд орсон улс гэнэ. Ингээд бодоход бид чинь энэ чанараараа хэнээс ч дордохгүй улс юм байна. Өвгөнийгөө надад таниулаад эхлэхээр нь юу бодож явдгийг нь ойлголоо. Наташийг тоохгүй байх нь түүнд гомдолтой байгаа юм байна. Ганцхан баян тарганаараа л биднийг давсан байна л даа. За яах вэ, муу хулгай Петр Александрович эд хөрөнгөнийхөө хойноос хөөцөлдөж л байг, цэвдэг сэтгэлтэй, шунаг амьтан гэдгийг нь цөм мэднэ газар даа. Варшавт нууцаар иезуит ёсонд орсон гэлцэх юм? Энэ үнэн үү? гэхэд

	— Тэнэг цуурхал байна гэж би энэ цуурхал ихэд газар авсныг өөрийн эрхгүй сонирхон хариулав. Гэвч бичиг сачгаа янзалсан Николай Сергеичийн тухай мэдээ сонин байлаа. Урьд нь тэр удам судрынхаа талаар ер хэзээ ч сайрхаж байгаагүй билээ.

	— Бүх өөдгүй юмнууд цэвдэг сэтгэлтэй байдаг юм! За тэгээд, миний муу охин, уйдаж, уйлж унжиж байна уу? Хүүе, чи чинь тийшээ очих болчихсон байна! Матрена, Матрена! Хүүхэн биш луйварчин юмаа! Охиныг минь хүн басамжлаагүй биз? Ярь л даа, Ваня гэж Анна Андреевна үргэлжлэн сураглав.

	Би юу гэж хариулах ёстой байв аа? Эмгэн уйлчихлаа. Би түүнээс өөр ямар гай таныг дайраа вэ, түрүүнээс хойш л хэлэх гээд байсан юм чинь юу юм бэ? гэж асуув. Эмгэн миний асуусны хариуд

	— Аяа, гай барцад багадаагүй л юм шиг байна, бас л амсах юмаа амсаж дуусаагүй бололтой! Надад нэг алтан хүрээтэй бяцхан гуу байсныг чи санана уу, үгүй юү, дурсгалын зүйл маягаар хийсэн, дотор нь Наташечкийн бага байхдаа авхуулсан зураг байгаагүй юу. Хөөрхий минь, тэгэхэд наймтай байсан юм. Бүр тэгэхэд л Николай Сергеич бид хоёр явуулын нэг зураачид захиалж зуруулсан юмсан, чи ч мартсан байхаа даа! Их ч сайн зураач байсан, охиныг маань тэнгэрийн элч маягаар зурсан юм. Тэгэхэд охин маань сөөвийсөн шаргал үстэй байсан сан. Нимгэхэн шаан цамцтай болохоор бие нь нэвт гэрэлтээд, хараад хараад ханахын аргагүй хэчнээн хөөрхөн байсан гэж санана аа. Би тэр зураачаас хөөрхөн далавчтай зурахгүй юу гэж гуйхад зураач зөвшөөрөөгүй юм. Тэгээд, би нөгөө аймшигтай явдал болсноос хойш тэр гуугаа хайрцгаас нь гаргаад оосорлож, загалмайтайгаа цуг дотор энгэртээ зүүдэг болсон юм. Өвгөн үзчих вий гэж айхыг хэлэх үү. Тэгэхэд өвгөн охины бүх юмыг гэрээсээ гаргаж хаях юм уу шатаа, манай гэрт түүнийг санагдуулах юм нэг ч битгий байг гэж тушаасан байлаа шүү дээ. Гэтэл би зургийг нь ч болов харж баймаар байдаг. Заримдаа би зургийг нь харахаар дотор онгойх шиг болж, заримдаа ганцаараа байхдаа яг л өөрийг нь үнсэж байгаа шигээр үнсээд үнсээд ханахаа байчихдаг юм. Түүнийгээ янз бүрийн энхрий үгээр өхөөрдөж, нэрлээд л, шөнө болгон загалмайлж залбирдаг. Ганцаараа байхдаа түүнтэйгээ чанга чанга ярьж, юм хум асууж, хариу хэлэхийг нь сонссонд тооцоод, дахин юм асуухыг нь яана. Ай, Ваня минь дээ, ингэж ярих нь ч хэцүү байна даа! Харин би өвгөн тэр гууг ядахдаа мэдээгүй, анзаараагүй болохоор баяртай явсан юмсан. Гэтэл нэг мэдсэн чинь өчигдөр өглөөгүүр өнөө гуу байдаггүй, оосор нь унжиж байдаг байгаа даа, элэгдээд тасарсан байж таарна. тэгээд унагачихсан бололтой. Дотор палхийгээд явчихлаа. Зөндөө эрж хайгаад олддоггүй! Ор мөргүй алга болжээ! Хаашаа алга болдог байна аа? Орон дотроо унагасан байлгүй дээ гэж бодоод онгичлоо, байдаггүй! Тасраад нэг газар ойчсон байх нь, хүн олоо биз гэж бодоход өвгөн, Матрена хоёроос өөр хэн олох билээ? Матренад муу санах юм алга, надад үнэн зүрхнээсээ үнэнч хүн юм чинь (Хөөе, Матрена халуун тогоо бүтэх нь үү, үгүй юү?) Хэрвээ өвгөн олчихвол юу болох вэ? гэж бодлоо. Уйлаад л, гуниглаад л, усан нүдлээд л суугаад байдаг. Гэтэл Николай Сергеич надад улам л энхрий ялдам болоод байдаг. Намайг харж, юунд уйлаад байгааг минь мэдсэн юм шиг гуньж өрөвдөөд байдаг. Тэгэхэд би битүүхэндээ, яагаад мэдэж болох билээ, үнэхээр тэр гууг олоод салхивчаар чулуудчихсан юм биш биз, уур дундаа тэгэх хүн шүү, тэгээд одоо болсон хойно тэгж чулуудсандаа хар бууж гуниглаад байгаа юм биш биз гэж бодлоо. Матрена бид хоёр бүр цонх, салхивчны доогуур явж эрлээ, юм олдсонгүй. Усанд хаясан юм шиг л болжээ. Шөнөжин уйлж хонолоо. Би анх удаагаа охиныхоо төлөө загалмайлж залбирсангүй хонолоо. Ай, Иван Петрович минь, энэ ч муу даа, сайны ёр биш дээ. Маргааш нь уйлж унжсаар өнжлөө. Сэтгэлээ сэргээх болов уу гэж таныг л тэнгэрийн элч шиг хараад байлаа шүү дээ... гэж ярив.

	Тэгээд эмгэн гашуудан уйллаа.

	— Хөөе, бас нэг юм дуулгахаа мартчихсан байна! гээд санасандаа баярлаж, — Чи өвгөнөөс өнчин хүүхдийн талаар юм сонсов уу? гэж асуулаа.

	— Сонссоон, Анна Андреевна, та хоёр хоёулаа сэдэж, нэг өнчин ядуу охин авч хүмүүжүүлэхээр тогтсон гэж надад ярьсан Үнэн үү? гэж намайг асуухад

	— Би тэгж сэдсэн юм ер алга, тэгж бодоогүй шүү! Өнчин хүүхэд авах хүсэл ер байхгүй! Тэр чинь бидний хувь заяа, золгүй хувийг маань сануулаад байх болно биз дээ. Ганц охинтой байснаараа л дуусъя. Харин өвгөн ингэж өнчин хүүхэд авъя гэж бодсон нь ямар учиртай юм бол? Иван Петрович чи юу гэж бодож байна? Миний уйлж унжихыг хараад тайтгаруулъя гэж бодов уу, аль эсвэл төрсөн охиноо ой ухаанаасаа бүрмөсөн салгаж, өөр хүүхдэд дасъя гэж бодов уу? Замдаа миний талаар юу гэж ярив? Танд ямар харагдав, ууртай ширүүн үү? Чш! Ирлээ! Сүүлд нь хэлээрэй!... Маргааш ирэхээ мартав аа... гэв.

	 


XIII бүлэг

	 

	Өвгөн орж ирээд биднийг яаж байна гэсэн байдалтайн зэрэгцээ нэг юмнаас зовсхийсэн юм шиг харснаа хөмсөг атируулан ширээ рүү хүрч ирэв.

	— Халуун тогоо чинь аль вэ, одоо болтол авчирч чадаагүй байгаа хэрэг үү? гэж түүнийг асуухад

	Авчирна авчирна, өвгөн минь, за тэр аваад ирлээ гэж Анна Андреевна сүйд болов.

	Матрена, Николай Сергеичийг харав уу, үгүй юү, халуун тогоо барьсаар орж ирсэн нь түүнийг өрөөнөөсөө гарахыг нь ягштал хүлээж байсан юм байжээ. Тэр бол шалгарсан үнэнч хөгшин зарц байсан бөгөөд үглээ, яншаа ааштайн хувьд энэ дэлхийд хосгүй, шаргуу хэрсүү зантай авгай билээ. Харин Николай Сергеичээс эмээдэг, түүнийг байхад ер ам ангайдаггүй билээ. Гэхдээ Анна Андреевнийн өмнө бол бүрэн чөлөөтэй аашилж, алхам тутамдаа бүдүүн хадуун загнаж хэдийгээр Наташа тэр хоёрт чин үнэнээс хайртай боловч эзэн авгайг захирах хандлагыг илэрхий гаргадаг байв. Би тэр Матренийг бүр Ихменевкад байхаас нь мэдэх билээ.

	— Ер... нэвт нороход эвгүй биз дээ, гэтэл цай чанаад өгөх хүсэлгүй байцгааж байдаг гэж өвгөн аяархан үглэн ярвалзав.

	Анна Андреевна даруйхан над руу нүд ирмэж өвгөнийгөө заав. Өвгөн тэгж нууцаар ирмэх дохихыг тэвчиж чаддаггүй бөгөөд тэрхэн үед бидэн рүү харахгүйг хичээж байлаа ч Анна Андреевна чухамхүү энэ үед өөрийг нь зааж над руу ирмэснийг өвгөн сайн мэдэж байгаа нь түүний царайд тодхон харагдав.

	Өвгөн гэнэт ам нээж:

	— Ваня минь, ажилтай яваад ирлээ. Бузар юм болоод байна. Чамд ярьсан билүү? Намайг бүрмөсөн буруутгаж байна. Гэрч баримт алга байна л даа. Хэрэгтэй бичиг алга. Баримтууд маань худал болж таарч байна... Ээ дээ... гэлээ.

	Тийнхүү ноёнтой заргалдсан заргаа ярилаа. Тэр зарга сунжирсан хэвээрээ, тэгэхдээ Николай Сергеичийн эсрэг хамгийн муухайгаар эргэжээ. Би юу гэж хариулахаа мэдэхгүй дуугүй суув. Өвгөн намайг сэжигтэй харлаа.

	Тэгснээ гэнэт, бид хоёрын дуугүй байхаар эгдүүцсэн, мэт

	— Тэгээд юү гэж! Түргэлэх тутмаа л сайн. Намайг төлбөртэй болгож шийддэг юмаа гэхэд муухай амьтан болгож чадахгүй. Би хүн чанараа алдахгүй, дураараа л шийдэг. Адагтаа тулахад хэргийг барагдуулж, нэг тийш нь болгоод хоосолж цөлмөх л байх... Хамаг байдгаа орхичхоод Сибирь орчихно доо гэв.

	Анна Андреевна мэгдэж 

	— Бурхан минь, хаачих чинь тэр вэ! Юу гэж тийм хол явах юм бэ? гэж тэсгэлгүй дуу алдсанд

	— Энд байхад ойр нь юу байна? гэж тэгж татгалзсанд нь баярласан юм шиг бүдүүлэг асуув.

	— Хүн зоноос холдоод л... гэж Анна Андреевна хариулаад өөдөөс нь гунигтай ширтвэл

	— Юун хүн зоноос? гэж хашхичин, харц гялалзуулан чамайг нэг, эмгэнийг нэг ширтээд — Юун хүн зоноос? Тонуулчин, гүтгэгч, урвагчдаас уу? Тийм хүмүүс хаана ч адилхан бий. Санаа зоволтгүй, Сибириэс ч олдоно. Надтай явах дургүй бол үлдэхгүй юү, би чамайг албадахгүй гэв.

	— Николай Сергеич минь дээ! Би чамайг явчихад хэнтэйгээ байх юм бэ! Надад чамаас өөр хүн нарт ертөнц дээр огт... гэж хөөрхий Анна Андреевна дуу алдаад хэл нь ээдэрч дуугаа хураагаад над руу өмөөрч туслаач гэсэн байртай хиртхийн ширтлээ.

	Өвгөн уурлаж, хаашаа л бол хаашаа дайрч, эсэргүүцэл үг хэлэхийн аргагүй байлаа.

	— Зүгээр ээ, Анна Андреевна, Сибирьт бодсоноос тийм ч муу биш шүү. Гай барцад тохиолдвол танайх Ихменевкийгээ зарах хэрэгтэй болно, ингээд бодоход Николай Сергеичийн боддог нь бүр ч сайн шүү. Сибириэс зэгсэн дориун өмчийн газар олж болно, тэгээд л... гэж намайг хэлтэл өвгөн

	— За тэр, Иван минь, чи үгүйдээ л үнэн юм ярьж байна. Би ч тэгж л бодсон юм. Хамаг юмаа хаяад л явах минь гэв.

	Тэгтэл Анна Андреевна гайхан гар сунгаж,

	— Ингэнэ гэж санасангүй! Ваня чи бас тийшээ санаатай байна уу? Иван Петрович минь, чамайг ингэх юм гэж даанч санаанд орсонгүй... Биднээс энхрийлэх халамжлахаас өөр юм үзээгүй шүү санагдах юм, гэтэл одоо... гэхээр нь Николай Сергеич дундуур орж:

	— Ха-ха-ха! Чи тэгээд яана гэж санаа вэ! Бид чинь энд юугаараа амь зуух юм бэ, бодоод үзээч! Мөнгөө бараад, сүүлчийн зоосондоо ороод байна! Чи чинь Петр Александрович ноёныд очиж өршөөл уучлал гуй гэх гэж байгаа юм биш биз? гэв.

	Эмгэн нь ноёны нэрийг дуулмагцаа айн чичрэв. Барьж байсан жижиг халбага нь дийз дээрээ хангинатал дуугаргав.

	Ихменев салахгүй хорсон тавархаж, өөрөө өөрийгөө улам уурсуулан:

	— Түүн рүү, үнэхээр, Ваня чи юу гэж бодож байна, очих нь дээр биз дээ! Сибирь рүү юугаа хийж явах вэ! Маргааш би гоёж гоодоод, үс гэзгээ самнаж янзлаад, Анна Андреевнагаар цамцандаа шинэ энгэр зах хийлгэж (ийм хүнд тэгэхээс өөр яах вэ!), сайхан ааш гаргахад үзэмжтэй гэж хуруутай бээлий худалдаж аваад эрхэмсэг түүнд очиж, ах минь, эрхэм дээдэс минь, тэжээн тэтгэгч минь, эцэг минь! Манийгаа өршөөн уучилж, зүсэм талх хайрлаач, эхнэр хань, балчир хүүхдийг минь бодож үзээч! гэх болж байна уу? Тийм үү, Анна Андреевна? Чи ингүүлэх гэж байна уу? гэсэнд

	— Үгүй дээ... Би ер тэгэх гээгүй! Дэмий тэнэгтэж ам алдлаа. Буруу юм хэлсэн бол уучлаарай, ганцхан битгий хашхичиж үзээч дээ гэж Анна Андреевна шалавхан хариулахдаа, айж эмээж улам чичгэнэн байв.

	Ер нь хөөрхий ханийнхаа уйлах хайлах, айх зовохыг харсан өвгөний ухаан бодол эргэж хөрвөж, янгинаж өвдсөн байх гэдэгт би бат итгэж байна. Бас эмгэнийгээ бодвол өвгөнд хавьгүй хэцүү эмзэг байсан гэдэгт би итгэж байна. Гэвч тэр нь биеэ барьж чадсангүй. Ингэх нь заримдаа хамгийн сайн боловч тэвчээр багатайхан хүмүүст тохиолддог, тэд хэдийн сайн боловч өөрсдийнхөө уй гашуу, уур цухалд хавархан аашилж, юутай ч атугай сэтгэлийн доторхоо хэлж авъя гэж чармайхдаа, бүр ямар ч буруугүй өөр хүмүүс, тэгэхдээ голдуу хамгийн ойр дотно хүмүүсээ гомдоох явдал байдаг ажээ. Жишээлбэл, эмэгтэйчүүд заримдаа огт гомдоогүй, зол хувьгүй юмтай учраагүй мөртөө өөрсдийгөө зол хувьгүй, гомдсон мэт болгон бодох шаардлага гардаг байх юм. Тухайн ийм юман дээр эмэгтэйчүүдтэй адилхан болчихдог олон харчуул байх бөгөөд тэр ч байтугай эмэгтэй хүн шиг уян зөөлөн сэтгэл бараг үгүй хатуухан харчуулд тийм зан байж байдаг юм. Өвгөн өөрөө хэдийгээр хэрэлдэх муудалцахаас шаналж байсан ч тэгэх хүслэнтэй байлаа.

	Тэрхэн үед миний толгойд нэгэн бодол орж ирсэн нь Николай Сергеич маань Анна Андреевнийн саналтай адилархуу ямар нэгэн явдлыг үнэхээр саяхан гаргачхаад ирсэн юм биш биз, бурхан тэнгэр ухаан оруулсан юм биш биз, үнэхээр Наташа дээрээ очсон юм биш биз, тэгээд замдаа бодож сэхээрсэн юм биш биз, эсвэл нэг юм нь буруутаж, бодсон нь биелэгдээгүй байх (тэгж л таарна), тиймээс уурлаж баларчихсан гэртээ буцаж ирээд, саяхан хүсэж бодож явсан юмнаасаа ичихдээ, тэгж шалдаа буусныхаа хор шарыг гаргах хүнийг эрэн, мөн тэгж хүсэж бодсон болов уу гэж хамгийн ихээр сэжиглэсэн чухамхүү тийм хүмүүсээ сонгон авсан ч байж болно, магадгүй, охиноо уучлахыг хүсэхдээ хөөрхий муу Анна Андреевнийгээ ямаршуу баярлаж баясах бол гэж дүрслэн бодож явсан нь баларсан учраас уур шарын гол нь түүн дээр л мэдээжээр буусан ч байж болох юм гэж бодсоноо санаж байна.

	Гэвч эмгэний шалдаа буусан байдал, түүний өмнө айж бөмбөгнөн байгаа нь өвгөний сэтгэлийг уяруулжээ. Тиймээс өвгөн тэгж уурссандаа ичингүйрэх мэт болж, тур зуур биеэ барихад хүрэв. Бид гурвуулаа дуугүй болов. Би өвгөний зүг харахгүйг хичээж байв. Гэвч тэр сайхан мөч удаан үргэлжилсэнгүй. Юутай ч болов, дотроо бодсоноо түс тас, харааж зүхэж ч болов хамаагүй ил гаргаж хэлэх нь л чухал байв.

	Өвгөн гэнэт ам нээж

	— Ваня, чи бод л доо, би уг нь хар бууж, юм яримааргүй байсан юм, гэтэл булзааруулж барихгүйгээр, аливаа гүдэс шулуун хүний ёсоор илэн далангүй учирлаж ярих цаг хүрээд ирлээ... Мэдэж байна уу, Ваня аа? Чамайг ирсэнд би баяртай байна, тийм учраас чиний байж байхад энэ бүх дэмий солиорол, энэ бүх нус нулимс, санаа алдалт, зовлон зүдүүр яван явсаар намайг залхааж гүйцлээ гэдгийг бусдад дуулдахаар чанга хэлэх гэсэн юм. Сэтгэл зүрхнээсээ, магадгүй цус шүүртэл энэлэн шаналан байж тасдан гаргасан тэр зүйл минь дахин хэзээ ч миний сэтгэл зүрхэнд буцаж орохгүй юм шүү. Тиймээ! Би хэлсэн амандаа хүрнэ. Би хагас жилийн өмнө болсон юмыг ярьж байна, мэдэв үү, Ваня! Би энэ талаар тийм илэн далангүй, ийм шулуухан ярьж байгаа учир бол чамайг миний хэлснийг яг таг ойлгоосой гэсэндээ л юм шүү гээд улайсан нүдээр над руу харсан нь эхнэрийнхээ айсан харцнаас зайлсхийсэн бололтой байв. Тэр цааш нь — Энэ бол дэмий солиорол гэдгийг давтан хэлье. Би бүр дургүй байна!... Цөмөөрөө намайг тэнэг, хамгийн адгийн амьтан гэж үзээд туйлын балай, туйлын өөдгүй дорой чанартай байж таарна гэж тооцож... намайг уй гашуунаас болж, ухаан нь гарчих амьтан гэж бодоцгоож байгаа нь л намайг галзууруулж байна. Дэмий солиорол! Би хуучин бодлоо таягдан хаясан, мартсан! Одоо надад дурсах юм байхгүй... Тиймээ, тийм, тийм, тийм гэж байна!... гэж нэмэв.

	Өвгөн сандлаасаа огло үсрэн босож, ширээ шаасанд аяга таваг харшин хангинав.

	— Николай Сергеич! Та Анна Андреевнийг өрөвдөхгүй байна гэж үү дээ? Та энэ хүнийг ямар болгож байгаагаа хараач гэж би биеэ барьж эс чадан хэлээд бараг л эгдүүцэн түүнийг ширтэв. Гэвч энэ маань гал дээр тос нэмнэ гэгч боллоо.

	— Өрөвдөхгүй байна! гэж тэр хашхираад царайгаа хувирган салганаж — Өрөвдөхгүй байна. Яагаад гэвэл хүмүүс намайг өрөвдөхгүй байна! Өрөвдөхгүй байна, яагаад гэвэл миний гэр оронд, хараалын муухайгаар хараалгаж, шийтгэлийн муухайгаар шийтгүүлбэл таарах завхай зайдан охиноосоо болоод басамжлуулж шившиг болсон миний толгойн эсрэг хуйвалдаан зохиогдож байна!... гэхэд нь Анна Андреевна

	— Эцэг минь, Николай Сергеич минь, битгий хараа л даа!... Яадаг санж, дураараа л бол, ганцхан охиноо битгий хараа! гэж хашхирав.

	— Хараана даа! гэж өвгөн түрүүчийнхээсээ хоёр дахин чанга хашхираад, — Яагаад гэвэл гомдоолгож басамжлуулсан надаас тэр муухай эм рүү очиж, уучлал гуй! гэж шаардаж байна! Тиймээ, яг тэгж байгаа юм! Ингэж намайг өдөр шөнийн бор хоногт махыг минь идэж, уйлж унжиж, шүүрс алдаж, тэнэг үгээр хатгаж зовоож байна! Миний сэтгэлийг уяруулах хүсэлтэй байна гэнэ... Ваня чи, хар л даа гээд салгалсан гараараа хармаанаасаа цаас яаран гаргаж — Бидний хэргийн хуулга энэ байна! Үүгээр үзвэл би хулгайч, худалч өөрийнхөө ивээн тэтгэгчийг тоносон болж таарч байна!... Би түүнээс болж нэр нүүрээ бузарлаж, шившиг болоод байна! Чи үүнийг үз л дээ, үз!... гэв.

	Тийнхүү сюртукийнхээ20 хажуу хармаанаас янз бүрийн цаас цувуулан гаргаж ширээн дээр хаяж эхлэхдээ тэдгээрийн дотроос нөгөө надад үзүүлэх гэсэн цаасаа яаран сандчин эрлээ. Гэтэл гайтай юм шиг хэрэгтэй цаас нь олдсонгүй. Тиймээс гартаа өртсөн болгоныг хармаанаасаа сандчин гаргатал гэнэт нэгэн хүнд юм хангинан ширээн дээр унав. Анна Андреевна дуу алдлаа. Тэр нь нөгөө алга болсон гуу нь байв.

	Би бараг л нүдэндээ итгэж ядав. Өвгөний хацар нүүр минчийтэл улайж, давхийн цочлоо. Анна Андреевна гараа зөрүүлээд түүн өөд царайчлан харж зогсов. Түүний нүүр гэрэлтэн, баярын найдлага төрж байгаа нь мэдэгдэв. Бидний өмнө өвгөн ингэж нүүр царайгаа хувирган зовсныг хэлэх үү... тиймээ, эмгэн алдаж бодсонгүй, гуу нь хэрхэн алга болсныг одоо ойлголоо!

	Өвгөн түүнийг олж, ийм юм олсондоо баярлан, магадгүй, баярласандаа салганан, бусдын нүднээс далдалж биедээ нуусан юм байна, тэгээд хаа нэг газар ганцаархнаа, хүнээс далд газар хайртай үрийнхээ хөөрхөн царайг хөөршөөн хардаг байсан байх, тэгээд хараад хараад ханахгүй байж, магадгүй, хөөрхий эхтэй нь адилаар гав ганцаархнаа үлдэж аваад голт зүрхний хайртай Наташатайгаа ярилцаж, өмнөөс нь асуулт тавьж, өөрөө хариу хэлж, шөнө болоход гансран гасалж, чээжний гүнээс эхэр татан уйлж, хөөрхөн дүрийг нь энхрийлж үнсэн, харааж зүхэхийнхээ оронд уучлал гуйж, харж үзэхийг ч хүсэхгүй, бүгдийн өмнө занаж зүхэж байсан түүнээ ерөөн сэтгэлээ зогоодог байсан байх нь гэж Анна Андреевна ойлголоо.

	— Эвий минь, чи чинь түүндээ хайртай л байгаа юм байна шүү дээ! гэж дөнгөж саяхан Наташийг харааж зүхэж байсан хатуу ширүүн эцгийн нь өмнө цаашид тэсэж чадсангүй хашхирч орхив.

	Гэвч өвгөн түүний хашхирах дууг сонсов уу, үгүй юү нүд нь галзуу догшноор гялсхийгээд явчихлаа. Николай Сергеич гууг шүүрэн авч, байдаг хүчээрээ шалан дээр чулуудаад учир зүггүй уурсан дэвсэлж:

	— Үеийн үед миний хараал ид! Үеийн үед шүү! гэж тэр хоолойгоо чахруулан хашхичиж байлаа.

	— Бурхан минь! Охиныгоо юу? Наташийг минь үү? Хөөрхөн нүүрийг нь... дэвсэлж байна уу! Хөлөөрөө гишгэж байна уу!... Муу харгис! Энэрэлгүй, цэвдэг дотортой нэрэлхүү амьтан! гэж эмгэн хашхирч гарлаа.

	Ухаан алдсан өвгөн эхнэрийнхээ муухай орилохыг сонсоод юу болж байгааг мэдэж хиртхийн зогсов. Тэгснээ гэнэт шалан дээрээс гууг авч, өрөөнөөс ухасхийн гарснаа хоёр нэг алхаад өвдөг дээрээ суун тусч, өмнөө байсан буйданг хоёр гараараа тулаад чадал тэнхээ нь алдран толгойгоо ганхууллаа.

	Тэр яг л хүүхэд шиг, яг л эмэгтэй хүн шиг эхэр татаж эхлэв. Эхэр таталт нь чээжийг нь тэлэн дэлбэлэх гэж байгаа мэт харагдав. Сүрлэг догшин өвгөн маань ганцхан минутад жаал хүүхдээс ч доор болчихлоо. Аяа, одоо тэр нь харааж зүхэж чадахаа больжээ. Бидний хэнээс маань ч зовохоо болиод, минутын өмнөхөн дэвсэлж байсан хөргийг хайрлан энхрийлэн салганан байж, дахиад л тоо томшгүй үнсэлж үнхэлж гарав. Охиноо энхрийлэх хамаг энхрийлэл, хайрлах хамаг хайр нь төчнөөн удаан баригдаж байснаа тогтоогдошгүй хүчээр гадагш сад тавьж, тэрхүү догдлолын хүч нь түүний хамаг биеийг зад татаж байна уу гэмээр байлаа.

	— Уучлаач, түүнийгээ уучлаач! гэж Анна Андреевна дуу алдан, өвгөн дээрээсээ тонгойн тэвэрч, — Эвий минь, төрсөн гэр оронд нь буцаагаач, бурхан тэнгэр өөрөө Аюумшигт шүүхээрээ чиний минь номхрон, нинжин сэтгэл гаргасныг өршөөн соёрхоно!... гэж хэлсэнд

	— Үгүй, үгүй! Бүр яасан ч үгүй, хэзээ ч үгүй! Хэзээ ч үгүй, бүр ярихгүй! гэж өвгөн боогдож шахагдсан дуугаар хашхичин хариулав.

	 


XIV бүлэг

	 

	Би Наташа руу оройтож, арван цагт очлоо. Тэгэхэд Наташа Семеновскийн гүүрний дэргэд, Фонтанкад худалдаачин Колотушкиний «хөлсний» заваан байшингийн дөрөвдүгээр давхарт суудаг байв. Алеша тэр хоёр гэрээсээ гарсныхаа дараахан Литейн гудамжид гуравдугаар давхарт бага шиг боловч тохилог сайхан сууцад сууж байсан юм. Гэвч удалгүй залуу ноёны бэл бэнчин барагджээ. Тэр нь хөгжмийн багш болсонгүй бөгөөд амьтан хүнээс мөнгө зээлж өөртөө асар их ахадсан өр тавьж эхэлжээ. Алеша мөнгийг байр сууцаа гоёх, Наташад бэлэг авах хоёрт зарж, Наташа тэгж үрэлгэн загнахын нь эсрэг тэмцэж, загнан заримдаа бүр уйлдаг байв. Наташад ямар юм өгье дөө байз, тэрийг минь яаж хүлээж авах бол гэж заримдаа бүтэн долоо хоногоор бахдан боддог сэтгэл зүрхээр мэдрэмхий гярхай, тэгж бэлэг өгсөндөө ёстой их баяр баясгалан болдог Алеша өөрийн бодол мөрөөдлийг урьдаас надад баясан мэдэгддэг байсан ба харин Наташийн загнаж, уйлж унжихад гунигт автагдах тул өрөвдмөөр болж, сүүлдээ тэдний хооронд бэлэг сэлэг дээрээсээ зэмлэх, гутрах, муудалцах явдал гарах удаа олон байлаа. Түүнээс гадна Алеша Наташаас нууж их мөнгө үржээ. Тэр нь зон нөхдөөр үерхэж өөр хүүхэн рүү явдаг байжээ. Эсэн бусын Жозефина, Мина гэх мэтийн хүүхэн рүү явахын зэрэгцээ Наташад маш хайртай хэвээрээ л байсан байна. Тэр нь Наташийг нэг л шаналгаатай хайрлаж, над дээр сэтгэлээр унаж гуниглачихсан юм олонтоо ирж, би чинь Наташийн чигчий хуруунд ч хүрэхгүй хүн гэж ярьдаг байлаа. Бас, би бол бүдүүлэг, ууртай хүн, түүнийг ойлгох чадваргүй, хайр сэтгэлд нь эн тэнцэхгүй хүн гэж үглэнэ. Ер нь тэр явдал зарим талаар үнэн байлаа. Тэр хоёр хоорондоо даанч эн тэнцүүгүй. Алеша өөрийгөө түүний өмнө хүүхэд шиг санаж, Наташа ч түүнийг хэзээд хүүхэдтэй адилхан бодно. Алеша надад Жозефинатай танилцсан нөхөцсөн тухайгаа нулимс мэлмэрүүлэн байж гэмшин ярихын зэрэгцээ энэ талаар Наташад битгий хэлээрэй гэж гуйна. Тэгж надад юу байдгаа ний нуугүй хэлсний дараагаар айж бэмбэгнэн очиход нь (заавал надтай ярьж, гэмт явдал үйлдчихээд түүний нүүрийг харахаас айж байна гэж батлан, ганцхан та л намайг харж үзнэ гэж хэлнэ) Наташа ямар учиртай юм болсныг нь ганцхан хараад л мэддэг байжээ. Ер Наташа маш хартай байсан, тийм байж яахаараа түүний хамаг хөнгөн явдлыг үргэлж уучилдаг байсныг нь би ойлгодоггүй юм. Голдуу л Алеша надтай цуг гэртээ орж, зовонгуйрсхийн ярьж, зовонгуйрсхийн энхрийлж нүд рүү нь эгцлэн ширтэнэ. Тэгэхэд Наташа түүнийг гэм хийгээд ирсэн байна гэж даруй мэдэвч гаднаа мэдэгддэггүй, тэр талаар эхэлж хэзээ ч ярьдаггүй, юу ч асууж шалгаадаггүй, харин ч энхрий ялдам зангаа улам нэмэгдүүлэн, бүр ч дотно хөгжөөнтэй болно. Тэгэхдээ энэ нь түүний зүгээс гаргасан ямар нэгэн тоглоом тохуу юм уу урьдаас бодсон заль мэх биш байлаа. Тиймээ, тэр сайхан амьтанд тэгж өршөөж хэлтрүүлж байх нь ямар нэгэн цаглашгүй баясгалан байжээ. Тэр нь Алешийг уучлах явц дундаас ямар нэгэн өвөрмөц, нарийн ширийн сайхныг олж үздэг байгаа юу гэлтэй. Гэхдээ тэр үед байдал ганцхан Жозефина мэттэй холбогдож байв. Алеша Наташийн номхон хүлцэнгүй байхыг үзмэгц тэсэж байж чадахаа болиод ямар ч асуулт гараагүй байхад тэр даруй хамаг гэмээ өөрөө наманчилна. Дотроо онгойлгон «урьдын байдлаараа, байхын тул» тэгдэг юм хэмээн өөрөө ярина. Тийнхүү Алеша уучлал үзмэгцээ баясан хөхиж, заримдаа бүр баярлаж уярсандаа уйлан, Наташийг тэвэрч үнсч гарна. Тэгснээ төдхөн улам ч хөхиж, Жозефинатай хөглөснөө нэгд нэгэнгүй, ний нуугүй хүүхдийн зангаар ярьж, инээж хөхрөн, Наташийг магтаж, ерөөж тэр нэгэн үдшийг жаргалтай сайхан өнгөрөөнө. Алеша мөнгөө барж дуусахаараа юмаа зарж эхэлжээ. Наташийн шаргуу шаардсанаар Фонтанкад жижигхэн, тэгэхдээ хямдхан байранд орсон юм. Юмаа зарсаар л байлаа. Наташа бүр өөрийнхөө даашинзнуудыг зарж, хийх ажил эрж эхлэв. Алеша үүнийг мэдмэгцээ хязгааргүй бачимдан цөхөрч, өөрийгөө харааж зүхэн, өөрөө өөрийгөө үзэн ядаж байна гэж сүйд болсон боловч байдлыг ердөө ч дээшлүүлж чадсангүй. Одоо үес бүр сүүлчийн нь нөөц ч дуусжээ. Гагцхүү ажил хийх л үлдсэн боловч хөлс нь хамгийн өчүүхэн ажээ.

	Алеша Наташатай хамт амьдарч эхэлсэн цагаасаа тэр талаар эцэгтэйгээ сүрхий муудалцжээ. Тэр цагт хүүгээ гүнжингийн талийгаач нөхрийн охин Катерина Федоровна Филимоноватай суулгах гэсэн ноёны бодол зөвхөн төсөл төдий байжээ. Аав нь Алешийг ирээдүйн нь эхнэр болох хүн рүү аваачиж, бүсгүйд таалагдахыг хичээ гэж ятган хатуулж чангалж үзсэн байлаа. Гэвч гүнжингээс болоод тэр хэрэг задарчээ. Тэгэхэд эцэг нь хүүгийнхээ Наташатай холбоотойг үл мэдэгчид болон өнгөрч сул чөлөөтэй тавьсан нь хөнгөн хийсвэр, тогтворгүй амьтан болохоороо хайр дурлал нь удахгүй замхарна биз гэж найдсан хэрэг байлаа. Тиймээс хүү маань Наташатай сууж болох юм гэдэг талаар бараг л эцсийн мөч хүртэл санаа тавихаа байжээ. Амрагийн холбооны хувьд гэвэл эцэгтэйгээ өнгөц эвлэрэх хүртэл буюу цагийн байдал хувирах хүртэл хойш тавихаар шийдэцгээжээ. Ер нь Наташа тэр талаар яриа хэл үүсгэхийг хүссэнгүй. Алешийн надад нууцгайлан хэлснээр бол аав нь тэр бүх явдалд бүр жаахан баяртай байж, тэр бүхэн нь угтаа Ихменевийн мууг үзэж байгаа зүйл гэж таатай байжээ. Тиймээс ёсыг бодож хүүдээ дургүйцлээ илэрхийлсээр байсан бөгөөд түүний тэртэй тэргүй ядуухан хөрөнгийг улам багасгаж (ер нь хүүдээ туйлын харамч ханддаг байлаа), бүх юмнаас чинь салгана гэж занадаг байжээ. Гэвч гүнжин Польшид очих хэрэгтэй болсонд түүнийг дагаж тийшээ явжээ. Тэгэхдээ аанай л хүүгээ гэрлүүлэх гэсэн төслөө цуцалтгүй мөрдлөг болгосоор байсан байна. Үнэндээ Алешийг гэрлүүлнэ гэхэд дэндүү балчир байсан ч, сүйт хүүхэн дэндүү баян тул ийм боломжийг алдаж болохгүй байжээ. Ноён эцэст зорьсондоо хүрлээ. Гэрлүүлэх тухай асуудал сая нэг эв зүйгээ оллоо гэсэн сураг бидэнд дуулдав. Миний өгүүлж байгаа тэр үед ноён дөнгөж саяхан Петербургт ирсэн цаг байв. Тэр нь хүүтэйгээ элэгсэг дотно уулзсан ч Наташатай орооцолдсон хэвээр байгаад нь эвгүйцэж гайхжээ. Тиймээс ноён эргэлзэж хулчийж, Наташаас салахыг шаргуу чанга шаардлаа. Гэвч удалгүй үлэмж шилдэг арга хэрэглэхээр сэдэвлэж, Алешийг гүнжин дээр аваачив. Тэдний охин бараг л үзэсгэлэнтэй сайхан, бараг л хүүхдээрээ байсан ч ховорхон тохиох цэцэн цэлмэг ариухан сэтгэлтэй, хөгжөөнтэй ухаалаг, наалинхай зантай байжээ. Ямар ч атугай хагас жилийн хугацаа зохих ёсоор нөлөөлж, хүүгийн минь хувьд Наташа нэгэнт шинэ сэргэг зүйл байхаа больж, хүү маань одоо хагас жилийн өмнөхөөс шал өөрөөр ирээдүйн эхнэр болох хүнээ харах байх гэж тооцоолжээ. Гэвч зөвхөн хагас хугасыг нь таажээ... Алеша үнэхээр сонирхож, аав нь ч гэнэт ер бус энхрийгээр хүүдээ хандах (хэдийгээр мөнгө өгдөггүй хэвээр байвч) болсныг нэмж хэлье. Алеша ийм энхрийллийн цаана хатуу чанга, хэзээ ч өөрчлөгдөшгүй шийдвэр байгааг мэдээд гуниглажээ. Тэгэхдээ өдөр болгон Катерина Федоровныг харахгүй байвал яаж уйтгарлах байснаасаа өөрөөр гуниглах болжээ. Түүнийг Наташад үзэгдэлгүй тав хоносныг би мэдэж байлаа. Би Ихменевийнхээс гараад Наташа руу очиж явахдаа, надад ер нь юу хэлэх гээ юм бол? гэж түгшүүрлэн тааварлаж явлаа. Би бүр холоос түүний цонх гэрэлтэй байхыг харав. Хэрвээ надтай уулзах онц чухал хэрэгтэй бол цонхон дээрээ лаагаа тавина гэж хэдийнээс надтай тохиолцсон байсан бөгөөд би тэдний ойр орчмоор өнгөрөх юм бол (бараг л орой болгон өнгөрдөг байлаа) цонх нь ер бус гэрэлтэй байхыг харж, намайг хүлээж байгаа юм байна, би түүнд хэрэг болсон юм байна гэж таадаг болсон билээ. Сүүлийн үед Наташа лаагаа цонхон дээрээ тавих нь олширчээ...

	 


XV бүлэг

	 

	Би Наташийг ганцаараа байхад орж очлоо. Тэр энгэртээ гараа зөрүүлээд гүн бодолд автагдан өрөөн дотуураа өөдөө сөөргөө холхиж байв. Ширээн дээрх халуун тогоо нь хэдийнээ унтраад намайг хүлээсээр уджээ. Наташа дуугүйхэн инээмсэглэн над руу гар сунгав. Түүний царай цонхигор, битүү шаналгаатай харагдав. Инээмсэглэлд нь нэг шаналсан, ялдам, тэвчээртэй байдал мэдэгдэж, талбиун цэнхэр нүд нь урьдынхаасаа том болсон ч юм шиг, үс нь өтгөрсөн ч юм шиг байх нь турж эцээд өвчин эмгэгтэй болсных болов уу гэмээр байлаа.

	Тэр над руу гар сарвайнгаа:

	— Би чамайг ирэхгүй нь дээ гэж бодлоо. Бүр Маврыг илгээж юу болсныг нь мэдээд ир гэдэг ч юм билүү, дахиад бие нь муудчихаагүй байгаа даа? гэж бодлоо гэхэд нь

	— Үгүй ээ, өвдөөгүй, намайг саатуулаад, би одоохон ярья. Харин, Наташа чи яагаа вэ? Юу болоо вэ? гэж намайг асуухад

	— Юу ч болсон юм алгаа. Тэгээд юу гэж? хэмээн гайхсан мэт өөдөөс минь асуулаа.

	— Чи чинь бичээ биз дээ... Намайг ир гэж өчигдөр бичээ биз дээ. Бас эртдэж ч болохгүй. оройтож ч болохгүй гэж цаг тогтоосон шүү дээ. Энэ чинь нэг л ер биш санагдсан.

	— Өө тийм л дээ! Би түүнийг өчигдөр хүлээсэн.

	— Тэгээд цаадах чинь бас л ирээгүй юү?

	— Үгүй. Ирэхгүй бол нь чамтай ярилцах хэрэгтэй юм гэж бодсон юмаа гэж түр дуугүй байснаа хариулав.

	— Өнөө орой түүнийг хүлээсэн үү?

	— Үгүй, хүлээгээгүй. Орондоо тэнд байгаа байх.

	— Наташа, чи тэгээд юу гэж бодож байна, түүнийг нэгэнт бүрмөсөн ирэхээ больсон гэж бодож байна уу?

	— Ирэлгүй яах вэ дээ гэж Наташа над руу нэг л төв намбатай ширтэж хариулав.

	Дээр дээрээс нь олон юм асуусан минь түүнд эвтэй санагдсангүй. Бид хоёр өрөөн дундуур холхисон хэвээрээ дуугүй болцгоов.

	Тэгснээ Наташа инээмсэглэн

	— Ваня, би чамайг хүлээгээд л байлаа, чи миний юу хийж байсныг мэдэж байна уу? Нааш цаашаа явж, чээжээр шүлэг уншиж уншсан. Хонх, өвлийн зам гээд л «Царсан ширээн дээр халуун тогоо минь шуугьж...» гээд л хамт уншиж байснаа санаж байна уу?

	 

	Шуурга зогслоо, зам гэгээтэй

	Шөнө сая живаа бүдэг харцаараа ширтэнэ...

	 

	Дараа нь

	 

	Тэгснээ гэнэт хонхон дуутай ая нийлэн жингэнэж

	Тэсгэлгүй ирмүүн цоглог хоолой ингэж дуулах сонсогдов.

	«Хэнхдэг чээжийг минь дэрлэн амрахаар

	Хэзээ ч юм, ирэхдээ л ирнэ, хонгор минь!

	Цонхон дээр минь үүрийн гэгээ гиймэгцээ

	Цангинах жавартай наадан тоглож эхэлмэгц

	 

	Царсан ширээн дээр халуун тогоо минь шуугьж

	Цэцгэн хээтэй хөшигний цаадах орыг гийгүүлэн

	Цоролзох дөл зууханд маань хүрчигнэж гарна 

	Цэнгэлтэйхэн сайхан амьдрал бишүү, энэ минь!»

	 

	— Ямар догь вэ! Ваня минь, энэ юутай зовлонтой шүлэг вэ, юутай өргөн утгатай зөнч дүрслэл вэ, цулгай дэвсгэр дээр зөвхөн хээ угалзын мөр гаргаад орхижээ. Юу дуртайгаа хатгаж болно. Урьдын, сүүлчийн гэсэн хоёр зүйл мэдэгдэж байна. Тэр халуун тогоо, эрээн даавуун хөшиг... Эд бүхэн цөм дотно байна... Яг л манай хошууны бяцхан хотын борчуулынд байгаа юм шиг. Би энэ байшинг ч харж байх шиг байна. Шинэхэн дүнз зүйсэн, хараахан банзлаагүй... Тэгээд өөр нэг дүрслэл гардаг нь:

	 

	Тэгснээ бас л нөгөө дуу хонхон дуутай ая нийлэн жингэнэж

	Тэсгэлгүй гунигтайгаар ингэж дуулах сонсогдов.

	«Хаа нэгтэй эртний найз минь байгаа болов уу?

	Хаалга татан орж ирээд энхрийлэн тэврэх бий гэж би айх юм!

	Харанхуй, давчуу, уйтай өрөө тасалгаа минь

	Хангинах жавар, цонхоор үлээнэ, ганцхан интоор

	Цонхны цаана ургах боловч цантай шилийг нэвт харагдахгүй

	Цагийн уртад аль хэдийн үхсэн ч байж болох юм

	Ямар ч амьдрал гэх вэ дээ, үүнийг минь!

	Ямар ч амьдрал гэх вэ дээ, үүнийг минь!

	Өнгө алагласан орны минь бүтээлэг хэдийн гандчихсан

	Өөрөө би өвчтэй, төрхмөөсөө дөлөн тэнүүчилнэ.

	Өр зүрхний амраг минь үгүйгээс хэн ч намайг зэмлэхгүй

	Үглэн уншиж ганцхан эмгэн л үгээ барна...»21

	 

	гэж уншаад

	— «Өөрөө би өвчтэй... тэнүүчилнэ», «өвчтэй» гэдэг нь энд ямар их зохио вэ! «Хэн ч намайг зэмлэхгүй» гэсэн эдгээр үгэнд хэчнээн нинжин, санаа амар байдал, хэчнээн шаналал дуртгал байна вэ, тийм шаналлыг өөрөө бий болгочхоод өхөөрдөж таашааж байх юм... Бурхан минь, энэ юутай сайхан бэ! Яаж ингэж болно вэ! гэв.

	Тэгснээ Наташа хоолойнхоо зангирсныг намдаах гэсэн мэт дуугүй болов.

	— Хонгор минь, Ваня минь! гэж минутын дараа хэлээд юу хэлэх гэснээ мартчихсан юм уу ямар ч бодолгүйгээр, зүгээр л гэнэтийн ямар нэгэн юмнаас болоод хэлчихсэн юм шиг дахиад л гэнэт чимээгүй болов:

	Гэхдээ бид хоёр өрөөн дундуур алхалсан хэвээрээ л байв. Бурхны хөргийн өмнөх зул бадарсаар л байв. Наташа сүүлийн үед улам улам сүсэгтэй болж, тэр талаар үг цухуйлгахад дургүй болсон юм.

	— Энэ чинь маргааш баярын өдөр үү? Танайд зул бадарч байх шив гэж миний асуухад,

	— Бишээ, баярын өдөр биш... үгүй, Ваня чи чинь ядарсан байлгүй яах вэ, суугаач. Цай уух уу? Чи чинь уугаагүй л яваа биз дээ? гэв.

	— Сууя даа, Наташа, би цай уусаан гэвэл

	— Чи хаанаас явна вэ? гэв.

	— Тэднийхээс. (Бид хоёр төрсөн гэрийг нь үргэлж тэгж нэрлэдэг байсан юм).

	— Тэднийхээс ий? Чи яаж амжив? Өөрөө очсон уу? Чамайг дуудав уу?

	Наташа намайг асуултаар булж гарав. Түүний царай сэтгэл догдолсноос улам ч цонхийлоо. Би түүнд өвгөнтэй уулзсанаа, ээжтэй нь ярилцсанаа, өнөөх гууны тухай нэгд нэгэнгүй уудлан ярив. Би ер нь Наташаас хэзээ ч, юу ч нууж байгаагүй билээ. Тэр шуналтайяа сонсож, үг бүрийг алдалгүй тогтоож байлаа. Нүдэнд нь нулимс мэлтэлзээд ирэв. Гуу дээрээс болсон явдал түүнийг ихэд догдлуулжээ.

	— Байзнаарай байзнаарай, Ваня! гэж байн байн миний яриаг тасалж, — Дэлгэрэнгүйхэн шиг яриарай, аль болохоор дэлгэрэнгүй яриарай, чи нэг л дэлгэрэнгүй ярихгүй юм!... гэж байв.

	Би түүний дэлгэрүүлсэн олон асуултад завсар завсарт нь хариулан байж хоёр гурав дахин ярив.

	— Чи тэгээд түүнийг үнэхээр над руу ирж явсан гэж бодож байгаа юм уу?

	— Мэдэхгүй байна, Наташа, тэгж бодож ч чадахгүй байна. Харин чамайг үгүйлэн гуньж, чамайг хайрлаж байгаа нь чухам тодорхой байна. Нөгөө чам руу ирсэн гэдгийн тухайд гэвэл ч...

	— Тэгээд тэр гууг үнсээ юү? Үнсэж байхдаа юу юу гэж хэлсэн бэ? гэж Наташа миний яриан дундуур оров.

	— Ойлгохын аргагүй юм дуугарч, чамайг л хамгийн энхрий үгээр дурсаж, дуудаад байсан...

	— Дуудсан уу?

	— Тэгсэн.

	Наташа аяархан уйллаа.

	— Хөөрхий ч амьтад бол доо!. гэж хэлчхээд хэсэг зуур чимээгүй байсныхаа дараа, — Бүх юмыг мэдэж байвал яана, мэдэхгүй гэх газаргүй шүү дээ. Алешийн аавын талаар их юм мэдэж байгаа юм чинь гэж нэмэв.

	— Наташа, тэдэн рүүгээ очъё л доо... гэж би зориг муутайхан цухуйлгавал

	— Хэзээ? гэж асуугаад царай нь хувирч, сандал дээрээсээ жаахан өндөлзөв. Намайг одоохон явъя гэх байх гэж боджээ.

	Тэгснээ миний мөрөн дээр хоёр гараа тавиад гунигтайхан инээмсэглэж:

	— Үгүй дээ, Ваня минь. Болохгүй. найз минь. Энэ бол дандаа чиний хэлдэг зүйл, гэхдээ... энэ талаар яриагүй чинь дээр гэв.

	— Ер нь энэ аймшигтай хагарал хэзээ ч төгсөж дуусахгүй юм болж байна уу? гэж би гунигтайгаар дуу алдаад — Чи чинь бүр түрүүлж хөдлөх хүсэлгүй болтлоо нэрэлхүүдээ тулсан хүн үү! Чи түүнийг хийх ёстой, чи түрүүлж эхлэх ёстой. Магадгүй аав чинь эцэг хүн. Чамд гомдсон байна! Түүний нэрэлхүү бардам занг нь хүндэтгэ. Зүй ёсны хэвийн зүйл шүү дээ! Чи л эхэлж хөдлөх ёстой. Тэг л дээ, ямарваа болзолгүйгээр чамайг уучилна даа гэж тайлбарлавал

	— Болзолгүйгээр гэнээ! Тэр ярихгүй. Ваня чи намайг битгий зэмлэ, дэмий хэрэг. Би энэ талаар өдөржин шөнөжин бодсоон, бодсоор ч байна. Тэднийг орхиж гарснаас хойш үүнийг бодоогүй өдөр нэг ч байгаагүй байж магадгүй. Ер нь чи бид хоёр үүнийг мөн ч олон яриа биз дээ! Өөрөө чи үүнийг боломжгүй зүйл гэж мэдэж байгаа шүү дээ! гэж хариулав.

	— Оролдоод үз л дээ!

	— Үгүй дээ, найз минь, болохгүй. Тэгэх л юм бол улам түүнийг уурлуулж өөрийнхөө эсрэг хандуулна. Буцахгүй юм буцахгүй шүү, чухам үүнийг л буцааж болохгүй гэж чи мэдэж байна уу? Тэдэнтэйгээ хамт өнгөрөөсөн жаргалтай сайхан бага насыг буцаах арга байхгүй. Аав намайг уучилсан байлаа ч гэсэн одоо намайг танихгүй болчихсон байх шүү. Бяцхан охин, бүр хүүхдийг энхрийлж хайрлан байсан юм. Миний бага балчрын гэнэн хонгор занг өхөөрдөн, бүр долоон настай би өвөр дээр нь суугаад хүүхдийн дуу дуулан байсантай минь адилаар толгойг минь илбэдэг байсан юм. Намайг бүр мэдээ орсон цагаас хамгийн сүүлчийн өдрийг хүртэл ор руу минь ирээд тавтай сайхан хоног гэж загалмайлан залбирдаг байлаа. Бидний зол заяагүй болохоос нэг сарын өмнө надаас нууцгайгаар ээмэг худалдаж авсан юм (би цөмийг нь мэдэж байлаа), тэгээд тийм бэлэг авсан намайг яаж баярлах бол гэж дүрслэн хүүхэд шиг баярлаж байснаа тэр ээмгийг авсан тухай аль хэдийнээс мэдэж байгааг минь надаас дуулмагцаа надад ч, бусдад ч аймаар их уурлаж билээ. Намайг гэрээ орхиж явахаас гурав хоногийн өмнө гунигтай байхыг минь мэдчихмэгцээ өөрөө машид гуниглаж эхэлсэн юм. Тэгснээ яасан гэж санана? Намайг хөгжөөхийн тулд театрын билет авахад хүрч билээ!... Тэнгэр минь, үүгээрээ намайг эдгээн сэргээхийг бодсон хэрэг шүү дээ! Тэр нь бяцхан охин хүүхдийг л мэддэг, хайрладаг байснаас биш намайг хэзээ нэгэн цагт хүүхэн хүн болно гэдгийг бодох ч хүсэлгүй байсан гэж давтан хэлье... Энэ нь түүний толгойд ер ороогүй зүйл байв. Одоо намайг гэртээ харих юм бол танихгүй байх, уучилдаг юмаа гэхэд одоо ямар хүнтэй уулзах болж байна? Би нэгэнт ондоо болж, хүүхэд биш болж, их ч юм үзлээ. Би түүний сэтгэлд зохидог юмаа гэхэд өнгөрсөн жаргалтай үеэ дурсан санаа алдаж, хүүхэд байхад нь хайрладаг байсан урьдынхаас шал өөр болчихжээ гэж гуниглах болно. Ер нь хуучин юм заавал дээр санагддаг, дурсан санахад өр зүрх өвддөг биз дээ! Аяа, өнгөрсөн юм юутай сайхан бэ, Ваня минь! гэж хашхичихдаа яриандаа халж, байн байн зүрх шимшрэн дуу алдаж яриагаа тасалж байлаа.

	— Наташа, чиний наад хэлдэг чинь цөм үнэн. Тэгэхээр аав чинь одоо чамайг шинээр таньж хайрлах хэрэгтэй болж байх шив. Хамгийн гол нь таних хэрэг байна. Тэгээд юу гэж? Чамайг хайрлана. Чи үнэхээр түүнийг өөрийгөө таньж ойлгох чадваргүй болсон гэж бодож байгаа юм уу, аав чинь тун ч нинжин сэтгэлтэй хүн шүү дээ! гэж би хэлэв.

	— Ай, Ваня. шударга байж үзээрэй! Надаас ойлгож ядаад байх юм юу байгаа юм бэ? Би тэр талаар яриагүй. Би бас, эцэг хүний хайр атаа жөтөөч байдгийг харав уу. Түүнгүйгээр бүх юм эхэлж, Алеша бид хоёр шийдсэн нь гомдолтой санагдаж, хараагүй өнгөрсөндөө хар бууж байгаа юм. Аав үүнийг урьдаас мэдээгүй өнгөрснөө мэдэж байна, тэгээд л бид хоёрын хайр дурлалын золгүй үр уршиг, миний оргосон зэрэг нь чухамхүү миний «ачийг мэддэггүй» зожигтой холбоотой гэгдэж байна. Би бүр эхнээсээ түүнд хандаагүй, дараа нь ч гэсэн дурлаж эхэлсэн цагаасаа нааш түүний өмнө зүрхнийхээ хөдлөхийн тоолонг тэр болгонд хэлж байгаагүй юм шүү. Тэгэх нь байтугай хамаг юмыг сэтгэлдээ хав дарж байлаа. Энэ нь, Ваня минь дурлалын үр уршгаас илүүгээр тэднийгээ орхин гарч, дурлалт хүндээ тэр чигээрээ унаж өгсөн минь түүнд тун ч битүү гомдолтой, доромжлолтой мэт санагдаж байгаа юм. Одоо тэр намайг эцгийн ёсоор халуун дотно угтлаа гэж бодсон ч хорслын үр хэвээр хоцорно. Хоёр дахь, гурав дахь өдрөөс л гутрах, тээнэгэлзэх, өөлөх эхэлнэ дээ. Ер нь л болзолгүйгээр уучилна гэж байхгүй. Би бүр үнэнээ хэлж, түүнийг хэрхэн гомдоосноо, түүний өмнө маш их гэм хийснээ чин сэтгэлээсээ хэллээ гэж бодъё. Алешатай жаргасан маань надад ямар уршиг татаж, би өөрөө яаж шаналсныг аав ойлгохгүйг хүсэхгүй бол надад хэцүү байлаа ч гэсэн тэрхүү сэтгэлийн зовлонгоо дарж, бүхнийг тэсээд өнгөрөөнө. Гэсэн ч энэ нь аавд багадна. Аав надаас байж боломгүй хариу шан шаардана. Тэр намайг өнгөрснөө зүхэж, Алешийг зүхэж, түүнд хайртай байснаа үгүйсгэн гэмш гэж шахах болно. Тэгээд боломжгүй юмыг хүсэж, өнгөрснөө буцаан авчирч, бидний амьдралын сүүлийн хагас жилийг дарж хая гэж албадна. Гэвч би хэнийг ч зүхэхгүй, хэргээ гэмшиж чадахгүй... Нэгэнт л тэгж тохиолдсоноос хойш яах ч арга алга... Тиймээ, Ваня, одоо тэгж болохгүй. Цаг нь хараахан болоогүй байна.

	— Хэдийд цаг нь болох юм бэ?

	— Мэдэхгүй... Ирээдүйн жаргалаа дахин яаж ийгээд олж авах хэрэгтэй. Түүнийг ямар нэгэн шинэ зовлонгоор худалдаж авна. Зовлон шаналан бүх юмыг ариутгадаг... Ай Ваня, амьд явахад яасан их зовлонтой юм бэ дээ!

	Би дуугүй болж, түүний өөдөөс бодлогошрон ширтэв.

	— Алеша, өө биш Ваня, чи юунд ингэтлээ намайг ширтэнэ вэ? гэж Наташа буруу дуугарсандаа инээмсэглэн асуув.

	— Наташа, би одоо чиний инээмсэглэхийг харж байна. Чи яагаад ингэж инээмсэглэдэг болов? Урьд нь чи ингэдэггүй байсан.

	— Миний инээмсэглэх ямар байна гэж?

	— Урьдын бага насны цайлган байдал байх нь байна... Гэвч чиний инээмсэглэхэд, зэрэгцээд зүрх чинь нэг л айхавтар өвдөөд байна. Наташа чи зөндөө турчхаж. Бас үс чинь өтгөрчихсөн юм шиг байна... Чиний наадах чинь юун даашинз билээ? Чи үүнийг гэртээ байхдаа хийлгэл үү?

	Наташа намайг ялдамхан ширтэн:

	— Ваня чи надад ямар сайн юм бэ дээ! Тэгээд одоо чи юу хийх вэ! Ажил үйл чинь юу болж байна даа? гэж асуухад нь

	— Янзаараа. Романаа бичээд л байна. Их хэцүү юмаа, явж өгөхгүй байна. Урам зориг алга болчхож, зохиогоод байж болох л юм, тэгвэл сонин л болох байх. Сайхан санааг гутаах хайран юмаа. Миний хамгийн дуртай санаа байгаа юм. Цаг хугацаанд сэтгүүлд өгч амжих албатай. Би бүр романаа болиод тууж руу ч ордог юм уу гэж бодох юм. Хөнгөн эвлэгхэн, тэгэхдээ уйтгартай чиглэлтэй биш... Тэгэхдээ л... Цөм хөгжиж баясахаар байвал зохино!... гэж хариулав.

	— Чи өрөвдмөөр хөдөлмөрч хүн юмаа! Нөгөө Смит юу боллоо?

	Смит нас барсан шүү дээ.

	— Чам дээр ирсэнгүй юү? Ваня, би чамд үнэнээсээ ярьж байна. Чи өвджээ, тархи толгой чинь ядарсан байна, бөөн мөрөөдөл. Би чамайг байр хөлсөлж авсан тухайгаа ярихад чинь л ажигласан юм. Тэгээд байр чинь чийгтэй, базаахгүй юм уу?

	— Тиймээ! Бас өнөө орой надтай нэт явдал тохиолдлоо... За, үүнийг сүүлд ярья даа.

	Наташа миний ярихыг хэдийнээ сонсохоо больчхоод гүн бодлогошрон сууж байв.

	— Тэгэхэд би тэднийгээ яаж орхиод гарч чадсанаа ойлгохгүй юм гэж сая нэг юм дуугараад хариу хүлээгээгүй нь илэрхий харцаар намайг ширтэв.

	Тэрхэн үед би түүнд юм хэллээ ч гэсэн сонсохгүй байсан байх.

	 Тэгснээ дуулдах төдийхөн дуугарч

	 — Ваня, би чамайг хэргээр дуудсан юм гэв.

	 — Юу болоо вэ?

	 — Би түүнээс сална.

	 — Салсан уу, аль салж байгаа юм уу?

	— Ийм амьдралыг төгсгөх хэрэгтэй байна. Би чамайг дуудсан явдал бол дотроо хуримтлагдсан бүх юмыг, одоо болтол чамаас нууж явсан бүх юмыг хэлэх гэсэн юм гэв. (Ер нь Наташа дандаа ингэж хэлж, нууц бодлоо надад итгэмжлэн ярьж, бараг л их төлөв тэр бүх нууцыг өөрөөс нь дуулж төгсдөг байж билээ).

	— Ай, Наташа минь дээ, би чамаас үүнийг мянгантаа сонссон! Та хоёр хамт амьдарч болохгүй нь мэдээж. Та нарын холбоо нэг л хачин юмаа. Нийлэх юм нэг ч алга. Гэхдээ... чи тэгж хүч хүрэх үү дээ, үгүй юү?

	— Урьд нь зөвхөн боддог байсан. Харин одоо би бүрмөсөн шийдлээ. Би түүнд хязгааргүй хайртай, тэгсэн байтлаа би түүний гол дайсан нь болж таарч байна. Би ирээдүйг нь баллаж байна. Чөлөөлж өгөх хэрэгтэй. Надтай сууж чадахгүй нь байна, эцгийнхээ өөдөөс сөрж чадахгүй юм байна. Би ч гэсэн түүний зам мөрийг боох хүсэл алга. Тийм болохоор би түүнийг цаад суулгах гэж байгаа хүүхэндээ дуртай байгаад нь баярлаж байна. Тэгэхээр надаас салахад нь амархан болно. Би ингэх ёстой! Энэ бол миний үүрэг... Би хайртай л юм бол тэр хүний төлөө бүх юмаа золиосолж, хайртайгаа батлах ёстой, энэ бол үүрэг! Тийм үү, үгүй юү?

	— Гэхдээ чи түүнийг ятгаж хүч хүрэхгүй дээ.

	— Би ятгах ч үгүй. Түүнийг одоо ороод ирлээ ч гэсэн урьдын хэвээрээ л байх болно. Гэвч би зовох тээнэгэлзэх юмгүйгээр намайг амархан орхих аргыг эрж олох ёстой. Ваня минь, намайг энэ л зовоож байна, чи туслаач. Ямар нэг юм зөвлөх юм биш үү?

	— Тийм арга нэг л байна. Түүнд бүрмөсөн дургүй болоод өөр хүнд дурлах хэрэгтэй. Гэхдээ энэ бол арга болж чадах болов уу, яах бол. Чи цаадахынхаа занг мэднэ биз дээ? Чам дээр ирээгүй тав хоночихсон байна. Чамайг бүрмөсөн орхисон гэж бодъё л доо. Тэгээд чи өөрөө орхиж байна гэж түүнд бичих л юм бол даруйхан хүрээд ирнэ дээ.

	— Ваня, чи яахаараа түүнд ийм их дургүй юм бэ?

	— Би юү?

	— Тийм, чи, чи! Чи түүний ил ч дайсан, далд ч дайсан! Чи түүний талаар өшөөрхөхгүйгээр ярьж чадахгүй юм. Ер нь түүнийг доромжилж, гутааж байх нь чиний ганц баясгалан гэдгийг би мянгантаа ажигласан! Чухамхүү гутаах, би үнэнийг хэлж байна шүү!

	— Чи үүнийг надад мянгантаа хэлсэн. Одоо болсон, Наташа. Энэ яриагаа орхиё.

	Наташа хэсэг зуур дуугүй болсноо,

	— Би уг нь өөр байранд л шилжиж суумаар байх юм. Ваня чи ер нь битгий уурла даа... гэв.

	— Тэгээд юу гэж, цаадах чинь бас л олоод ирнэ шүү дээ, харин би уурлаагүй байна, бүр үнэн...

	— Дурлал гэдэг хүчтэй. Шинэ дурлал нь түүнийг тогтоож ч болох юм. Над дээр буцаад ирдэг юмаа гэхэд түр зуур л ирэх байх. Чи юү гэж бодно?

	— Мэдэхгүй юм даа, Наташа, цаадах хүний чинь бүх юм дээд зэргээр замбараагүй юм. Тэр өөр хүүхэнтэй ч суух, тэгэхдээ бас чамд хайртай байх гээд байдаг. Энэ хоёр зүйлийг нэгэн зэрэг хийх гээд байгааг нь яана.

	— Би түүнийг цаад хүүхэндээ хайртайг нь гарцаагүй мэдсэн бол шийдэж болох сон... Ваня! Чи надаас юу ч битгий нуу! Ямар нэг юм мэдчихээд надад хэлэхийг хүсэхгүй байгаа юм чамд байна уу, үгүй юү?

	Наташа над руу сорих байдалтай тавгүй ширтлээ.

	— Найз минь, надад мэдэх юм алга, чин үнэнээ хэлж байна. Би чамаас хэзээ ч юм нууж байгаагүй шүү дээ. Би бас нэг ийм юм бодож байна. Ер нь Алеша маань тэр гүнжингийн дагуул охинд бидний бодож байгаа шиг тэгтлээ дурлаагүй ч байж болох юм. Зүгээр л сонирхож...

	— Ваня чи тэгж бодож байна уу? Бурхан минь, би гарцаагүй мэдсэн болов уу! Аяа, би түүнийг яг одоо харъя гэж ямар их хүснэ вэ, ердөө л нэг хараад авмаар байна. Царайгаар нь цөмийг нь мэдэх сэн! Гэтэл тэр байдаггүй! Байхгүй байна шүү дээ!

	— Чи чинь тэгээд түүнийг хүлээж байгаа юм уу?

	— Үгүй. Алеша тэр хүүхнийд байгаа. Би мэдэж байна. Мэдээд ир гэж хүн явуулсан юм. Цаад хүүхний нь ч гэсэн хармаар санагдаад байна... Ваня чи сонс, би нэг дэмий юм хэлье, би тэр хүүхнийг хэрхэвч харж болохгүй, хэрхэвч түүнтэй уулзаж болохгүй юм гэж үү дээ? Чи юу гэж бодож байна.

	Тэгээд миний юу хэлэхийг хүлээн сэтгэл түгшин суув.

	— Харж болно л доо. Гэхдээ ганцхан харах бол бага хэрэг.

	— Нэг хараад л болно, би тэгвэл өөрөө мэдээд орхино. Хүүшээ, би мөн ч хачин тэнэг болжээ. Гав ганцаараа яваад л байдаг, бодоод л байдаг. Санаа бодол минь салхи шуурга шиг болж, хэцүү гэдэг нь! Ваня минь би бүр чамайг тэр хүүхэнтэй танилцаж болоогүй юм болов уу гэж бодлоо. Гүнжин, тэгэхэд (чи өөрөө ярьж байсан) чиний романыг магтсан биз дээ. Чи бас заримдаа Р. ноёныд үдэшлэгт очдог биз дээ. Тэр хүүхэн тэднийд ирдэг гэсэн. Чи тэднийд түүнтэй

	танилцах арга бодооч. Алеша ч гэсэн чамайг цаадахтайгаа танилцуулж болно шүү дээ. Тэгээд л чи тэр хүүхний талаар надад цөмийг нь яримаар байна.

	— Наташа, найз минь, энэ талаар дараа болъё. Харин чи түүнээс салж хүч хүрнэ гэж үнэхээр бодож байна уу? Чи одоо өөрийгөө хар л даа. Чи тийм тайван байгаа юм уу?

	— Хүч хүр-нээ! гэж дуулдах төдий дуугараад, — Алешийг бодоод л тэр! Миний хамаг юм түүний төлөө байна! Миний хамаг амь нас түүний төлөө байна! Гэхдээ, Ваня минь, би түүнийг одоо тэднийд оччихсон, тэр хүүхний дэргэд намайг мартчихсан сууж, яг энд байдаг шигээ ярьж хөөрч, инээж наргиж байна гэж бодохоос л тэсэж чадахгүй байна... Тэр хүүхний нүд рүү эгцэлж ширтчихсэн, ер нь дандаа тэгж ширтдэг шүү дээ, чи бид хоёрыг... энд ингэж байгааг ой ухаандаа ч оруулахгүй байж байгаа хэрэг биз дээ?

	Наташа хэлэх юмаа дуусгасангүй, миний өөдөөс цөхрөнгөө баран ширтлээ.

	— Наташа чи чинь яаж байна? Дөнгөж саяхан сав саяхан хэлээ биз дээ?...

	— Яадаг юм, бид хамтдаа, цөмөөрөө хамтдаа салцгаая! гэж намайг гүйцэд яриулалгүй тас цохиод нүдээ гялалзуулан, — Би өөрөө түүнд сайн сайхныг хүсэн ерөөж байна. Гэвч, Ваня минь түүнийг эхлээд намайг мартана гэж бодоход хэцүү байна даа! Ай, Ваня, яасан ч зовлонтой юм бэ дээ! Би өөрийгөө ч ойлгож чадахгүй байна. Бодсон юм бодсоноор болдоггүй! Би ер яадаг бол! гэв.

	— Зүгээр, боль гэм, Наташа, чи тайвшир!...

	— Одоо тав хоночихлоо, цаг тутам, минут тутам... Өдрийн бодол, шөнийн зүүд болж, ганцхан түүнийг л бодоод байдаг. Хөөе, Ваня хоёулаа тийшээ очъё, чи намайг хүргээд өг!

	— Боль доо, Наташа

	— Үгүй, явъя! Ваня, би чамайг л хүлээгээд байсан! Би гурав хоног энэ тухай бодож байна. Энэ тухайгаа ч би чамд бичсэн... Чи намайг хүргэж өгөх ёстой. Чи энэ талаар миний үгнээс зөрөх ёсгүй... Би чамайг хүлээсэн... Гурав хоног... Тэднийд өнөөдөр үдэшлэгтэй... Алеша тэнд байгаа... Явъя!

	Наташа бүр дэмийрч байгаа юм шиг байлаа. Тэгтэл үүдний өрөөнд чимээ гарав. Мавра нэг хүнтэй маргалдаж байх шиг сонсогдов.

	— Байз, Наташа, энэ чинь хэн бэ? Сонс доо гэж би дуугарав.

	Наташа итгэлгүйхэн инээмсэглэн чагнаснаа гэнэг аягүй муухай цонхийж ирэн.

	— Бурхан минь! Энэ чинь хэн байна даа? гэж дөнгөн данган дуулдахаар асуулаа.

	Наташа намайг байлгах гэсэн боловч би Маврын байгаа үүдний өрөө рүү гарав. Тэгж тааралгүй яах билээ! Алеша дүрээрээ байж байлаа. Тэр нь Мавраас нэг юм асууж шалгааж, цаадах нь түүнийг авсаар оруулсангүй ажээ.

	Мавра эрх дархтай юм шиг

	— Чи газрын хаанаас гарч ирэв? Юу гэнээ? Хаагуур завхарч яваад ирэв? За яв яв! Чи намайг дөнгөж, аргалахгүй шүү! Тонил цаашаа. Аль вэ юу гэхийг чинь дуулъя! гэж хэлэхэд Алеша жаахан хулчийсхийсэн байртай

	— Би хэнээс ч айдаггүй хүн! Орно! гэж хэлж байв.

	— За яв яв! Муухай зальтай зайтай амьтан шүү дээ!

	— Явна даа! Өө! Та энд байж байна уу! гэж намайг хармагцаа дуугараад — Энд байгаа тань юун сайн юм бэ! Би хүрээд ирлээ шүү дээ, харж байна уу, би одоо яах болж байна... гэв.

	— Зүгээр яваад орчих. Юунаас нь айсан юм бэ? гэж би хариулав.

	— Би юунаас ч айгаагүй байна. Гэм хийгээгүй байж юунаас нь айх вэ. Та намайг гэмтэй гэж бодож байна уу? Та үзнэ ээ гайгүй, би одоохон учраа гаргаадахъя. Наташа, чам руу орж болох уу? гэж Алеша хаалттай хаалганы наана зогсоод нэг л зохиомол зоригтойгоор дуудав.

	Хэн ч хариу дуугарсангүй.

	— Юу болох нь энэ вэ? гэж Алеша байж ядан асуухад нь

	— Зүгээр, Наташа сая л байсан юмсан. Юу яачхаагүй л бол... гэж намайг хариултал хаалгыг болгоомжтой онгойлгож, өрөөн доторхыг зориг муутайхан ажиглав. Хэн ч байсангүй.

	Тэгтэл гэнэт Наташийг шүүгээ цонх хоёрын хоорондох буланд байж байхыг харчихлаа. Наташа нуугдсан юм шиг үхсэн амьд нь мэдэгдэхгүй зогсож байлаа. Би түүнийг санах болгондоо одоо хэр нь инээд хүрдэг юм. Алеша түүн рүү алгуурхан болгоомжтой дөхөж очоод.

	— Наташа, чи яагаа вэ? Сайн уу, Наташа? гэж нэг л айсан байдалтай түүнийг харж зориггүйхэн асуусанд

	— Тэгээд юү гэж, зүгээр л... байна. Чи... цай уух уу? гэж өөрөө буруу хэрэг хийсэн гэлтэй маш их сандран хариулав.

	Алеша бүрмөсөн барьц алдаж

	— Наташа, чи байз л даа... Магадгүй, чи намайг гэм хийсэн гэж ингэж ч байж болно... Гэвч би гэм хийгээгүй. Би ердөө ч гэм хийгээгүй! Би одоохон чамд бүгдийг нь яриад орхиё гэв.

	— Тэгээд юу хийх вэ дээ? Хэрэггүй хэрэггүй, гараа нааш нь өг...урьдын адил...ингээд дуусгая гэж хэлээд Наташа булангаасаа гарч ирэв. Түүний хоёр хацар ягаарч эхэллээ.

	Тэр нь Алешийн өөдөөс харахаас айсан юм шиг газар шагайв.

	Алеша ихэд баясан

	— Ай бурхан минь! Хэрэв би буруутай байсан бол дараагаар нь энэ хүний өөдөөс харж зүрхлэхгүй байсан байлгүй! Харж л байгаарай, харж л байгаарай! гэж над руу хашхичин, — Хар л даа, Наташа намайг буруутайд тооцож байна, бүх юм миний эсрэг, харах өнгөнөөсөө л миний эсрэг байгаа юм! Би тав хоног ирээгүй. Намайг суух хүүхнийхээ дэргэд байсан гэсэн цуурхал тарсан. Тэгээд яадаг юм? Намайг нэгэнт уучилж байна шүү дээ! Надад «Гараа нааш нь өг, ингээд дуусгая!» гэж хэлж байна. Наташа, хонгор минь, амин сүнс минь дээ! Надад буруу байхгүй, чи үүнийг мэдэж ав! Надад хумсынхан чинээ ч гэм байхгүй! Тэр ярихгүй, тэр ярихгүй! гэв.

	— Гэтэл... Чи чинь одоо тэднийд байсан... Одоо чамайг тийш нь дуудаа биз дээ... Чи яагаад энд байгаа юм бэ? Цаг хэд болж байна?

	— Арав хагас! Би тэднийд очсоон... Гэхдээ өвчтэй байгаа дүр үзүүлээд гарсан, тэр тав хоногт анх удаагаа чөлөөтэй болж, тэднээс салах боломжтой болсон юм, тэгээд л чамдаа ирлээ шүү дээ, Наташа минь! Өөрөөр хэлбэл би өмнө нь ирж болох л байсан, гэхдээ би зориуд ирээгүй! Яагаад гэвэл үү? Чи одоо дуулна, би тайлбарлана. Би ерөөсөө чамд тайлбарлах гэж ирлээ. Зөвхөн, би энэ удаад чиний өмнө ямар ч буруутай юм хийгээгүй гэдгээ андгайлъя, ямар ч буруу байхгүй шүү!

	Наташа толгойгоо өндийлгөж түүнийг ширтэв.. Гэвч өөдөөс ширтсэн харц даанч үнэнч, нүүр царай нь даанч баяртай, даанч шударга, даанч хөгжөөнтэй байсан тул итгэхгүй байхын арга боломж байсангүй. Би тэр хоёрыг харилцан дуу алдалцаад, урьд нь иймэрхүүгээр хэд хэдэн удаа эвлэрч байсантайгаа адилаар өөд өөдөөс ухасхийлдэн тэврэлдэх байх даа гэж бодлоо. Гэтэл Наташа зол жаргалаа даагаагүй юм шиг толгойгоо ганхуулж, гэнэт... аяархан уйлчихлаа. Үүнийг үзсэн Алеша ч биеэ барьж чадсангүй, түүний хөлд ойчлоо. Алеша түүний хөл гарыг үнсэлж, улайран ухаан алдсан юм шиг болчихлоо. Би Наташад сандал дөхүүлж өгсөнд хөл нь солбин тушилдаж түүн дээр суулаа.

	Улаанбаатар, Элдэв-Очирын гудамж, 7 

	 

	Сүхбаатарын нэрэмжит хэвлэлийн комбинат

	Улаанбаатар, Сүхбаатарын талбай, 6

	 

	Тайлбар

		[←1]
	 И. В. Гётегийн «Фауст» эмгэнэлт жүжигт, хорон санааны биелэл болсон тамын сүнс Мефистофель, Фаустын өмнө эхлээд хар хавын дүрээр гарч ирдэг (ред.)







	[←2]
	 Тэр үед Германд ихэд нэрд гарч байсан «Миний хонгор Августин» гэдэг вальсыг хэлжээ (ред.)







	[←3]
	 Сафир Мориц Готлиб (1795—1858) - яруу найрагч, шог зохиолч







	[←4]
	 «Хөдөөгийн үсчин» (герман)







	[←5]
	 Тэгэхдээ (герман)







	[←6]
	 Эрхэм (герман)







	[←7]
	 Мөн гай яа! Юу гэгч болж байна аа! (герман)







	[←8]
	 Жорж Сандын романаар овоглосон нэр







	[←9]
	 Лицей — хувьсгалын өмнө Оросын язгууртны хөвүүдийн дээд сургууль (редактор)







	[←10]
	 В. Г. Белинскийг хэлжээ







	[←11]
	 Яруу найрагч А. П. Сумароковыг (1717—1777) хэлжээ.







	[←12]
	 М. Н. Загоскины (1789—1852) түүхэн романы баатрууд







	[←13]
	 Достоевскийн анхны роман «Ядуу хүмүүс»-ийн баатар Макар Девушкин (ред.)







	[←14]
	 «Ямар нэг юманд хүрэхэд яагаа ч үгүй байна даа» гэсэн утгатай зүйр үг (ред.)







	[←15]
	 Гоголийн «Байцаагч түшмэл» гэдэг зохиолоос эш татжээ (Орч.)







	[←16]
	 Н. И. Хмелыницкийн (1789 -1845) инээдмийн жүжгийн баатар. Альнаскаров нь хий дэмий бүтэшгүй зүйлийг бодохоос цаашгүй хүн гарна (ред.)







	[←17]
	 Н. А. Полевойн (1796—1846) романы нэр







	[←18]
	 Оросын нэрт шүүмжлэгч В. Г. Белинскийг хэлжээ (ред.)







	[←19]
	 Скриб Огюстен Эжен (1791 — 1861) - францын жүжгийн зохиолч.







	[←20]
	 Сюртук—урт хормойтой хоёр энгэртэй эрэгтэй хүний дээл.







	[←21]
	 Я. П. Полонскийн «Хонх» шүлэг. Шүлгийг Д. Алтанхуягийн орчуулгаар оруулав.

